
1. ТЛУМАЧАЛЬНАЯ ЗАПІСКА

1.1. АГУЛЬНЫЯ ПАЛАЖЭННІ
Беларусь перажывае адзін з няпростых гістарычных перыядаў. І самая вялікая небяспека, якая падпільноўвае наша грамадства сёння, - не ў развале эканомікі,  а ў разбурэнні асобы. Цяпер матэрыяльныя каштоўнасці дамінуюць над духоўнымі, таму дзеці маюць скажонае разуменне справядлівасці, грамадзянскасці і патрыятызма. Дзяцей адрознівае эмацыйная, валявая і духоўная няспеласць. Працягваецца разбурэнне інстытута сям’і. Памірае беларуская мова, а мова – гэта сродак яднання народа. Прапанаваная праграма ставіць мэтай арганізацыю вучэбнай і выхаваўчай дзейнасці па фарміраванні сапраўднага патрыёта і грамадзяніна Рэспублікі Беларусь на аснове хрысціянскіх каштоўнасцяў. Духоўна-маральнае выхаванне фарміруе ядро асобы, жыватворна ўплываючы на ўсе формы ўзаемаадносін чалавека са светам: на яго этычнае і эстэтычнае развіццё, светапогляд і фарміраванне грамадзянскай пазіцыі, патрыятычную і сямейную арыентацыю, інтэлектуальны патэнцыял, эмацыйны стан і агульнае фізічнае і псіхічнае развіццё. Таму сапраўднае патрыятычнае і сямейнае выхаванне немагчыма без выхавання рэлігійнага. Успомнім словы Хрыста  "Пусціце дзяцей прыходзіць да Мяне, бо такіх ёсць Царства Нябеснае”

Зварот да досведу хрыстыянскай педагогікі зараз асабліва актуальны, бо грамадству і дзяржаве востра патрабуюцца адукацыйныя мадэлі, якія забяспечваюць духоўна-маральныя кампаненты ў змесце адукацыі.  Выхаванне духоўнай асобы магчыма толькі сумеснымі высілкамі сям'і, адукацыйнай установы і дзяржавы. Удзельнікам адукацыйнага працэсу (па пісьмовай просьбе бацькоў) можа быць святар. 

Адна з праблем сучаснай адукацыі складаецца ў тым, што ў працэсе выхавання не выконваецца гістарычная пераемнасць пакаленняў. Дзеці пазбаўляюцца магчымасці браць прыклад з людзей, якія жылі ў мінулым, не ведаюць, як людзі вырашалі свае праблемы, што стала з тымі, хто пайшоў супраць вышэйшых каштоўнасцяў, і з тымі, хто змог прайсці праз шматлікія выпрабаванні і рэпрэсіі з годнасцю, падаючы нам яркі прыклад. Не сакрэт, што мара і мэта некаторых нашых надораных і таленавітых дзяцей з'ехаць з Беларусі. Як гэта супярэчыць духу тых людзей, якія па розных прычынах вымушаны  жыць ў "шчаслівым" замежжы і мараць хоць пасля смерці быць пахаванымі у роднай зямлі. І гэта невынішчальная любоў да сваёй краіны была выгадавана і падтрымлівалася  веданнем роднай гісторыі, мовы і асноў хрысціянскай веры. Са стратай мовы і рэлігійнага духу губляецца сувязь з зямной Айчынай, сваёй Радзімай, разбураецца ранейшая шкала каштоўнасцяў, зрушваюцца векавыя арыенціры. "А без  зачаткаў свяшчэннага і прыгожага  нельга пускаць чалавека ў жыццё",- пісаў Ф.М. 
Дастаеўскі. Дык чаму сталыя, заклапочаныя лёсам краіны людзі, пярэчаць вяртанню да сваіх асноў. І не фестывалі накшталт “Славянскі кірмаш” ці конкурсы прыгажосці патрэбныя нашым дзецям, а майстэрні і кружкі, гістарычныя і краязнаўчыя клубы.  Толькі калі працэс патрыятычнага і сямейнага выхавання будзе перакладзены ў духоўна-маральнае рэчышча і будзе ажыццяўляцца па-беларуску, на основе бацькоўскіх традыцый мы ўбачым вынікі. Выкладаць трэба маральнасць, сумленне, заснаваныя на хрысціянскіх традыцыях. І тады і ў бізнэс і ў палітыку пойдуць людзі, сумленнасць для якіх норма, і не для таго каб заняць месца  для крадзяжу ці асабістага ўзбагачэння, а каб умацоўваць і ўзвышаць Радзіму. Школьнікі павінны знаходзіць устойлівыя маральныя арыенціры. Нельга стаць паўнавартасным грамадзянінам дзяржавы, не ведаючы, што дадзеныя Богам запаведзі  "не забі", "не крадзі", "не пралюбадзейнічай" і іншыя  абавязковыя для ўсіх, безадносна да таго, веруючы ты ці не. 

Адсутнасць рэлігійнага складніку ў сістэме выхавання адбіваецца і на якасці ведаў і на маральна-псіхалагічным клімаце школы і сям’і. Бо ў некаторых сучасных дзяцей няма ні працавітасці, ні цярпенні, ні веры. Хрысціанская педагогіка накіроўвае выхаванне на пэўную асобу, якая павінна быць адказнай не толькі за сваё жыццё, але і за захаванне мовы, развіццё гістарычных і культурных традыцый свайго народа. Хрысціанская педагогіка ўзбагачае педагогіку свецкую цэласцю светаразумення, досведам маральнага ўкладу жыцця. 

Мэтазгодна вярнуць разбуранаы сэнс такіх светапоглядных катэгорый, як кульрура, адукацыя, выхаванне. З прац Глінскіх старцаў: "Неразумна паступаюць бацькі, навучаючы дзяцей розным навукам і замежным мовам, забываючы пра ўнутранае выхаванне", г.з. пра вучэнне Госпада. Трэба выхоўваць дзяцей жыць па-хрысціянску. "Ад добрага выхавання плады вынікаюць: 1) плён набожнага жыцця ў дзецях, 2) бацькам уцеха, 3) вечнага жыцця надзея, 4) гонар і хвала сям’і, 5) апора айчыне". 

Бацькам, вядома, трэба быць узорам у паводзінах для дзяцей. "Бо больш дзеці глядзяць на жыццё бацькоў, чым словы іх слухаюць".
Распачатыя на сённяшні дзень спробы выхавання духоўна-маральнай асобы паказваюць, што самым слабым, месцам у гэтай дзейнасці з'яўляецца сям'я. Шматлікім бацькам проста невядома, што менавіта ў сям’і адбываецца засваенне сацыяльных норм, маральных патрабаванняў і ўзораў паводзін на аснове пераймання. Таму неабходна дапамагчы бацькам усвядоміць, што ў першую чаргу ў сям'і павінны захоўвацца і перадавацца родная мова, маральныя і духоўныя звычаі і каштоўнасці, створаныя продкамі, і што менавіта бацькі адказныя за культуру дзяцей. Бо культура - гэта "культ" -  глыбокая пашана святла і апрацоўка народнага духу.

1.2. МЭТЫ, ЗАДАЧЫ І ПРЫНЦЫПЫ ПРАГРАМЫ

Мэты праграмы
1. Захаванне духоўна-маральнага здароўя дзяцей. Далучэнне іх да маральных і духоўных каштоўнасцяў хрысціянства.

2. Вывучэнне гісторыі, культуры, прыродна-экалагічнай своеасаблівасці роднага краю.

3. Імкненне адрадзіць традыцыі сямейнага выхавання.
Задачы праграмы
1. Выхоўваць павагу да маральных норм хрысціянскай маралі.
2. Стварыць умовы для ўспрымання цэласнай карціны свету.

3. Фарміраваць пачуццё любові да народа на аснове вывучэння нацыянальных культурных традыцый.

4. Развіваць здольнасць успрымаць і аналізаваць літаратурныя творы, вучыць выяўляць пачуцці, узбагачаць слоўнікавы запас.

5. Арыентаваць сям'ю на духоўна-маральнае выхаванне дзяцей 

Асноўныя прынцыпы праграмы:

I. Прынцыпы духоўна-маральнага выхавання 
Асноўны прынцып духоўна-маральнага выхавання - пабудова жыцця на аснове патрабаванняў хрысціянскай маралі.

Гуманістычная скіраванасць выхавання. 

Беларускасць (выхаванне павінна будавацца ў адпаведнасці з каштоўнасцямі і нормамі нацыянальнай культуры). 

II. Прынцыпы адбору зместу праграмы. 
Спалучэнне сучасных дасягненняў педагогікі і псіхалогіі з кананічнасцю.

Улік патрабаванняў тыпавых праграм.

III. Прынцыпы арганізацыі заняткаў. 

Нагляднасць, даступнасць, навуковасць, улік узроставых і індывідуальных асаблівасцяў дзяцей, сістэмнасць і паслядоўнасць, трываласць засваення ведаў, сувязь тэорыі з практыкай, навучання з жыццём, выхаванне ў працэсе навучання. 

1.3. АСНОЎНЫЯ ХАРАКТАРЫСТЫКІ ДЗЕЙНАСЦІ І ФОРМЫ ПРАЦЫ

Асноўныя характарыстыкі дзейнасці.

1. Спалучэнне навучання і духоўна-маральнага выхавання, інтэграцыя духоўна-маральнага зместу ў эстэтычнае, інтэлектуальнае, фізічнае развіццё і працоўнае выхаванне.

2. Выклад матэрыялу разлічана на 34 гадзіны.

3. Праграма  не прад'яўляе патрабаванняў да ўзросту, а таксама да ўзроўню развіцця дзіцяці і не патрабуе стартавых ведаў, 

4. Вялікая ўвага ў праграме надаецца працы з сям'ёй. Па магчымасці факультатыўныя заняткі праводзяцца сумесна з бацькамі.

Формы працы

Сумесныя навучальныя мерапрыемствы (Дыскусіі,  конкурсы,  семінары-гутаркі на дыялогавай аснове, гульні).

Усе віды сумеснай творчай  дзейнасці бацькоў і дзяцей. 

Правядзенне сумесных  з бацькамі святаў, спектакляў, імянінаў дзяцей; 

Прагляд  фільмаў,  выкарыстанне аўдыёзапісаў і тэхнічных сродкаў навучання. 

Экскурсіі . 

Дабрачыннасць. 

Тэматычныя вечарыны эстэтычнай скіраванасці (жывапіс, музыка, паэзія). 

Арганізацыя выстаў .  

Творчыя вечарыны.

Анкетаванне і тэставанне бацькоў з мэтай выяўлення памылак і карэкцыі працэсу духоўна-маральнага выхавання ў сям'і. 

Індывідуальныя кансультацыі.

Інфармацыйныя стэнды. 

Візіты дахаты.

Вядзенне сацыяльнай карты з мэтай вывучэння, абагульнення і распаўсюджвання досведу сямейнага выхавання. 

Сумеснае наведванне набажэнстваў.  
1.4. МЕРКАВАНЫЯ ВЫНІКІ
Праграма  ставіць сваёй мэтай дасягнуць наступных вынікаў: 
Фармаванне пазітыўнага дачынення  да навакольнага свету. 

Выхаванне пачуцця патрыятызму, запатрабавання ў самаадданым служэнні  Бацькаўшчыне. 

Далучэнне да досведу хрысціянскай культуры, знаёмства з формамі традыцыйнага сямейнага ўкладу, разуменне свайго месца ў сям'і і пасільны ўдзел у хатніх справах. 

Адказнасць за свае справы і ўчынкі.
Галоўны вынік, на які вельмі хацелася б спадзявацца, складаецца ў засваенні  вечных хрысціанскіх каштоўнасцяў. 

2. ТЭМАТЫЧНЫ ПЛАН

	№ урока
	Тэма урока
	Змест урока
	Практычныя заданні
	Дапаможныя матэрыялы

	1.
	Уводзіны. Свет вакол нас
	Што значыць жыць з Богам? Як Бог стварыў свет і чалавека? Хрысціянскія каштоўнасці. Стварэнне свету. 
	Малюнак на тэму “Прыгажосць Божага свету”

	

	2.
	Ты як асоба
	Твае адметныя прыкметы і ролі. Твой Святы Ахоўнік, таямніцы твайго імя і прозвішча. Твой тэмперамент. Твае антрапаметрычныя паказчыкі (рост, вага, пульс, крывяны ціск, колер валасоў, колер вачэй, форма твару, форма носа, размер адзення і абутку). Твая анкета. 
	Вызначэнне свайго тэмпераменту (тэст); вызначэнне сваіх антрапаметрычных паказчыкаў; запаўненне ўласнай анкеты

Знайсці звесткі пра Святога, імя якога носіш
	

	3.
	Твой арганізм і твая душа
	Твой арганізм. Органы пачуццяў. Правілы як захаваць душу і цела здаровымі.
	Намаляваць піраміду правільнага харчавання
	

	4.
	Твае таленты
	Што такое талент? Прыпавесць пра таленты. Неабходнасць развіваць свае таленты. Прыпавесць пра сейбіта.
	Скласці спіс сваіх талентаў
	

	5. 
	Дабро і зло
	Дзівосны сад сэрца. Дабро і зло. Добрыя справы.
	
	Аўтарскія казкі-размалёўкі “Казка пра ваяўнічага камара”, “Як мышанё з катом пасварыліся”

	6.
	Родная мова
	Мова – душа народа. Беларуская мова сярод іншых моў свету, яе багацце. Неабхонасць ведаць родную мову і размаўляць на ёй. Дзень роднай мовы. П’еса “Мова”. Вершы.
	Напісанне эсэ “Беларуская мова – гэта…”
	

	7.
	Твая сям’я
	Ступені роднасці. Твае бацькі. Сямейны побыт; сямейныя святы і абрады. Хрысціянскія традыцыі ў сям’і.
	Складанне табліцы “Родзічы і сваякі, ступені роднасці, месцы жыхарства”
	

	8.
	Твой род
	Што такое род. Што такое радавод. Родзічы і сваякі. Як скласці свой радавод. 


	Складанне ўласнага радаводу
	

	9.
	Геральдыка
	Геральдыка. Асноўныя правілы геральдыкі. Гербы і традыцыі іх складання. 
	Маляванне свайго гербу.
	

	10.
	Твая хата
	Сядзіба і яе элементы. Тыпы сядзібнай забудовы на Беларусі; стылі, будаўнічыя элементы. Традыцыйныя беларускія хаты, іх знешні выгляд і інтэр’ер. Народныя звычаі, звязаныя з пабудовай хаты. Сучасныя пабудовы.
	Маляванне і апісанне сваёй хаты.  
	

	11.
	Твая вуліца
	Вуліцы старажытных і сучасных гарадоў; вуліцы роднага населенага пункта.

	Маляванне схемы сваёй вуліцы, нанясенне на яе нумароў хат і прозвішчаў жыхароў. 


	

	12.
	Прырода твайго краю
	Геаграфічныя асаблівасці раёна: геалагічная будова, асноўныя формы рэльефу, карысныя выкапні, клімат, воды, глебы, расліннасць, жывёльны свет.


	 Апісанне любімага возера (рэчкі).


	Прэзентацыя “Прырода Пастаўскага раёна”

	13.
	Гісторыя твайго краю
	Даславянская гісторыя раёна. Раён у складзе розных дзяржаў.  Асноўныя падзеі.


	Складанне табліцы “Гістарычныя дзеячы на тэрыторыі раёна”.
	Сцэнарый “Ганаруся тым, што на Пастаўшчыне жыву…”

	14.
	Гістарычныя і культурныя мясціы 
	Гістарычныя і культурныя мясціны раёна, іх характарыстыка.

Этнаграфічныя асаблівасці раёна ў адзенні, абутку, прыладах працы, жыллі, побыце. Фальклорныя традыцыі; фальклорныя святы і творчыя калектывы. Самадзейная творчасць і яе аўтары.


	Апісанне (запіс) якой-небудзь даўнейшай гісторыі (традыцыя, абрад; бываліца, песня, казка, верш і да т. п.).


	Прэзентацыя “Горад Паставы”

	15.
	Твае вядомыя землякі
	Вядомыя людзі: гістарычныя асобы, удзельнікі войн і рэвалюцый, дзяржаўныя дзеячы і работнікі гаспадаркі, творчыя асобы
	Складанне табліцы “Вядомыя землякі”; падрыхтоўка рэфератаў і прэзентацый пра вядомых асоб
	Прэзентацыя “Вядомыя людзі Пастаўшчыны”

	16.
	Хрысціянскія святыні тваёй зямлі
	Хрысціянскія канфесіі. Каталіцкія, праваслаўныя і пратэстанцкія храмы тваёй мясцовасці, іх адметнасці. 
	Абазначэнне на контурнай карце раёна месцазнаходжанне існуючых і зніклых храмаў; напісанне эсэ “Мой храм”.
	Аўтарскі відэафільм “Праваслаўныя храмы Пастаўшчыны”

	17.
	Краязнаўчая экспедыцыя
	Правядзенне краязнаўчай экспедыцыі з мэтай збору матэрыялаў па гісторыі, геаграфіі і культуры сваёй мясцовасці
	
	Аўтарскія метадычныя матэрыялы: “Арганізацыя і правядзенне краязнаўчых вандровак з вучнямі”; 


3. МАТЭРЫЯЛЫ ДА ЗАНЯТКАЎ

ТЭМА 1.  УВОДЗІНЫ. СВЕТ ВАКОЛ НАС

1. Што значыць жыць з Богам? Хрысціянская вера – гэта ўпэўненасць у тым, што Бог існуе. Але проста ведаць, разумець розумам, што Бог ёсць, гэтага мала  для хрысціяніна. І нячысцікі вераць, гэта значыць ведаюць, што Бог ёсць, але пры гэтым не адыходзяць ад граху, таму ведаць - гэта мала, трэба давяраць Богу, давяраць Яго волі і, калі нас хваляць, і калі ганяць, і калі мы здаровыя, і калі здароўе нас пакідае, і калі нас любяць, кахаюць, і калі нас лаюць, ведаць, што Бог заўсёды з намі, больш таго, Ён нам не дасць выпрабаванні, якія  мы не зможам вытрываць. Успомнім прыпавесць пра самы лёгкі крыж. Нёс чалавек свой крыж. Стаміўся. Прылёг адпачыць. І прысніўся яму Гасподзь. І звярнуўся чалавек да Бога, каб той даў яму лягчэйшы крыж. Праз некалькі хвілін убачыў чалавек вялікае мноства крыжоў перад сабой. Доўга выбіраў і прымяраў чалавек тыя крыжы. Нарэшце ўзяў самы зручны, які  быў зроблены, як бы па мерцы для яго. А Гасподзь сказаў: “Ты выбраў свой крыж”. Гэта быў той самы крыж, які чалавек дагэтуль нёс.”
 Закон сумлення, натуральны маральны закон ёсць у кожнага чалавека. Гэта і ёсць голас Божы ў нашай душы. Але ёсць людзі, якія не вераць, таму што не жадаюць верыць і паўстаюць супраць ведаў, якія дае нам хрысціянства таму, што вера замінае ім жыць па сваёй волі і па сваім жаданні. Як часта бывае, што мы верым пакуль вера не замінае нам жыць. У гэтым сэнсе мы парой бываем яшчэ горшымі за  нявернікаў.

 Вера зменьвае ўнутраны свет чалавека і напаўняе яго душу радасцю. Бог заўсёды блізкі да нас, але да пары да часу мы Яго не бачым. Цуды пачынаюць адбывацца з намі тады, калі мы не ганарымся, зміраемся пад ударамі лёсу - і тое, што ўчора ўспрымалася намі як выпадковае, сёння з'яўляецца красамоўным сведчаннем клопату пра нас Нябеснага Айца. Напэўна, кожны нагадае выпадак, калі здавалася, што ўсё згублена, а потым раптам атрымлівалася, што ўсё злажылася налепшым чынам. 
 2. Хто такія светлыя Анёлы? Некалі не было ні зямлі, ні неба, ні дзён, ні начэй. Жыў толькі міласэрны Бог. Ён вечны. Не мае ні пачатку, ні канца свайго быцця. Заўсёды Ён быў, ёсць і будзе.
I задумаў Бог ажывіць усё вакол Сябе. Спачатку, калі яшчэ не было ні свету, ні чалавека, Бог стварыў Анёлаў. Гэта істоты разумныя, бесцялесныя, нябачныя і бессмяротныя. Бог адарыў іх сіламі і здольнасцямі вышэйшымі, чым сілы чалавека. Розум Анёлаў больш дасканалы, чым наш. Яны заўсёды радасна выконваюць Божую волю.
Анёлы многа разоў з'яўляліся перад людзьмі ў вобразе прыгожых юнакоў з крыламі, у беласнежным, ззяючым адзенні, падпяразаныя залатымі паясамі. Бог пасылае іх да людзей, каб праз іх абвесціць Сваю волю. 

Ці заўсёды Анёлы-ахоўнікі знаходзяцца з намі? Да кожнага веруючага Анёл прыходзіць, калі толькі мы самі злымі справамі не аддалім яго ад сябе. Вось што аднойчы Анёл расказаў манаху: “Я - Анёл. Гасподзь паслаў мяне на захаванне чалавека, які знаходзіцца ўжо некалькі дзён у гэтым непрыстойным месцы. Стаю тут таму, што не магу наблізіцца да грэшніка. Плачу таму, што губляю надзею прывесці яго на шлях пакаяння.”

Вось вы і пераканаліся ў той ісціне, што Анёлы-ахоўнікі пакідаюць нас, калі мы вядзём грахоўнае жыццё. Ведаючы гэта, будзем пазбягаць грахоў і не будзем  аддаляць ад сябе нашых нябачных сяброў, абаронцаў і заступнікаў. Будзем плаціць ім любоўю за любоў. 

 3. Хто такія цёмныя анёлы, або нячысцікі, і ці трэба іх баяцца? 

Людзі сёння вельмі дрэнна ўяўляюць сабе, хто ж гэта такія — нячысцікі, адкуль яны ўзяліся, якімі якасцямі валодаюць. У творах Н. В. Гогаля і А. С. Пушкіна нячысцік прадстаўлены як досыць недарэчная і бесталковая істота з агідным выглядам і настолькі нізкім інтэлектам, што нават просты вясковы каваль лёгка падпарадкоўвае яго сабе, выкарыстоўваючы ў якасці транспартнага сродку. Або, узброіўшыся кавалкам вяроўкі і парай немудрагелістых ашуканскіх трукаў, злога духа абводзіць вакол пальца вядомы пушкінскі персанаж з красамоўным імем Балда (па-беларуску Доўбня). 

На процілеглым флангу галерэі літаратурных нячысцікаў — Воланд Булгакава. Гэта ўжо ледзь не ўсемагутны вяршыцель чалавечых лёсаў.

Царкоўнае падданне кажа, што духоўны свет анёлаў быў створаны Богам яшчэ да стварэння матэрыяльнага свету. Але здарылася катастрофа, у выніку якой  анёлы, якія ўзначальваюцца сатаной, адпалі ад свайго Творцы: захапілі з неба трэцюю частку зорак і зрынулі іх на зямлю. 

Бо анёлы не былі падабенствам аўтаматаў, цвёрда запраграмаваных на паслухмянства. Бог стварыў іх з любоўю, і выкананне Яго волі павінна было стаць у анёлаў зваротнай праявай любові. А любоў магчыма толькі як рэалізацыя свабоднага выбару. І Бог даў анёлам гэту магчымасць выбіраць — быць з Богам ці быць без Бога… 

Люцыпар палічыў сябе роўным Богу, і вырашыў Яго пакінуць. Разам з ім гэта рашэнне прыняла трэцяя частка анёлаў. І адбылася на небе вайна: Архангел Міхаіл і Анёлы яго ваявалі супраць войска Люцыпара і прагналі іх з неба. Так Люцыпар стаў сатаною, а спакушаныя ім анёлы — нячысцікамі. 
Зайздросцячы Богу, але не маючы  магчымасці прычыніць Яму якую-небудзь шкоду, нячысцікі ўсю сваю нянавісць да Творцы распаўсюдзілі на Яго тварэнне – чалавека. 

Адракаючыся ў хрышчэнні ад сатаны, чалавек даручае сябе Таму, Хто мае абсалютную ўладу над сатаной. Таму, нават калі нячысцікі нападаюць на хрысціяніна, гэта не павінна яго дужа палохаць. Такі напад магчымы пры адзінай абавязковай умове: калі яго дазволіць Бог. Укус змяі смяротны, але майстэрскі лекар умее рыхтаваць са змяінага яду лекі. Так і Бог злую волю нячысцікаў можа выкарыстоўваць як сродак для вылячэння чалавечай душы.  
Таму адзіна правільнае і бяспечнае для чалавека стаўленне да нячысцікаў, якія звар'яцелі ад злосці, — не мець з імі нічога агульнага, пра што і просяць Бога хрысціяне ў заключных словах малітвы «Ойча наш»: …не ўвядзі нас у спакусу, але пазбаў нас ад злога (ліхога). Цяпер вы ведаеце як адносіцца да Светлых Анёлаў і да цёмных духаў.
4. Як Бог стварыў свет і чалавека.  Бог стварыў зямлю, на якой мы жывём. I задумаўся: што трэба, каб на зямлі было добра і прыгожа?
У першы дзень стварыў Бог святло, бо дагэтуль навокал была страшная цемра. I светла стала на зямлі.
На другі дзень стварыў Бог неба, якое вы бачыце над сабой.
На трэці дзень Бог сабраў усю ваду, якая цякла па зямлі, у моры, рэкі, азёры, ручайкі. А дзе вады не было, там засталася сухая зямля, на якой вы бачыце вялікія і малыя горы.
I сказаў Бог на трэці дзень: «Няхай растуць на зямлі травы, гародніна, кветкі. Няхай на зямлі растуць розныя дрэвы і прыносяць плады. Так і сталася, як сказаў Бог. Зямля адразу папрыгажэла.
На чацвёрты дзень стварыў Бог на небе свяцілы. I загадаў, каб адно свяціла днём, а другое — ноччу. На зямлі стала прыгожа і светла, свяціла сонейка. Але ніводнай жывой істоты яшчэ не было ні на зямлі, ні на небе.  Усюды панавала цішыня.
На пяты дзень Бог пусціў у ваду рыб, а ў паветра — птушак. Ажылі вада і паветра.

Калі вы ўсур'ёз зацікавіліся жывой прыродай, вы зразумееце, якім вялікім творцам быў Міласэрны Бог.

На шосты дзень Бог стварыў жывёл і звяроў Зямных. I з'явіліся яны на зямлі кожнага роду па пары, каб маглі размнажацца.
Вось цяпер на зямлі стала добра і весела. Ажыла прырода.  Бог міласціва пазіраў на сваё тварэнне. Сапраўды гэта было добра. Прачытайце урывак аб стварэнні Нарніі з казкі Клайва С. Льюіса “Хронікі Нарніі”. 
 Бог стварыў чалавека пасля таго, як стварыў неба і зямлю і ўпрыгожыў зямлю раслінамі, засяліў яе жывёламі. Малпаў, роўна як і іншых жывёл Бог пакінуў такімі, як яны ёсць, а чалавека стварыў асобна. І толькі ў школьных падручніках усё яшчэ сцвярджаецца гэта недарэчнасць, быццам чалавек паходзіць ад малпы.

І ў жывёл ёсць неабходны для іх розум, памяць, кемлівасць. Яны ўмеюць кантактаваць адзін з адным рознымі гукамі. Жывёлы могуць мець такія якасці, як даверлівасць ці хітрасць, помсліваць ці пакорнасць.  

Але чалавек ва ўсіх гэтых уласцівасцях развіты больш. І пачуцці, і розум, і гаворка ў чалавека значна багацейшая. Наша сумленне, наша разуменне Бога і здольнасць з ім мець зносіны адрозніваюць нас ад усіх жывёл. Душа чалавека  не памірае. 
 Пытанні і заданні:

 1. Што павінен ведаць  хрысціянін?

2. Ці запомнілі вы  у якія дні і што стварыў Бог?

3. Прыгадайце цікавыя факты пра свойскіх жывёл і дзікіх звяроў, якія жывуць на нашай зямлі.
4. Чым адрозніваецца чалавек ад жывёл?

ТЭМА 2. ТЫ  ЯК  АСОБА
1. Твае адметныя прыкметы і ролі. Кожны чалавек – адзіны і непаўторны на планеце Зямля. Ён мае шэраг вонкавых і ўнутраных прыкмет, якімі адрозніваецца ад іншых людзей. Гэта рост, вага, пульс, крывяны ціск, колер валасоў, колер і форма вачэй, форма вушэй, радзімыя плямкі, памер адзення і абутку, характар, тэмперамент, а таксама імя і прозвішча.

Некаторыя прыкметы чалавек мае з часу нараджэння, іншыя набывае на працягу жыцця. (Прывядзі прыклады прыкмет, якія  чалавек набывае ад нараджэння, а якія - на працягу жыцця).

Акрамя гэтага кожны жыхар планеты Зямля выконвае шмат розных абавязкаў, або роляў, якія ўплываюць і на яго знешні воблік, і на паводзіны. Напрыклад, вучань можа быць матэматыкам (калі добра вывучае гэты прадмет), турыстам (калі ўдзельнічае ў паходах), музыкантам (калі добра іграе на музычным інструменце), спеваком (калі спявае у школьным хоры) і да т. п.

З усіх гэтых прыкмет і асаблівасцяў складаецца ўласнае “Я”.

На працягу жыцця ролі чалавека не застаюцца пастаяннымі, бо ён расце, сталее, атрымлівае адукацыю, прафесію. Таму паступова ў кожнага чалавека мяняюцца яго ролі ў сям’і і ў грамадстве. (Прывядзі прыклады змены роляў чалавека на працягу жыцця ў сям’і і ў грамадстве).
2. Таямніцы твайго імя. Адным з самых дарагіх і любімых слоў для чалавека з’яўляецца ўласнае імя. Яго выбіраюць бацькі пасля нараджэння дзіцяці і яно ідзе з чалавекам па жыцці да скону. Па імёнах мы запамінаем людзей, па імёнах мы звяртаемся да іх. А які сэнс маюць нашы імёны і як яны ўтварыліся? У даўнія дахрысціянскія часы імёны не толькі служылі для абазначэння асобы і вылучэння яе з ліку іншых, але і павінны былі абараняць чалавека ад злых сіл. Старажытныя людзі верылі ў магічную сілу слова і былі ўпэўнены, што жывёлы, дрэвы, розныя з’явы прыроды, назвы якіх узяты ў якасці імён, становяцца апекунамі, абаронцамі іх носьбітаў. У тыя часы ўжываліся такія імёны, як Воўк, Ліс, Заяц, Гром, Лебедзь, Бабёр, Траццяк, Рабы, Крывы і ім падобныя. Многія з тых старажытных імёнаў сталі асновай сучасных прозвішчаў (Прывядзі прыклады). Некаторыя імёны адлюстроўвалі пачуцці і жаданні людзей: Надзея, Любоў, Уладзімір, Уладзіслаў, Яраслаў, Любамір, Багалеп, Радаслаў, Багдан, Яраполк, Барыслаў, Святаполк. (Паспрабуй растлумачыць сэнс гэтых імёнаў). Такія славянскія імёны былі распаўсюджаны ў ХІ-ХVІІІ стагоддзях, але зараз яны сустракаюцца рэдка.

З хрысціянствам на Беларусь прыйшлі каталіцкія і праваслаўныя імёны, як уласна грэчаскія, так і старажытнарымскія, старажытнаяўрэйскія, сірыйскія, егіпецкія. Кожнаму хрысціяніну Бог дае пры хрышчэнні Анёла-ахоўніка, які нябачна ахоўвае чалавека ва ўсё яго зямное жыццё ад бед і напасцеў, перасцерагае ад грахоў, засцерагае ў страшную гадзіну смерці, не пакідае і па смерці.

У дзень хрышчэння дзіця звычайна атрымлівала імя, якое запісана ў святцах – царкоўных кнігах, дзе пералічваліся ўсе святыя і царкоўныя святы ў каляндарным парадку. Прычым, па форме імя можна было даведацца, да якой хрысціянскай канфесіі належыць чалавек. Калі ў католікаў сустракаліся імёны Базыль, Ян, Барбара, Тодар, Юзаф, Стэфан, Гелена, то ў праваслаўных адпаведна Васіль, Іван, Варвара, Фёдар, Іосіф, Сцяпан, Алена. У вёсках, калі некалькі чалавек мела адно імя, то ўжываліся розныя яго формы, напрыклад, Ян-Янка-Янук-Івась; або Пётра-Пятрусь-Пятрук. 

 Калі мы не памятаем дату свайго хрышчэння, але  жадаем ведаць, якому ж нябеснаму заступніку маліцца, то трэба знайсці Святога, імем якога мы названы. Завуць вас Мікалай,  пагледзіце ў календары, спытаеце ў святара, памяць якога Мікалая найбліжэйшая да дня вашага нараджэння і ідзе ўслед за ім - гэта і ёсць ваш Святы. А калі вы ўжо духам далучыліся да Свяціцеля Мікалая Цудатворцы, не бянтэжцеся – ён ваш Святы. У небе ўсё  спалучана з любоўю. Зразумела, трэба ведаць жыццё свайго Святога.

        Кожнае імя хавае таямніцу асобы. Таму трэба ўнікаць у імя, якое мы носім. Калі цябе завуць Таццяна - заснавальніца, распарадчыца, гэта значыць, што хата твая і гаспадарка павінна быць у поўным парадку, ўсё ляжаць на сваім месцы. А калі цябе завуць Андрэй - мужны, то значыць баязлівасць табе зусім не да твару.  Калі ты названы ў гонар Сергія - імкніся да сардэчнай малітвы, калі твая Святая праведная Іуліянія - умей быць з людзьмі ветлівай, а калі ты Міхаіл, то ваюй супраць усяго злога.

      Кожнае імя нясе ў сабе нейкі сэнс, які можна вызначыць, калі перакласці яго на беларускую мову. Напрыклад, Васіль – “царскі”, Генадзь – “радавіты, высакародны”, Марына – “марская”, Алег – “святы”, Мікіта – “пераможца”, Алена – “сонечная, светлая”. (Сэнс некаторых найбольш распаўсюджаных імён можна знайсці  ў царкоўным календары).
Цікавыя факты. 1. Адно і тое ж імя ў розных народаў гучыць па-рознаму. Рускае Іван прыйшло з грэцкага Іаанн, якое ў сваю чаргу патрапіла са стараяўрэйскай мовы, дзе мела форму Іоханан, што значыць, “той, каго мілуе Бог”. Цёзкамі Івана з’яўляюцца імёны Джон (англійскае), Ёханес, Ёган (нямецкае), Жан (французскае), Джавані (італьянскае), Юхан (шведскае), Енс (датскае), Хуан (іспанскае), Юханна (арабскае).

2. Пасля Кастрычніцкай рэвалюцыі ў 20-30-я гады ХХ стагоддзя некаторыя бацькі давалі сваім дзецям штучна утвораныя імёны: Рэм – ад “рэвалюцыя міравая (сусветная)”, Кім – ад “камуністычны інтэрнацыянал”, Акцябрына – народжаная Акцябром (Кастрычнікам), Гіпатэнуза, Гімалай, Турбіна, Трактар, Дызель, Рэўдзіт (рэвалюцыйнае дзіця.

3. Таямніцы твайго прозвішча. Каб адрозніць людзей з аднолькавымі імёнамі або ахарактарызаваць асобу ў старажытныя часы ўзнікла патрэба ў дадатковых сродках для абазначэння таго ці іншага чалавека. Такімі сродкамі і сталі другое імя, імя па бацьку, мянушка, назва мясцовасці, якія далі пачатак прозвішчам.

Прозвішчы ўтвараліся рознымі шляхамі і прыйшлі на нашу тэрыторыю з розных моў. Найбольш пашыранымі былі наступныя спосабы: а) ад дахрысціянскіх імён і мянушак ( Рысь, Воўк, Зайцаў, Бабровіч, Собаль); б) ад прафесіі чалавека (Каваль, Лавец, Шапавал, Кравец, Бондар); в) ад паселішча, дзе чалавек нарадзіўся (Палачанін, Віцьбіч, Свірскі, Тураўскі); г) ад мясціны, дзе знаходзіўся фальварак, маёнтак, зямельны надзел (Падгайскі, Залескі, Падліпскі, Падлужны, Лесавік); д) ад характэрнай прыкметы знешнасці, характару, звычкі (Маўчан, Піскуновіч, Бяспалы, Таўкач, Крывенькі, Весялоўскі); е) ад назваў старажытных багоў, міфалагічных істот (Гром, Бажок, Лель, Марозаў, Пярун); ё) ад хрысціянскіх імён (Іваноўскі, Александровіч, Барысюк, Амбразевіч, Паўлоўскі); ж) ад назваў народаў або этнічных груп (Кацапаў, Палячок, Лях, Мазуркевіч, Прус, Чаховіч, Швед, Шваб, Маскалёў, Жамойдзь, Турак, Татарэнка). 

Многія беларусы маюць тыпова рускія, польскія, нямецкія, татарскія, літоўскія прозвішчы: Іваноў, Пятроў, Дзянісаў, Трафімаў, Дзёмін, Козыраў; Альшэўскі, Зелянкоўскі, Стахоўскі, Янкоўскі, Станкевіч, Шпілеўскі, Панятоўскі; Фурман, Цандзер, Шанц, Фунт, Хільман, Кошман; Кардаш, Бесан, Бут-Гусаім, Баслык, Султан, Кучук; Каўрус, Мальдзіс, Тумас, Мажэйка, Кудрыс, Пунтус. 

4. Твой тэмперамент. Характэрнай рысай кожнага чалавека з’яўляецца яго тэмперамент. Гэта асаблівасць унутранай яго сутнасці, якая перадаецца пры нараджэнні ад бацькоў, і ад якой залежыць характар.
Існуюць чатыры тыпы тэмпераменту. Прачытай пра кожны з іх і паспрабуй вызначыць, да якога тыпу належаш ты.

Халерык. Гэта чалавек успыльчывы, рухавы, але задужа самаўпэўнены. Ён часта прыдумляе штосці новае і цікавае, але, звычайна, не даводзіць задуманае да канца. Ён нецярплівы і калі захопіцца, яго цяжка спыніць. Такі чалавек не любіць чакаць. Рухаецца ён хутка, мае добрую памяць, лёгка і хутка запамінае.

Такі тэмперамент быў у А. С. Пушкіна, цара Пятра І, у героя вядомага мультфільма Карлсана.

Сангвінік. Чалавек гэтага тыпу ўраўнаважаны і рухомы, добра валодае сабой, упэўнены ў сваіх сілах. Ён часта прыдумляе нешта новае і робіць так, як задумаў. Лёгка прыстасоўваецца да новых абставін, лёгка ўваходзіць у новыя кампаніі. Гаворка ў яго хуткая, гучная, з жывой інтанацыяй і мімікай. Але густы і інтарэсы ў такога чалавека непастаянныя. Калі яму нецікава, то ён адкрыта сумуе, але калі захоплены чымсці, то абавязкова давядзе справу да канца. Ён валодае добрымі арганізатарскімі здольнасцямі.

Такі тэмперамент мелі Напалеон, Сувораў, герой казкі Бураціна.

Флегматык. Гэта спакойны ўраўнаважаны чалавек. Гаворыць у асноўным па справе, не любіць пустых слоў і абяцанняў. Ён прапануе новыя ідэі толькі пасля таго, як усё добра вывучыць і разлічыць. Можа доўга і спакойна працаваць, умее чакаць. Гаворка яго спакойная, без эмоцый. Да новых абставін прыстасоўваецца марудна. У залежнасці ад выхавання з яго можа вырасці або вялікі лянотнік, або напорысты баец.

Флегматыкамі былі: Кутузаў, Крылоў, кот Матроскін.

Меланхолік. Для такога чалавека характэрны нерашучасць, няўпэўненасць, яму цяжка зрабіць выбар. Ён не любіць ісці на кантакты з незнаёмымі людзьмі. Часта крыўдзіцца. Голас у яго ціхі, гаворка замаруджаная. Вельмі хвалюецца перад важнымі падзеямі. Калі сутыкаецца з цяжкасцямі, то яго агортвае адчай. Але меланхолік – выдатны працаўнік, калі трэба ўсё выконваць па правілах і яго будуць падтрымліваць.

Меланхолікамі былі Гогаль, Чайкоўскі, П’еро, ослік Іа.

Вельмі часта ў чалавеку спалучаюцца рысы ўсіх тэмпераментаў. Нельга лічыць адзін тэмперамент добрым, а другі – дрэнным, бо каштоўнасць чалавека вызначаюць яго паводзіны і справы.

Вызначыўшы свой тэмперамент, ты зможаш паглядзець на сябе як бы з боку, падумаць, што можна паправіць у сваім характары, якія яго рысы змяніць да лепшага.

5. Твае антрапаметрычныя паказчыкі. Акрамя імя і прозвішча кожны чалавек адрозніваецца ад іншых сваімі знешнімі і ўнутранымі прыкметамі, якія можна назваць антрапаметрычнымі паказчыкамі. Іх існуе шмат, але да найбольш адметных можна аднесці рост, вагу, пульс, крывяны ціск, колер валасоў, колер вачэй, форму твару, форму носу, размер адзення і абутку. (Вызнач свае антрапаметрычныя паказчыкі, запісаўшы іх у табліцу ў сшытку).

Пытанні і заданні: 

 1. Па якіх прыкметах адрозніваюцца людзі паміж сабой?

         2. Як утварыліся імёны і прозвішчы?

3. Як падзяляюць людзей па тыпах тэмпераменту?

Дадатковы матэрыял

АНКЕТА

	Святы-пакравіцель. Дзень Анёла
	

	Любімае выказванне ці прыпавесць з Бібліі
	

	Знак Задыяка
	

	Стыхія
	

	Любімы дзень тыдня
	

	Любімыя кветкі
	

	Любімыя колеры
	

	Любімая лічба
	

	Любімыя расліны, кветкі
	

	Любімыя жывёлы
	

	Любімая беларуская кніга
	

	Любімая беларуская казка
	

	Любімы беларускі пісьменнік
	

	Любімы верш на беларускай мове
	

	Любімы беларускі кампазітар
	

	Любімы беларускі мастак
	

	Любімая беларуская песня
	

	Кім бы ты хацеў (хацела) стаць
	

	У якой краіне хацеў (хацела) б пабываць
	

	Найлепшы сябар (сяброўка)
	

	Захапленні
	


ТЭМА 3. ТВОЙ АРГАНІЗМ І ТВАЯ ДУША
1. Твой арганізм. Усе органы складаюцца з  клетак. У розных органах яны розныя, ды і ў кожным органе сустракаюцца розныя разнавіднасці клетак. Жыццядзейнасць кожнай клеткі нашага арганізма патрабуе  падводу паветра, іншых патрэбных рэчываў і выдалення вуглякіслага газу і адпрацаваных рэчываў. Усю гэту працу здзяйсняе кроў. Кроў рухаецца сэрцам. 
Каб наша цела падтрымлівала  форму і ўсе органы размяшчаліся на сваіх месцах, усярэдзіне створаны адмысловы каркас - шкілет. Ён складаецца з костак. Узгадненнем працы ўсіх органаў цела і органаў пачуццяў, а таксама разумовай дзейнасцю займаецца мозг. Мозг з адыходзячымі нервамі называецца нервовай сістэмай. Без яе немагчымая праца ніводнага органа. 
Галоўны орган пачуццяў - зрок. Орган зроку - вочы. Акрамя зроку, які дае чалавеку больш за ўсё паведамленняў пра навакольны свет, Бог даў чалавеку слых, каб слухаць гаворку і розныя гукі. Вонкавы орган слыху - вуха. Важныя органы для чалавека - нос, які адрознівае пахі, і язык, які адрознівае салодкае, горкае, кіслае і салёнае, скура, якая дазваляе чалавеку адчуваць гарачае і халоднае, сухое і мокрае,

 2. Твая душа. Органы пачуццяў - вароты душы. Нажаль, яны самі сабою няздольныя разбіраць, што карысна мозгу,  а што  шкодна. Нясуць яны сігналы ў мозг аб усім запар, таму нам трэба берагчыся ад шкодных уражанняў. 

Твая душа і цела жывуць неразлучна да самай смерці. Разам цешацца і смуткуюць, разам грашаць і разам выпраўляюцца. У "Прыпавесці пра чалавечую душу і пра цела" Кірыла Тураўскі ў сімвалічна-алегарычнай форме раскрывае перад чытачамі сутнасць ўзаемаадносін цела і душы. 

Сутнасць прыпавесці такая. Нейкі гаспадарлівы чалавек, уладкаваўшы вінаграднік, пасадзіў ахоўваць яго сляпога і храмога, паспадзяваўшыся на тое, што гэтыя ўбогія людзі не змогуць пракрасціся за агароджу. За выкананне працы ён паабяцаў ім плату, за крадзеж - пакаранне. І ўсё ж вартаўнікі спакусіліся лёгкай здабычай, храмы сеў на сляпога, яны ўдваіх увайшлі ў вінаграднік і абакралі яго, за што і былі пакараныя.  

 У тлумачэнні Кірылы Тураўскага сэнс прыпавесці ў тым, што Бог, стварыўшы свет і зямлю, абяцаў падарыць яе ў свой час чалавеку, але чалавек, пераступіўшы закон Божы, вырашыў сам узяць абяцанае. 

Цікава, што ў інтэрпрэтацыі Кірылы Тураўскага ініцыятарам злачынства становіцца сляпы (г.зн. душа), бо ён нясе на сабе храмога.  Аднак вінаваты і храмы (г.зн. цела),  можа, нават больш вінаваты, чым сляпы. Бо гэта ён распісвае хароство вінаградніку і спакушае ім сляпога, перад чым сляпы не можа выстаяць. Інакш кажучы, цела - гэты непасільны цяжар для душы, якая не можа выстаяць перад спакусамі і пачынае грашыць. Але ў выніку вінаватыя абодва. А асноўная прычына  граху - забыццё страху перад Богам.
Важна, каб душа была гаспадыняй, а цела слугою, а не наадварот. Смерць будзе толькі часовым разлучэннем душы і цела. Надыдзе час Другога Прышэсця Хрыстова і ўваскрэсення мёртвых. Тады зноў злучацца душа і цела. Толькі гэта будуць ужо зусім не цяперашнія целы.

Светлая багалюбівая душа, якая рабіла справы добрыя, а грахі  абмыла пакаяннем, атрымае і цела такое ж светлае, з якім убачыць і вечнае, радаснае жыццё з Богам. Душа змрочная, самалюбная і адданая граху, атрымае  цёмнае, змрочнае цела і будзе мучыцца вечна.
Нават цяпер парой нашы грахі адлюстроўваюцца на нашым целе, на здароўі, на настроі, на адносінах з блізкімі, на ўсім нашым жыцці. А тады і грэх і дабрадзейнасць напішуцца на целе і на твары зусім відавочна.
3. Правілы як захаваць душу і цела здаровымі. Існуе некалькі простых правіл, якіх варта прытрымлівацца, каб захаваць здароўе цела і душы. Вось яны. 

1. Замяні фільмы, тэлеперадачы і кампутарныя цацкі чытаннем добрай кнігі і жывой гульнёй. Сярод гульняў ёсць і падобныя кампутару - дурныя і шкодныя: даміно, карты, іншыя рызыкоўныя забаўкі, дзе ўсё залежыць ад выпадку. Такія гульні таксама трэба выключыць, не гуляць у іх і не глядзець, як іншыя гуляюць.
2 Беражы душу ад  відовішчаў грахоўных, беражы і самі вочы. Не чытай лежучы і не чытай у транспарце. Не чытай і не пішы пры цьмяным святле. Настольная лямпа павінна мець магутнасць не меней 60 Вт. Яна не павінна свяціць прама ў вочы, павінна мець адпаведны каўпак зверху. Не паднасі блізка да вачэй вострыя прадметы і ні ў якім разе не гуляй з імі, накіроўваючы на сваіх прыяцеляў. Вока вельмі лёгка пашкодзіць і зусім страціць, і яго нічым не заменіш.

3. Беражы і слых свой ад слухання ўсяго шкоднага і грахоўнага: брудных анекдотаў, плётак, паклёпу,  брыдкаслоўя.  Засцерагаючы  душу, беражы і самі вушы. Пазбягай гучных рэзкіх гукаў. Не калупай у вушах цвёрдымі прадметамі. Пры захворванні вуха своечасова звярніся да лекара.

4. Узбройся супраць граху. Адчуваеш, што ганарышся, лянуешся, скнарнічаеш, злуешся - не давай выйсця крыўднаму слову, грахоўнаму жаданню,  своечасова спыніся і павініся. Бог уціхамірыць грэх - звера, які прачнуўся ў табе. 
У нашы дні часта прапаведуецца, што, маўляў, трэба берагчы сябе, сваё сэрца і свае нервы ад любых напружанняў, стрэсаў. Некаторыя нават выкладаюць гэты прынцып у грубай форме: плюнь на ўсё і беражы здароўе. Але здаровым, спакойным такі чалавек не будзе. Гнеў на таго, хто яму перашкодзіў, зайздрасць, незадаволенасць і прагнасць - усе гэтыя грахі нікуды ад яго не сыдуць. Яны вось і з'ядуць яго ўсякімі стрэсамі.

Насупраць, жадаеш, каб сэрца тваё было здаровым, - рабі яго чыстым. Блажэнныя чыстыя сэрцам - таму што яны Бога ўгледзяць.  Не ўтойвай крыўду, прабач і сябру, і ворагу. Не лічы сябе лепшым за іншых - і не стане грызці цябе зайздрасць. Дапамажы бліжняму, іншы раз ахвяраваўшы сваім спакоем - і сам убачыш, як сэрца тваё будзе радасным. 

Цяжка ўсё гэта? Не сумуй! З табою Бог і ўсе святыя. Заступнікаў у цябе шмат. А каму з верных Богу ў гэтым жыцці было лёгка?

5.  Курэнне, п'янства і наркотыкі - цяжкі грэх. Святы Апостал Павел вучыць нас услаўляць Бога і душой, і целам нашым, ён кажа, што і целы нашы - не свае, не наша ўласнасць. Бо не чалавек жа стварыў чалавека. Целы нашы - храм Святога Духу. Таму проста злачынна так паганіць гэты храм Божы - наша цела, пасяляючы ў ім нячыстага. Яды тытунёвыя і наркатычныя выклікаюць у чалавека мноства хвароб. 

6. Больш рухайся. Сам арганізм патрабуе руху. Залішняя нерухомасць - першая памылка. Звычка наперакос сядзець за партай ці горбіцца – другая. Калі ты жывеш у вёсцы, то не пазбягай звычайных сельскіх прац. Калі ж жывеш у горадзе і фізічная праца сустракаецца табе не часта, даводзіцца вынаходзіць замену - фізкультуру і спорт. Гэта, вядома, горш, чым натуральная праца. Спаць пажадана на цвёрдым ложку, з невялікай не занадта мяккай падушкай. Усім гэтым умацуеш сваё цела і душу прызвычаіш да цярпення.

7. Харчуйся правільна. Не забывай маліцца перад ежай і пасля ежы. Дзякаваць Богу за хлеб надзённы - гэта наш прамы абавязак. І ўсё, што робіцца, з малітваю і падзякай, абавязкова пойдзе на карысць і душы, і целу. Чалавеку па прыродзе ўласцівая раслінная ежа. Мясная была дазволена людзям толькі пасля патопу. Таму раслінная ежа і павінна складаць аснову нашага харчавання. Гародніна і садавіна, асабліва свежыя, утрымоўваюць жыццёва неабходныя рэчывы - вітаміны. Таму без расліннай ежы доўга не пражывеш, а без жывёльнай шматлікія манахі абыходзіліся ўсё жыццё.  Не еш на хаду. Такая звычка безумоўна шкодная для здароўя, паколькі не дае адпачынку страўніку. Абед і вячэра  павінны быць па магчымасці ў адзін і той жа  час.  Імкніся выхоўваць і ўтаймоўваць сваю волю. Не прывыкай да вытанчанай і салодкай ежы. Такія ж парады даюць і свецкія дыетолагі. 

Пытанні і заданні:

1. Як захаваць душу і цела здаровымі?

2. Намалюй піраміду рацыянальнага харчавання.

ТЭМА 4. ТВАЕ  ТАЛЕНТЫ

1. Прыпавесць пра таленты. Францішак Багушэвіч пісаў: “Бог ня роўна дзеле”. Людзі сапраўды неаднолькавыя і абсалютнай роўнасьці ва ўсім не бывае. Аднак, калі мы скардзімся на тое, што камусьці дадзена больш, варта падумаць, што ў першую чаргу трэба добра скарыстаць тое, што дадзена нам.

Адабраць у беднага і даць багатаму ўспрымаецца як відавочная несправялівасць, зь якой цяжка прымірыцца. Аднак  успомнім прыпавесць пра таленты. Чалавек, адпраўляючыся ў чужую краіну, паклікаў рабоў сваіх і даручыў ім свой маёнтак. Аднаму ён даў пяць талентаў, другому - два, а трэцяму адзін талент: кожнаму - па сіле. (Дарэчы талент – гэта 24 кг срэбра).

Той, што атрымаў пяць талентаў, уклаў іх у справу і набыў яшчэ пяць талентаў. Таксама той, што атрымаў два таленты, набыў яшчэ два. Той жа, што атрымаў адзін талент, не захацеў працаваць, пайшоў і закапаў срэбра  ў зямлю. 

Пасля доўгага часу, вярнуўся гаспадар і пахваліў двух рабоў, ад якіх атрымаў сваё срэбра з прыбыткам.  А ў хітрага і гультаяватага раба загадаў забраць талент і аддаць рабу, у якога было дзесяць талентаў.
 Рэакцыя прысутных на загад евангельскага гаспадара: „Вазьміце ў яго талент і дайце таму, у каго іх дзесяць” была спакойная, бо трэці слуга  ня быў працавіты. Атрыманы дар схаваў і нічога не прыдбаў, а кожны сам, на ўласную адказнасьць і ўласнымі сіламі, павінен развіваць дадзеныя яму здольнасці і магчымасці.

 Таленты — якія б яны не былі  — атрымаў ад Бога кожны з нас. Гэта фізычныя і інтэлектуальныя здольнасьці, магчымасці прыродныя або атрыманыя ў спадчыну. Кожны талент  не дадзены выпадкова і ён з’яўляецца заданнем. Каму дадзены прыгожы голас — хай сьпявае добрыя песні, у каго дар аратарства — хай прамаўляе і заклікае да добрага. Не зрабіць нешта добрае, маючы дзеля гэтага магчымасці, гэта ня проста лянота, але злачынства. 

Да атрыманага дару можна паставіцца дваяка: або дар не прыняць, адкінуць, або яго развіваць, каб ён даваў плён у нашым жыцці і — цераз нас — у жыцці нашых бліжніх. Плён павінны прынесці ў першую чаргу боскія цноты: вера, надзея і любоў, але таксама такія дабрадзейнасці, як цярплівасць, стрыманасць, лагоднасць, паслужлівасць, вернасць ды іншыя станоўчыя рысы. І калі мы шмат працуем не на сваю карысць, а на карысць іншых людзей, са светлымі намерамі, нашы  прыродныя таленты і здольнасці памнажаюцца. Такім чынам адбываецца тое, аб чым гаворыцца ў Дабравесці (Евангеллі): “Кожнаму, хто мае, дададзена будзе”. Вы, напэўна, заўважылі, што таленавітыя людзі маюць рознабаковыя таленты.

 Так, Еўфрасіння Полацкая была і асветніцай, і перакладчыцай, і карысталася вялікім аўтарытэтам як асоба духоўная. Яна збірала вакол сябе таленавітых людзей, напрыклад, дойлід Іаан, які пабудаваў Спаса-Еўфрасіннеўскую царкву і  ювелір Лазар Богша, якому Еўфрассіння заказала крыж. Крыж Еўфрассінні Полацкай – наш неацэнны агульнанародны скарб. Цяпер Беларусь шукае яго. Цікава, што па адной з версій у Другую сусветную вайну немцы закапалі крыж Еўфрасінні Полацкай  разам з іншымі каштоўнымі рэчамі на тэтыторыі Пастаўскага раёна, бо не змаглі вывесці па нейкай прычыне ў Літву і далей у Германію. Да Еўфрасінні звярталіся за парадамі гараджане і магнаты. Яна выконвала і дыпламатычныя місіі, прыміраючы князёў у міжусобіцах. 

Беларускі пісьменнік Уладзімір Караткевіч набыў вядомасць перш за ўсё як празаік, аўтар папулярных гістарычных раманаў і аповесцяў, але ж ён быў і выдатным паэтам, і вельмі добра маляваў. 
Вы, напэўна, заўважылі, што многія дзеці паспяваюць добра вучыцца ў школе, наведваць музычную і мастацкую школы, удзельнічаць у розных мерапрыемствах. Яны старанна развіваюць свае таленты. Але трэба памятаць, што галоўныя таленты чалавека – гэта уменне любіць, спачуваць, быць добрым да ўсіх людзей, жывёл, птушак і другіх жывых істот, што насяляюць нашу Зямлю.
2. Прыпавесць пра сейбіта. Каб развіць свой талент, трэба быць добрым вучнем, бо зярняты ведаў, якія сеюць настаўнікі, па-рознаму ўспрымаюцца. Таму трэба ўнікаць у словы настаўнікаў і кожны можа стаць добрай зямлёй для зерня. Давайце прааналізуем прыпавесць пра сейбіта.

“Выйшаў сейбіт сеяць насеньне сваё; і калі ён сеяў, іншае ўпала пры дарозе і было патаптана, і птушкі нябесныя падзяўблі яго; а іншае ўпала на камень і, узыйшоўшы, засохла, бо ня мела вільгаці; а іншае ўпала паміж цернямі, і вырасла церне і заглушыла яго; а іншае ўпала на добрую зямлю і, узышоўшы, урадзіла плод стократны. Сказаўшы гэта,  Ісус абвясціў: хто мае вушы, каб чуць, няхай чуе! А вучні Ягоныя спыталіся ў Яго: што азначала прыпавесць гэтая? Вось што яна азначае: насенне ёсць слова Божае; а што ўпала пры дарозе, гэта ёсць слухачы, да якіх пасля прыходзіць д'ябал і забірае слова з сэрца іхняга, каб яны ня ўверавалі і не ўратаваліся, а што ўпала на камень, гэта тыя, якія, пачуўшы слова, прымаюць з радасцю, але якія ня маюць кораня і часова веруюць, а ў час спакушэння адпадаюцць; а што ўпала ў церне, гэта тыя, якія слухаюць слова, але, адыходзячы, турботамі, багацьцем і асалодамі жыццёвымі заглушаюцца і плоду ня родзяць; а што ўпала на добрую зямлю, гэта тыя, якія, пачуўшы слова, пасяляюць яго ў добрым і чыстым сэрцы і родзяць плод у цярплівасці”. 
Пытанні і заданні:

1. Што ты умееш рабіць добра?
2.  Складзі спіс сваіх  талентаў.
ТЭМА 5.  ДАБРО І ЗЛО

1. Дзівосны сад сэрца. Ці зазіраў хто-небудзь з вас у глыбіню сэрца свайго?  Там хаваецца цэлы свет, не менш цікавы і загадкавы, чым свет бачны. Калі мы кажам: "На душы радасна і светла!" - тады розум не думае ні пра што дрэннае, сумленне спакойнае і чыстае. Нібы белакрылая птушка, душа ўздымаецца і не жадае апускацца ўніз. У такія хвіліны ўсе здаюцца добрымі і мілымі, усім хочацца сказаць ласкавае слова, кожнага абняць, пашкадаваць, суцешыць. Тады Сам Бог і Збавіцель наш Ісус Хрыстос - Сонца праўды - ззяе ў сэрцы, заліваючы яго прамянямі Свайго жыватворнага святла.

Зазірнуўшы ў сябе, мы са здзіўленнем спасцігаем, што Бог пасадзіў у нашым сэрцы дзівосны сад. Чаго ў ім толькі няма! Дрэвы з зялёнай лістотай і сакавітымі пладамі і спеў райскіх птушак. Даўжэй бы падоўжыліся гэтыя хвіліны! Але, нажаль, вельмі часта "надвор'е псуецца". Раптам неба цямнее, з'яўляюцца хмары. На душы пахмурна і тужліва.

Такое здараецца, калі пакрыўдзішся на каго-небудзь (пацямненне неба) і не захочаш прабачыць (хмары). Затым пачнеш спрачацца (парывы ветра), скажаш непрыемнае, рэзкае слова (маланка), і ўспыхне сварка (гром).  Звычайная зямная навальніца прыўносіць у прыроду супакой, ачышчэнне. а навальніца грахоўная ў душы пакідае толькі адчуванне цемры, бруду і пустэчы.

Таму трэба  выявіць у сабе побач з добрымі якасцямі, укладзенымі ў нас Богам, і зусім іншыя - дрэнныя думкі, нядобрыя словы, заганныя ўчынкі, дрэнныя звычкі. І, вядома, не Бог, але мы самі вінаватыя ў тым, што райскі дзівосны сад апынуўся затоплены, а дрэвы, пазбаўленыя пладоў, сіратліва стаяць, звяртаючы да неба галіны свае ў маленні і чаканні нашага пакаяння і добрых спраў.

Добрыя справы - гэта тыя сакавітыя плады, што Самім Богам вырошчваюцца ў райскім садзе нашага сэрца. Пажадаем жа  сабраць багаты ўраджай.  

1. Будзем любіць. Любоў - паняцце надзвычай ёмістае і шматзначнае. Любоў - гэта не шчаслівая выпадковасць ці мімалётны эпізод. Яна патрабуе ад чалавека самаўдасканалення, самаадданасці, гатоўнасці да ўчынку і самаахвяраванню.  Любоў - гэта актыўная зацікаўленасць у жыцці і развіцці таго, каго мы любім. Галоўнае - любіць самому. Успомнім лацінскую прыказку: "Калі жадаеш быць любімым - любі".  Чалавек, які любіць, адчувае такую ж адказнасць за сваіх блізкіх, як і за самога сябе.  

  Можна падзяліць любоў на некалькі відаў: братэрская, бацькоўская любоў, каханне паміж мужчынам і жанчынай, любоў да сябе, любоў да прыроды, да Айчыны і любоў да Бога. Любоў да Бога -  аснова ўсіх відаў любові, здольных  змясціцца ў чалавечай душы.
2.  Будзем шчодрымі. Для таго, хто сумленна  верыць у жыццё будучага веку, прагнасць - пачуццё не проста грахоўнае, але і вельмі вар'яцкае. Колькі ні збірай багацці на зямлі, з сабою на неба не панясеш ні капейкі. Як гэта проста, і як часта людзі пра гэта забываюць. Святое Пісанне шмат разоў нагадвае нам пра тое, што зямныя скарбы толькі замінаюць чалавеку багацець душою. Ніводнай рэчы на зямлі не лічы сваёю ўласнасцю. Усё дадзена нам Богам толькі на малы час, і мы павінны дзяліцца з бліжнімі.

"Дай капейку і вазьмі Неба, не таму што яно таннае, а таму што Бог шчодры, Ён чакае і ад цябе шчодрасці,"- пісаў Іаан Златавуст. Глядзі ж, як гэта проста і які вялікі кошт міластыні.
3. Не будзем нікога крыўдзіць. Вось як смешна выглядаюць персанажы, якія б’юцца ў казках пісьменнікаў – нашых землякоў. 
І. Пракаповіч “Казка пра ваяўнічага камара”

Жыў на свеце камар

ваяўнічы, 

Меў вялікі ён інстынкт

паляўнічы.

Як дзе бойка - ён туды

мчыць адразу, 

А яго не пабілі

ні разу.

Зноў па лесе пайшла

пагалоска: 

Будзе бойка. Збіраеца

войска.

I канешне ж, камару

не сядзіцца, 

Лапкі чэшуцца, так цягне

пабіцца.

3 камарыхаю камар

развітаўся, 

Ды вясёленькі на бойку

падаўся.

Камарыха ж камара

праважала. 

Камарыха ж камару

ўсё шаптала:

"Ах камарык мой, камарык

слабенькі, 

Ну чаму ж ты мой камарык

дурненькі?

Хоць ня лез бы ты ўперад,

камарык, 

Не пашкодзіў бы прыгожы

свой тварык."

Нездарма, відаць, сэрца

балела, 

Дзень чакала, удалеч

глядзела.

А пад вечар і камарык

з'явіўся, 

Ледзь дахаты прыйшоў,

прыпыліўся.

Не ляцеў, бо ляцець ня меў сілы, -

Пабіў ногі, паламаў свае крылы.

Камарыха ля яго

прычытала 

I праз слёзы шаптала,

пытала:

"Ты скажы, што з табой

адбылося? 

Чаму мала так цябе

засталося?"

Доўга рыльцам варочаў

камарык, 

Але ж мусіў сказаць

пра ахвяры:

Т-там т-такую в-вайну 

          р-распачалі – 

З-звяры ў лесе с-слана лупцавалі.

Ну і я там, канешне,

ўвязаўся, 

Да слана таго ззаду

падкраўся.

Два разы як урэзаў

каленам, 

Дык той мяккі зрабіўся,

як сена.
Трэцці раз я хацеў яму

даць, 

Аж тым часам ён хобатам -

хрась!

Так балюча па шыі

папала, 

Што і біцца жаданне

прапала.

Як пачаў па спіне

ратавацца, 

Дык з хвастом яго мусіў

спаткацца.

Той удар быў страшэнны

бяз меры, -Паляцеў я далоў,

як паперы.

Дзякуй лёсу, мурашкі

пазналі, Адкачалі мяне,

падабралі.

Больш ніколі не буду я

біцца, -

Надта ж цяжка ляжаць

і лячыцца..."

(У дадатку прапануюцца электронныя варыянты кніг казак-размалёвак пастаўскіх аўтараў пад рэдакцыяй аўтара дадзенай праграмы).
4. Звяртаць увагу  на лепшае. Узгадаем прыпавесць пра пчол і мух. Мухі  назавуць ўсе сметніцы, але калі  вы спытаеце муху, дзе ў наваколлях растуць кветкі, яна не зможа вам адказаць. Пчала ж распавядзе вам пра пахучыя кветкі, якія растуць у акрузе, але яна не ведае, дзе смецце. Нават на квітнеючым лужку муха знойдзе бруднае месца і сядзе на яго. А пчолка ў самым смярдзючым балоце знойдзе кветачку і збярэ з яго нектар. Так і людзі. Адны, як мухі, ў кожнай сітуацыі вышукваюць штосьці дрэннае і займаюцца толькі гэтым. І ні ў чым яны не бачаць ні кроплі добрага. Тыя ж, хто падобны на пчалу, знаходзяць добрае ва ўсім.
 5. Давайце нават на зло адказываць дабром. У прыпавесці пра двух суседзяў расказваецца, як злы  чалавек паставіў  вядро з памыямі на ганак суседскай хаты, а добры гаспадар той хаты не пабег сварыцца, а памыў вядро, паклаў туды смачныя прыгожыя яблыкі, прынёс злому суседу і сказаў: “Хто чым багаты, тым і падзяліцца рады.”
Пытанне:

1. Як быць добрым?
ТЭМА 6. РОДНАЯ МОВА

1. Дзень роднай мовы. Кожны год 21 лютага ў многіх краінах свету адзначаецца Дзень роднай мовы. Гэта свята было заснавана ў 1999 годзе рашэннем Генеральнай асамблеі ААН з мэтай абароны моўнай і культурнай разнастайнасці. Яно адзначаецца па прапанове краіны Бангладэш, у якой 21 лютага 1952 года адбыліся крывавыя падзеі: пакістанская паліцыя жорстка расправілася з прыхільнікамі прызнання бенгальскай мовы ў якасці афіцыйнай мовы краіны. У час гэтых падзей загінула пяць студэнтаў.
Арганізацыя ЮНЕСКА ўсе мовы свету па ступені захаванасці падзяліла на шэсць катэгорый. Да нашага сораму і жалю, беларуская мова ўключана ў групу “нестабільных моў”, якія ў бліжэйшы час патэнцыяльна могуць знікнуць. Разам з нашай тут апынуліся мовы далганская, чукоцкая, галісійская, фрызская, баскская, ідыш.

Сумныя факты. Трывожныя. А зусім нядаўна інстытут моў у Парыжы засведчыў, што беларуская мова па мілагучнасці саступае толькі італьянскай...

Чаму беларусы адцураюцца роднай мовы? Чаму саромецца размаўляць на ёй? Запытаемся – і мы пачуем у адказ мо з дзесятак прычын. І ўсе яны будуць важкія, аргументаваныя, доказныя. Але, здаецца, іх толькі дзве: неразуменне важнасці і каштоўнасці роднай мовы і нелюбоў, непавага да роднага народу. І калі гавораць пра народ, то, звычайна, маюць на ўвазе сучаснае насельніцтва краіны. Але ж народ – гэта не толькі мы, тыя, хто зараз жыве ў Беларусі, але і пакаленні нашых продкаў, якія сваёй працай і забавамі, песнямі і казкамі, легендамі і паданнямі сцвярджалі багацце і самабытнасць беларускай мовы. Гэта і пакаленні нашых нашчадкаў, якія будуць жыць на гэтай зямлі. Чыю спадчыну мы перадаём ім? Сваю ці чужую?

Вось такі цікавы факт: выпускнікі сярэдніх школ Даніі ведаюць тысячу народных песень. А колькі народных песень ведае выпускнік нашых школ? І колькі народных песень ведаем мы, жыхары Паставаў - сталіцы міжнароднага фестывалю народнай музыкі?

Мнагавата пытанняў. Але зразумела адно: у краіне Беларусь беларуская мова ўжо не толькі сродак зносін паміж людзьмі, але і адзнака гонару, годнасці, духоўнасці і адукаванасці.

 Усміхнёмся адзін аднаму. Павітаемся па-беларуску. Пагаворым на мове. Спачатку адзін дзень. Потым – другі. Ну а потым – і ўсё жыццё...

2. Вершы пра родную мову.
Уладзімір Дубоўка

     РОДНАЯ МОВА

Родная мова, цудоўная мова!

Ты нашых думак уток і аснова!tc "Ты нашых думак уток і аснова!"
Матчын дарунак ад самай калыскі,-tc "Матчын дарунак ад самай калыскі,-"
Ты самацветаў яскравая нізка.tc "Ты самацветаў яскравая нізка."
Кожны з іх барвы дзівосныя мае,tc "Кожны з іх барвы дзівосныя мае,"
Вечным агнём зіхаціць – не згарае.tc "Вечным агнём зіхаціць – не згарае."
Ты мне заўсёды была дапамогай,tc "Ты мне заўсёды была дапамогай,"
Дзе б і якой не хадзіў я дарогай.tc "Дзе б і якой не хадзіў я дарогай."
Чую ў табе перазвоны крыніцы,tc "Чую ў табе перазвоны крыніцы,"
Чую ў табе і раскат навальніцы,tc "Чую ў табе і раскат навальніцы,"
Чую павевы зялёнага бору,tc "Чую павевы зялёнага бору,"
Водгулле працы ў родным прасторы.tc "Водгулле працы ў родным прасторы."
Кожнай драбнічкай ты варта пашаны,tc "Кожнай драбнічкай ты варта пашаны,"
Кожнае слова вякамі стварана.tc "Кожнае слова вякамі стварана."
І на вякі  яно жыць застанецца,tc "І на вякі  яно жыць застанецца,"
Вечнае так, як народнае сэрца.  tc "Вечнае так, як народнае сэрца.  "
  Міхась Чарняўскі.
Слова роднае – tc "Слова роднае – "
Крыж над парогам,  

Слова роднае –  

Вечнасці след.   

Слова  роднае             

Змалку –

Ад Бога,

Ад зямлі, што радзіла на свет.

Ігар Пракаповіч

 Спачатку было Слова.

І Слова было ў Бога.

І Слова было Бог.

У цемры жылі людзі.

У іх не было свята.

У іх не было дня.

Аднойчы ўзышло сонца.

І стала навокал светла.

І стаў навакол свет.

На свеце жылі людзі.

Але не ведалі Слова,

Не зналі, што ёсць Бог.

Таму людзі толькі вылі,

І толькі таму брахалі,

Калі не маглі маўчыць.

І вось аднойчы збылося:

У сэрцы з’явілася Слова.

І ў Слове тым быў Бог.

А потым узнікла мова.

І мова жыве ў Слове.

А ў словах жыве Бог.

Калі пакідаем мову,

Калі пакідаем Слова,

То нас пакідае Бог.

Бо

Спачатку было Слова.

І Слова было ў Бога.

І Слова было Бог.

 Уладзімір Караткевіч

Абяцаюць нам новы раскошны дом,

Але тут нам жыць і канаць,

Тут пад кожным навекі забытым бугром

Нашы продкі забітыя спяць.

Яны аддалі нам меч і касу,

Слова з вуснаў, цяпер нямых...

І нам немагчыма пайсці адсюль

І пакінуць са смерцю іх.

      3. Беларуская мова і сучаснасць. Што такое патрыятызм? Адкрываем тлумачальны слоўнік, глядзім:”Патрыятызм – любоў да Радзімы, да свайго народа”. А што такое патрыятычнае выхаванне? Патрыятычнае выхаванне – гэты шэраг дзеянняў, накіраваных на выхаванне павагі да свайго народа, любові да сваёй радзімы. Чаму мяне зацікавіла гэта паняцце? Па роду сваёй работы я часта сутыкаюся з настаўнікамі, вучнямі, наогул, са школай. А працую я ў раённай дзіцячай бібліятэцы,  і, калі прыходзяць дзеці і бацькі па кнігі, стараюся прапанаваць, менавіта, кнігу на беларускай мове. На гэта ад большасці бацькоў я чую ў адказ: “Яна (ён) яшчэ не разумеюць па-беларуску”. А ад дзяцей, якія, здавалася б, павінны разумець: “Я  ненавіджу беларускую мову!” Спачатку мяне такія заявы прыводзілі ў “ступар”, потым я пачынала даказваць, што ты беларус, жывеш у Беларусі, павінен ведаць, любіць мову гэтай краіны, што, каб гэта заявіў які-небудзь англічанін, ці француз, яго палічылі б вар’ятам. Але ўсе мае палымяныя  заклікі натыкаліся на глухую сцяну абыякавасці і раўнадушша. Чаму так? У чым прычына?
 А прычына  ў асяроддзі: дзе жыве чалавек, што чуе, што бачыць. Рускамоўнае тэлебачанне, радыё, школа... Беларускія артысты спяваюць і размаўляюць толькі па-руску. Ды і бацькі самі адказваюць на пытанне: “Яны яшчэ не разумеюць”. А калі яны пачнуць разумець? А з якога ўзросту маленькі беларус павінен разумець беларускую мову? А хто іх навучыць разумець? Мяркуючы па ўсім, не бацькі. Яны самі не ведаюць, не імкнуцца ведаць, лічаць, што гэта не патрэбна. Англійскай мове дзіця можна навучаць з трох гадоў – гэта патрэбна, а беларуская – непатрэбна. Адразу трэба адзначыць, што так мяркуюць не ўсе бацькі. Ёсць мамы і таты, якія  вучаць сваіх дзяцей з маленства беларускай мове, самі штодзённа размаўляюць на ёй, але гэта хутчэй выключэнне з сумнага правіла.

А што школа? Чаму школа, дзіцячыя садкі не вучаць мове? У навучальных установах распрацаваны свае праграмы, планы, дзе беларускай мове адводзіцца няшмат часу. Наогул, калі яшчэ не так даўно гісторыя Беларусі і геаграфія Беларусі ў школах выкладаліся па-беларуску, то зараз  - па-руску. А  давайце спытаем сябе: для якой краіны мы гадуем  грамадзян? Ці можа быць патрыётам чалавек, які ненавідзіць мову краіны, у якой жыве?

Патрыятычнае выхаванне ў школе амаль цалкам зводзіцца да падзей Вялікай Айчыннай вайны 1941-1945 гадоў. Безумоўна, у гэтай вайне беларускі народ праявіў і патрыятызм, і самаахвярнасць, і волю да перамогі. Мы павінны помніць герояў і ахвяр гэтай жахлівай вайны. Толькі чаму  выхоўваць патрыятызм  мы можам толькі на прыкладах і героях  адной вайны 1941-1945? А да гэтага ў нас  не было пераможных войнаў за незалежнасць нашай бацькаўшчыны? А росквіт беларускай дзяржаўнасці – Вялікае Княства Літоўскае. А постаці беларускай мінуўшчыны: князь Вітаўт, Рагнеда, Усяслаў Чарадзей, Ефрасіння Полацкая, Кірыла Тураўскі, Мікола Гусоўскі, Леў Сапега? Гэта скарб для патрыятычнага выхавання не толькі моладзі, але і ўсіх грамадзян  Рэспублікі. Напрыклад, у Расіі на дзяржаўным узроўні святкуецца вызваленне Масквы народным апалчэннем на чале з Мініным і Пажарскім ад палякаў.

І ў нас, беларусаў, ёсць выдатны прыклад вялікай перамогі –  Грунвальдская бітва 15 ліпеня 1410 года.

 Патрыятычнае і нацыянальнае – гэта два бакі адной манеты. Патрыятычнае павінна выхоўваць любоў менавіта да сваёй краіны, да свайго беларускага народа, да гісторыі сваёй дзяржавы, да сваёй беларускай мовы.Усё, што ўзвялічвае нашу дзяржаву, надае ёй гонар, славу, робіць яе адметнай сярод іншых краін, трэба выкарыстоўваць у патрыятычным выхаванні.

Апошнім часам пачалі з’яўляцца выдатныя лозунгі: “За Беларусь!”, “За квітнеючую Беларусь!” Але калі паглядзець канцэрт па тэлебачанні пад назвай “За Беларусь!”, не пачуеш ніводнай песні па-беларуску. Гэта нагадвае прыгожы сасуд, які бычыць падарожнік у пустыні, а калі падыходзіць, каб напіцца, знаходзіць яго пустым. Толькі тады, калі патрыятычнае, а значыць, нацыянальнае выхаванне будзе пасутнасці, а не па форме, яно будзе мець дзеянне. Прыгожа, калі дзяўчаты ў нацыянальных строях дораць кветкі кіраўнікам, калі ў школах афармляюцца беларускія куткі (але экскурсіі па гэтых куточках праводзяцца па-руску), аднак усё гэта форма, душы ў гэтым целе няма.

Сёння наша Беларусь з’яўляецца суверэннай, незалежнай дзяржавай, і каб яна такой заставалася, трэба стварыць такі падмурак, які аб’яднае ўсіх грамадзян Беларусі. І тут без нацыянальнай ідэі не абысціся, а  ролю мовы цяжка пераацаніць.

Калі ў свой час Акадэмія навук збірала матэрыялы пра Максіма Багдановіча, навукоўцы звярнуліся да яго бацькі, каб патлумачыў, адкуль у чалавека, які гадаваўся ў рускамоўным асяродку, раптам праявілася такая незвычайная здольнасць да роднай мовы. Той ў адказ прызнаўся, што сам не ведае, але лічыць, што гэта генетычная памяць. Асабіста я веру, што генетычная памяць беларусаў прачнецца, і наша Беларусь стане па-сапраўднаму беларускай. Гэта вельмі патрэбна як кожнаму грамадзяніну паасобку, так  і дзяржаве ў цэлым.
                                                                              Людміла Семенас
Пытанні:
1. Чаму важна ведаць родную мову?
2. Чаму трэба імкнуцца паўсюль размаўляць на роднай мове?
Дадатковы матэрыял:
Ігар Пракаповіч

    МОВА

     (п’еса)

   Дзеючыя асобы:

Вялікі Разумнік – той, каго ніхто не бачыў, але ходзяць чуткі, што ён вельмі вялікі і вельмі-вельмі разумны.

Жаўнер - салдат, малады, вялёлы і бестурботны, як і ўсе служывыя людзі.

Начальнік работ – пузаты чалавек з чырвоным тварам у скуранцы, галіфэ і бліскучых ботах.

Жанчына

Паэт – сівы стары чалавек з доўгай барадой, апрануты ў белую світку.

Мова – маладая прыгожая дзяўчына ў цудоўным  адзенні.

(тройка) – чорныя людзі – маюць адзенне з усяго чорнага: скуранка, кепка, рамяні, галіфэ, боты, пальчаткі.

Людзі – апранутыя ў аднолькавыя шэрыя робы (або колер хакі)

Шэф-повар

Акт 1.

Дзея 1.

(На сцэну выходзіць натоўп  грамадзян. На ўсіх адзенне колеру хакі.  Яна перасвістваюцца і жэстыкулююць між сабой. Гучыць павольная мызыка. У хуткім часе выходзіць Начальнік работ у галіфэ, бліскучых ботах, скуранцы, якая перацягнута рамянямі. Ён свісціць. Усе шыхтуюцца. Начальнік пералічвае прысутных, потым зноў свісціць. Пад бравую музыку грамадзяне ідуць на працу, першы з іх нясе сцяг незразумелага колеру.)

Дзея 2.

(На сцэне з'яўляецца маладая жанчына з дзіцём на руках. Садзіцца на лаўку, люляе сына і спявае калыханку.)

            Люлі-люлі, спі маленькі

            Люлі-люлі, закры вочкі

            Не глядзі на свет бяленькі.

            Бо аслепнеш, мой сыночку

            Люлі-люлі, што за доля

            Люлі-люлі ў нашай хаце

            Люлі-люлі, няма волі

            Люлі-люлі, няма шчасця.

(Уваходзяць трое (тройка). Апранутыя таксама як і Начальнік. Галоўны падае загад свістам. У жанчыны адбіраюць дзіця. Крык. Супраціўленне. Жанчына праклінае. Ёй затыкаюць рот кляпам. Звязваюць рукі і выводзяць.)
                                             Дзея 3.

(Уваходзіць жаўнер. За плячамі паходны ранец. У руцэ стрэльба. Садзіцца на лаўку, здымае ранец, з якога вымае хлеб, кавалак каўбасы, яшчэ сёе-тое. Ён вясёлы, штосьці напявае.)

Жаўнер:  Ну вось. Есці гатова, пан салдат. Дазвольце прыступіць, пан генерал? Дазваляю, пан салдат! От і добра. Ну што ж, пачнем….(Пачынае есці). Але ж і смачнай каўбаскі адваліла мне бабуся! А пах – аж галава кругам ідзе. Не іначай як пальцам пханая… Ну і бабуся-ягуся. Хітрая-хітрая….Сквапная-сквапная… Але ж і яна паверыла, што з сякеры можна суп згатаваць. Хе-хе. Ой і супец выйшаў! Казала на развітанне, што кожны дзень з сякеры будзе суп варыць…Ну-ну. Хай варыць. А я лепш каўбаску пакаштую.

…От хаджу я, хаджу па свеце, а такой дзіўнай краіны, як гэта, нідзе не бачыў. З кім ні загавару, дык тыя ад мяне, як чорт ад крыжа адскокваюць. Замахае рукамі чалавек, засвішчыць як птушка і ходу. Я яму: “Пастой, браток”. А у гэтага братка толькі пяткі блішчаць…Дзіўна.

 Ну што ж, паеўшы, можна паляжаць ды і паспяваць. 

(Салдат лажыцца на траву, пад галаву кладзе ранец)

                  Ой дарожка, ой дарожка

                   Колькі табе віцца

                   Колькі маім босым ножкам

                   Тут хадзіць, пыліцца.

                   (Па табе пыліцца)

(Яго голас паціху заціхае і пераходзіць ў храп)

(Да салдата падцікаюцца двое ў скуранках і забіраюць стрэльбу. Выходзіць начальнік. ( тройка.))

                                           Дзея 4
(З работ вяртаюцца людзі. За плячыма - матыкі. Адзін з іх весела насвіствае. Начальнік работ падае каманду. Усе ставяць у кут матыкі, садзяцца на пол па-турэцку і выцягваюць хто адкуль лыжкі – чакаюць вячэры. Двое прыносяць стол са стравамі, але ніхто не рухаецца. Усе сквапна пазіраюць на ежу і чакаюць каманды. Чуецца свіст і ўсе людзі з крыкам і гвалтам падлятаюць да стала і пачынаюць хутка есці. Чуваць толькі чаўканне і дробны стук лыжак аб талеркі. Шэф-повар у скрываўленым пярэдніку з нажом-свінарэзам у руках і з “бабачкай” каля шыі здзекліва пазірае на людзей. Зноў чуецца свіст. Усе перастаюць есці, хаваюць лыжкі хто куды, разходзяцца ад стала, калупаючыся ў зубах, пагладжваючы жываты.

 Двое выносяць стол. Нехта прыносіць і ўключае магнітафон. Спачатку павольна, а потым усё мацней гучыць рок. Людзі пачынаюць скакакць, дрыгацца ў канвульсіях. Тым часам праводзяць Жаўнера ў акружэнні (тройкі). Ён здзіўляецца: “Што гэта?” Яму затыкаюць рот кляпам і адводзяць. А оргія працягваецца, пакуль усе не падаюць на падлогу. Святло гасне.)

                                             (Заслона)

                                               Акт ІІ

(Турма. Краты. За кратамі  знаходзіцца жанчына, у якой адабралі дзіця, і стары сівы барадаты чалавек – Паэт. Жанчына сядзіць на лаўцы, закрыўшы твар рукамі, плечы яе ўздрыгваюць – відаць, што яна плача. Паэт ходзіць па турэмным пакоі.)

Жанчына: Што ж гэта будзе? Што ж будзе? Вылюдкі… Пачвары… Роднае дзіця ў маці аднялі… Роднае дзіця… Што будзе з намі з усімі? Што будзе, Паэта?

Паэт: (Пасля паўзы) Што будзе? Што будзе? А будзе тое, што нас зробяць шчаслівымі. От скажы, за што ў цябе адабралі  сына?

Жанчына: За што? Я спявала яму песню…

Паэт: А! Вось так! А хіба ж ты не ведаеш, што гаварыць і спяваць нельга? Хіба  ты не ведаеш, што за гэта караюць, бо ты парушаеш закон, ідзеш супраць большасці, супраць тых, хто не ўмее ні спяваць, ні гаварыць. Ты ідзеш супраць шчаслівых.

Жанчына: Ведаю… Усё гэты я ведаю… Але ж, песня… Гэту песню я пачула ад сваёй бабкі. Даўно… Вельмі даўно… А вось мама ўжо мне не спявала…

Паэт: Так, цяпер і калыханку толькі насвістваюць…

(Раздаецца грукат у дзверы, яны расчыняюцца і ў турэмны пакой упіхваюць Жаўнера)

 Жаўнер: (Махаючы кулаком) Ну-ну! Распіхаліся тут, свістуны! Дайце мне толькі выбрацца адгэтуль, я тады пакажу вам, дзе ракі зімуюць! Я вас усіх растрыбушу! Я вам свісцёлкі вашы выкручу! Я вам… (Заўважае Паэта і Жанчыну). О, дык я не адзін тут! Ба! Якія прыемныя людзі… Вы таксама таго…(круціць пальцам ля скроні і спрабуе свіснуць).

Паэт: Не, мы яшчэ не таго…

Жаўнер: Ого! Чую людскую гаворку! Вось гэта цуд! Ніколі не думаў, што каб пагаварыць варта трапіць у гэтыя апартаменты…

Паэт: Пан Жаўнер, твае жарты тут зусім недарэчныя…

Жаўнер: Наадварот! Насупраць! Толькі за кратамі можна адчуць сапраўдны смак  Волі.

Паэт: Не ў тым справа. У жанчыны гора…

Жаўнер: Што за гора? Турма?

Паэт: Не, ад яе сёння адабралі сына…

Жаўнер: Як? Хто? Гэтыя свістуны? Ды я іх…

Паэт: Пачакай… Не кіпі… Усё значна складаней…

Жаўнер: Да што тут увогуле адбываецца? З’вар’яцелі усе, ці што? То свісцяць, то танцуюць да непрытомнасці, то дзяцей адбіраюць. Растлумачце, што адбываецца?

Паэт: Даа, відаць, з далёкага ты боку, калі не ведаеш нічога. Ну, а калі не ведаеш, то я раскажу… Слухай… Калісці даўно ў нас быў прыгожы і багаты край. У лясах вадзілася многа звяроў, у рэках было поўна рыбы, у палях стаяла высокае жыта і буяла бульба. І народ быў добры. Працавіты. Памяркоўны. Слова благога ніхто не скажа. І жыла тады сярод нас вельмі стройная, вельмі прыгожая і разумная дзяўчына-чараўніца. І звалі яе людзі Мовай. Сапраўдная чараўніца яна была: як хто захварэе, дык яна таго гаючымі словамі вылечыць, як хто пасварыцца з кім, дык яна тых памірыць. І ў шчасці чалавечым і ў горы, у хвіліны радасці і ў час суму заўсёды знаходзіла яна мяккія добрыя словы. І было ў нашым народзе многа вялікіх паэтаў і музыкаў, многа выдатных мастакоў і спевакоў… Ды непрыкметна нешта пачало мяняцца. Аднекуль з’явіліся дзіўныя змрочныя людзі ў чорных скуранках, галіфэ і бліскучых ботах. Яны нічога не рабілі, а толькі хадзілі па хатах, шапталіся аб чымсьці з людзьмі. Я чуў тады, як адзін казаў: “У вашым краі няма праўды і справядлівасці. Ты кожны дзень працуеш ў полі, ты вырошчваеш хлеб і бульбу, а паэты, мастакі, музыкі – што яны робяць? Хто будзе есці хлеб іхняй працы? Ад вершаў і музыкі сыты не будзеш! Гэта ты корміш не толькі сябе, але і ўсіх гэтых мастакоў і паэтаў, корміш Мову, якая дужа весела праводзіць час разам з паэтамі. Гані ўсіх! Застаў іх працаваць, як і ты, і толькі тады надыйдзе праўда і справядлівасць, толькі тады ты станеш сапраўды шчаслівым”. Усё так і сталася. Цяпер усе шчаслівыя. Не гаворым – хапае свісту. Працуем, каб есці і танцуем да атупення, каб быць шчаслівымі.

 Жаўнер: А дзе ж Мова?

 Паэт: Мова? А Мовы ўзяў да сябе ў палац наш правадыр. Імя яму – Вялікі  Разумнік. Ніхто яго не бычыў, але чуў я раней, што ён вельмі вялікага росту і быццам бы зроблены не з касцей і крыві, а з гумы і дроту…

Жаўнер: Д-аа. Справа дрэнь. Нешта мне не хочацца быць шчаслівым…

Жанчына: А я чула, што Вялікі Разумнік спецыяльна для Мовы стварыў музей, дзе яна і жыве. Туды ён возіць сваіх гасцей. А сам чакае, калі ж Мова памрэ. А яна не памірае.

Жаўнер: А чаму?

Жанчына: А не памірае таму, што ёсць яшчэ мы, тыя, хто памятае пра яе.

Жаўнер: Так. (Устае і ходзіць). Усё ясна. Нас яны вырашылі забіць…

Жанчына: Не, нас не заб’юць. Нас зробяць шчаслівымі.

Жаўнер: Як?

Паэт: Правядуць звычайную хірургічную аперацыю: уставяць у горла свістульку і выражуць непатрэбнае сумленне…

Жаўнер: Фіу…(Свісціць). Вось дык шчасце!

Паэт: (Ускочыўшы). Паўтары яшчэ раз ! Паўтары!

Жаўнер (здзіўлена і няўпэўнена) Вось дык шчасце…

Паэт: Не! Не! Свіст паўтары!

Жаўнер:(свісціць як і раней)

Паэт: Так! Так! Вельмі добра! Ты можаш выратаваць нас і наш народ. Толькі ты!

Жаўнер: Як? Я ж без зброі…

Паэт: Слухай! Слухай уважліва… Твой  свіст можа вывесці цябе да Вялікага Разумніка, прама да яго, у палац. Цябе ніхто не спыніць. Бо твой свіст – гэта свіст асаблівай увагі. Так могуць свісцець толькі тыя, у каго не зашыта свістулька.

Жаўнер: А ў вас?

 Паэт: І я магу, але мяне не прапусцяць. Кожны з нас, тутэйшых, на ўліку. Пры нараджэнні кожнаму пад скуру зашываюць  элэктронны пашпарт. І таму яны заўсёды ведаюць, дзе я… А ты з іншых краёў. Цябе іхныя радыё не бачаць.

Жаўнер: Ну хай сабе я патраплю да Вялікага Разумніка. А што далей? Як ваяваць з ім?

Паэт: Не трэба з ім ваяваць… Слухай сюды! Некалі даўно адзін інжынер расказаў мне па-сакрэту, што смерць Вялікага Разумніка таіцца во ў гэтай цаццы (Дастае кубік Рубіка). Вялікі Разумнік згарыць, як толькі складзеш кубік так, што ўсе бакі будуць адголькавага колеру.

Жаўнер: Дык чаго ж мы чакаем! Давайце!

Паэт: Не спяшайся! Спяшаюцца толькі тады, калі ловяць блох…Справа ў тым, што скласці гэты кубік трэба толькі на вачах у Вялікага Разумніка, інакш нічага на будзе.

Жаўнер: Ага… Значыць на адлегласці не працуе…

Паэт: Так. Але знішчаць Вялікага Разумніка мне здаецца не варта. Яго трэба шантажыраваць. А людзі, калі ўбачаць Мову адвернуцца ад Вялікага Разумніка.

Жаўнер: Зразумеў. Гэты кубік меняем на Мову…

Паэт: Ну што. У добры час! Я кубік амаль склаў. Застаўся адзін паварот..

 (Пачынаюць свісцець і крычаць. З’яўляецца вартаўнік. Жаўнер свісціць. Яго выпускаюць.)

                                         (Заслона)

Акт ІІІ

(Пакой Вялікага Разумніка. Вялікі стол. На стале стаіць некалькі радыёпрыёмнікаў. Вялікі Разумнік слухае іх задаволена. Уваходзіць Жаўнер).

Жаўнер: Дзень добры Вялікаму Разумніку!

(Разумнік не чуе)

Жаўнер: (крычыць) Дзень добры Вялікаму Разумніку!

(Разумнік выключае радыёпрыёмнікі. Злосна з-пад ілба глядзіць на Жаўнера, а потым ляскае па стале далонню і крычыць)

Разумнік: Хто ты такі?

Жаўнер: Я – Жаўнер!

Разумнік: Які Жаўнер?!

Жаўнер: Звычайны Жаўнер.

Разумнік: Хто цябе ўпусціў?

Жаўнер: Нашто мяне не ўпускаць? Я сам прыйшоў…

Разумнік: Ах, ты сам прыйшоў… Сам прыйшоў… Сам… Маладзец! (ляпае далонню па стале)

Жаўнер: Сам ведаю..

Разумнік: Во-ось як? Ты і сам ведаеш…Ты і сам прыйшоў… Ты яшчэ і гаварыць можаш… А чаго ты прыйшоў!? (Зноў б’е па стале)

Жаўнер: Цябе забіць!

Разумнік: Хто? Ты?

Жаўнер: Так! Я!

Разумнік: Хто? Ты?

Жаўнер: Так! Я!

Разумнік: Хто? Ты?

Жаўнер: А хто ж? Я!

Разумнік: Ха-ха-ха; Ах-ха-ха! Ён прыйшоў мяне забіць! Вы чулі? Ты ці ведаеш хоць, хто я!? Га?

Жаўнер: Ведаю. Ты не чалавек.

Разумнік: Так! Я звышчалавек! Я - Вялікі Разумнік.

Жаўнер: Ты звышчалавек? Ты? Дык ты ж казяўка-замухрышка!

Разумнік: Як? Як ты сказаў? Я - казяўка? Ды я ж цябе… Ды я ж з табой зараз…

(Разумнік ускоквае на стол і бачна, што ён зусім малога росту)

Жаўнер: (здзіўлена) Гэта ты – вялікі разумнік?

Разумнік: (са злосцю) Да-да!  Я! А што? Калі малы, дык не магу быць разумнікам? Хопіць! Аўдыенцыя скончана! Ўсё! Шагам марш! 

Жаўнер: Па-ча-кай…  Я табе тут падаруначак прынёс (вымае кубік Рубіка)

Разумнік: (скурочыўшыся, заплюшчыўшы вочы, закрыўшы вушы  скрозь зубы гаворыць)  Пакладзі на стол і ідзі…

Жаўнер: Не. Без Мовы я ад цябе не пайду.

Разумнік: Дык табе Мова трзба… А я ўжо думаю, чаго да мяне такі шаноўны госць завітаў… Ды ты сядай, Жаўнерчык, сядай. Раскажы, дзе хадзіў, дзе бываў, што бачыў. Можа да мяне на службу заступіш, генералам будзеш…

Жаўнер: Э-э, не, ты мне зубы не загаварывай.

Разумнік: Дык я ж нічога кепскага не кажу. Навошта табе Мова? Яна непрыгожая хворая баба. Каму яна патрэбна? Я табе грошай дам, многа-многа, – толькі падары мне гэты кубік.

Жаўнер: Не, даражэнькі Разумнік, гэты кубік я мяняю толькі на  Мову.

Разумнік: Ладна! Хай будзе так! Давай кубік і ідзі да Мовы.

Жаўнер: Э-э не, даражэнькі. Зробім па-мойму: ты адпускаеш Мову і мы разам з ёй ідзём да людзей – там я і аддам табе кубік… Згодзен?

Разумнік: Ты ведаеш, мяне ніхто з людзей яшчэ не бачыў…

Жаўнер: А, баішся, што ўбачаць цябе не волатам, а карлікам… Выбірай, ці смерць, ці Мова.

Разумнік: Ладна! Нічога не зробіш….Згодзен... Пайшлі…(Выходзяць)

                                           (Заслона)

                                           Акт IV
(Зноў пляцоўка, дзе збіраюцца людзі. Начальнік работ шыхтуе людзей людзей. Пералічвае. На сцэну выходзяць Мова, Салдат і Вялікі Разумнік. Цішыня, толькі чываць шэпт Разумніка.

Разумнік: Жаўнер, а Жаўнер, аддай кубік. Я ўмовы выканаў.

(Салдат аддае кубік Разумніку і той пачынае яго раскручваць)

Мова: Людзі! Мае добрыя мілыя людзі! Я вярнулася да вас з кратаў падманшчыка і злодзея, якога ўсе зналі як Вялікага Разумніка. Вось ён перад вамі – маленькае шкоднае стварэнне. Хіба павінны вы яго слухаць? Слухайце мяне! Прыміце мяне! Я вярну вам песьні, я вярну вам казкі, я вярну вам харошыя і добрыя словы. Вы будзеце гаварыць, людзі; вы будзеце спяваць, вы будзеце жыць і кахаць. Кожны будзе любіць усіх і ўсе будуць любіць кожнага. Вы станеце братамі і сёстрамі, вы станеце добрымі і чыстымі. Вы ўбачыце яснае неба, вы пачуеце шолах травы, вы адчуеце радасць жыцця… Я буду заўсёды з вамі. Слухайце мяне! Завіце мяне! Прымайце  мяне!...

(Людзі маўкліва і дзіка пазіраюць то на Мову, то на Разумніка. І раптам                 чуецца свіст. Усе ўздрыгваюць. Яшчэ адзін свіст.  Людзей, як узарвала:         яны пачынаюць крычаць, свісцець, тупаць нагамі. На Мову і Жаўнера ляцяць гразь і камяні. Адкульсці з’яўляюцца чорныя людзі, акружаюць Жаўнера і Мову, адзяюць кайданы і выводзяць. Гучыць спачатку ціха, потым усё мацней рок. Людзі пачынаюць канвульсіўна дзёргацца. Музыка робіцца ўсё мацней. Танец набірае хуткасць. У рэшце рэшт людзі падаюць долу і курчацца на падлозе. Музыка раптоўна абрываецца. 

З глыбіні сцэны павольна, абмінаючы ляжачых людзей, ідзе Паэт. На краі сцэны, нібы перад прорвай, ён чытае…

“З нас кожны калісці будзе шчаслівы

Не сення дык заўтра, не заўтра дык хутка

Адно б толькі – сэрца любіла Радзіму

Адно б толькі – ў душах цвілі незабудкі…”

                                           ( Заслона)

                                               Канец.

ТЭМА 7. ТВАЯ  СЯМ’Я

1. Навошта патрэбна выхаванне на аснове хрысціянскіх каштоўнасцяў? Тут дарэчы будзе працытаваць выняткі з праграмы, выказанай дырэктарам ЦВУ Аленам Далесам у 1945 годзе.
         "Скончыцца вайна, і мы кінем усё золата, усю матэрыяльную моц на падман людзей. Пасеяўшы  хаос, мы неўзаметку падменім іх каштоўнасці на фальшывыя і прымусім іх у гэтыя фальшывыя каштоўнасці верыць. Як?  Літаратура, тэатры, кіно - усё будзе маляваць і ўслаўляць самыя нізкія чалавечыя пачуцці. Бюракратызм  будзе узводзіцца ў дабрадзейнасць. Сумленнасць і прыстойнасць будуць абсмейвацца і нікому не стануць патрэбныя, ператворацца ў перажытак мінулага. Хамства і нахабства, хлусня і мана, п'янства і наркаманія, жывёльны страх аднаго перад другім і бессаромнасць, здрада будуць спрытна і неўзаметку культывавацца. Будзем вырываць духоўныя карані, знішчаць асновы народнай маральнасці. Мы будзем расхістваць такім чынам пакаленне за пакаленнем. Будзем брацца за людзей з дзіцячых, юнацкіх гадоў.”   

Мы бачым, што праграма амаль выканана. І вось абагульнены ліст нашых хворых на СНІД дзяцей, складзены з выкарыстаннем фрагментаў з іх лістоў і апублікаваны ў часопісе "Брама Нябесная". Удумаемся ў тое, што яны б сказалі нам. "Навошта вы, дарослыя, нас, дзяцей сваіх неабароненых кінулі на перадавую пад танкі так званай заходняй цывілізацыі? Чаму не папярэдзілі нас з вашымі "вольнымі сувязямі"? Нам хочацца жыць! Лепш бы нам цаліну паднімаць, чым у іншамарках паміраць. Лепш бы я дагэтуль думала, што дзяцей у капусце знаходзяць. Чаму ніхто не адагнаў мяне, яшчэ дзіцё, ад бессаромнага экрана тэлевізара? Спыніцеся! Абараніце дзяцей.”

Сям’я – гэта любоў. Запомні: калі табе калі-небудзь спадабаецца дзяўчына ці юнак, то гэта яшчэ нельга назваць словам каханне. За каханне змагаюцца, для дасягнення кахання ўвесь час трэба ламаць свае грахоўныя звычкі, змагацца з усякімі спакусамі. Толькі пасля ўсяго гэтага і прыходзіць любоў - няйначай, як праз пакуты і барацьбу з сабою. Гэта датычыцца і любові ў сям’і. Не думай, што ты любіш бацькоў, калі іх не слухаешся, калі засмучаеш іх. Першая справа ў выхаванні душы - добраахвотнае, свядомае паслухмянства. Дзеці павінны слухацца  сваіх бацькоў, шанаваць іх і дапамагаць ім. Гэта так проста і зразумела, што і Божыя запаветы  пералічваюцца ў такім жа парадку. Першыя чатыры запаветы кажуць пра тое, як трэба паважаць і любіць Бога, а пятая кажа пра тое, каб паважаць бацькоў.
2. Сямейны побыт. Амаль да сярэдзіны ХХ стагоддзя на Пастаўшчыне шырока былі распаўсюджаны вялікія сем’і, якія аб’ядноўвалі некалькі шлюбных пар, звычайна бацькоў і жанатых сыноў. Такая сям’я вяла адну гаспадарку, у якой праца дэтальна размяжоўвалася на жаночую і мужчынскую. Галавой вялікай сям’і быў бацька, а калі ён паміраў, то яго месца займаў старэйшы сын.

У сем’ях існаваў строгі падзел працы па полу і ўзросту. Кожны член сям’і добра ведаў свае абавязкі. Дзеці дапамагалі маці чысціць бульбу, няньчыць дзяцей; пасвілі гусей, курэй. Падлеткам давяралі пасвіць не толькі птушак, але і буйную жывёлу: кароў, коней, валоў, авечак. У сялянскіх сем’ях дзеці пачыналі працаваць вельмі рана. З 7-8 гадоў яны пасвілі жывёлу, зграбалі сена, баранавалі. Падлеткаў, якім было каля 15 гадоў, прывучалі касіць, араць, малаціць. У 5 гадоў дзяўчынкі няньчылі дзяцей, а ў 16 умелі шыць, ткаць, жаць.

Старыя часцей за ўсё вялі хатнюю гаспадарку: кармілі хатнюю птушку, даглядалі скаціну, а таксама выхоўвалі дзяцей і дапамагалі маладзейшым у полі.

Мужчыны і юнакі апрацоўвалі зямлю, аралі, засявалі, касілі сенажаці, раскарчоўвалі лес, рубілі хаты, нарыхтоўвалі дровы на зіму, рабілі драўляны посуд, плялі корабы і кошыкі.

Дзяўчаты, як і жанчыны, мылі бялізну, посуд, варылі ежу, даглядалі агарод, палолі грады, жалі, сушылі сена, ірвалі і адбівалі пранікам лён, мялі льнотрасту, трапалі і часалі кудзелю, пралі, ткалі і шылі вопратку.

Цікавы факт: У ХVІ-ХVІІІ стагоддзях шляхта аддавала сваіх дзяцей у сялянскую сям’ю для выхавання якасцей простых людзей: працавітасці, вынослівасці, непераборлівасці ў ежы і адзенні, любові да зямлі. Гэты звычай называлі дзядзькаваннем.

Дзяцей даглядала і выхоўвала маці, якой дапамагалі дзед і баба. Яны перадавалі малым свой жыццёвы вопыт, свае навыкі, уменні майстраваць тыя ці іншыя рэчы і вусна-паэтычную спадчыну (казкі, песні, загадкі, байкі, прыказкі і прымаўкі).

3. Сямейныя святы і абрады. Кожная сям’я – гэта вялікі свет са сваімі ўнутранымі законамі і ўзаемаадносінамі, сваімі святамі і традыцыямі, захапленнямі і ладам жыцця. Але ёсць шэраг святаў і абрадаў, якія ўласцівы амаль кожнай сям’і, бо адпавядаюць галоўным этапам чалавечага жыцця. Гэта радзіны, вяселле і хаўтуры.

Радзіны – гэта свята нараджэння дзіцяці. У даўнія часы роды звычайна прымала бабка – пажылая спрактыкаваная жанчына. Таму на радзінах ёй адводзілася самая ганаровая роля: яе ўшаноўвалі, абдорвалі, славілі словам, урачыста праводзілі дадому. Асноўнай старадаўняй абрадавай стравай была бабіна каша, якую яна гатавала з круп на малацэ, дадаючы масла, цукар, упрыгожвала галінкамі, кветкамі, цукеркамі. 

Пасля нараджэння дзіцяці жанчыны з радні парадзіхі, выбраўшы вольную часіну, пяклі аладкі або яешню і кожная самастойна ішла ў адведкі.

Царква з радзінамі звязала абрад хрышчэння дзіцяці, таму яны і атрымалі яшчэ адну назву, - “хрэсьбіны”. Калі хрысцілі дзіця, то давалі яму імя, якое было ў святцах у дзень хрышэння малога.

Вяселле – свята ўступлення ў шлюб жаніха і нявесты. Сярод усіх свят, якія адзначалі нашы продкі, яно было найбольш маляўнічым і прыгожым, насычаным абрадамі і песнямі. Само вяселле ўключала некалькі абавязковых этапаў. Спачатку было сватанне, калі ў хату да дзеўкі ішлі 2-3 мужчыны, звычайна, хросны бацька або дзядзька жаніха, яго бацька, іншы раз старэйшы брат. Яны вялі перамовы з бацькамі нявесты наконт вяселля, дамаўляліся аб пасагу. Пасля бацькі засватанай дзяўчыны або і сама маладая ішлі да жаніха паглядзець на гаспадарку жаніха.

Праз адзін-два тыдні былі заручыны, калі да дзеўкі на конях з шархунамі прыязджалі сват, жаніх і яго бацька. Мэта заручын – публічнае заяўленне аб сватанні і аб згодзе нявесты і бацькоў на шлюб.

Напярэдадні вяселля была зборная субота. Заручаная хадзіла да сваіх сябровак і клікала іх да сябе дамоў віць вянок. Пашыўшы і звіўшы вянок, яго прымяралі на маладую, а тая ў вянку кланялася бацькам, сяброўкам і ўсім прысутным. У той жа дзень спраўляўся кавалерскі вечар у доме жаніха, куды ён запрашаў сваіх сяброў і вясковых дзяўчат. Звычайна перад вяселлем, ў суботу, пяклі каравай – цэнтральную страву на вяселлі. Караваем і песняй, як правіла, пачыналі і заканчвалі вяселле.

Шлюбавіны – дзень, у які заключаўся шлюб. Раней вянчаліся ў царкве, але ў народзе прызнаваўся толькі шлюб, які афармляўся вяселлем. На шлюбавінах выконвалі такія абрады: пасад, расплятанне касы, благаславенне, выкуп маладой, абмен караваяў або вяночкаў, злучэнне караваяў, абход вакол стала. Само вяселле магло доўжыцца амаль тыдзень з суботы да чацвярга. У нядзелю маладыя вянчаліся, а пасля гэтага яны раз’язджаліся па сваіх хатах. У панядзелак малады са сваёй дружынай на конях ехаў да маладой, “выкупляў” яе, забіраў пасаг і вёз у сваю хату. І там 2-3 дні гуло вяселле. Абавязковымі ўдзельнікамі яго былі музыкі: скрыпач і дудар, а пазней – гарманіст, цымбаліст і бубніст.

У наступную нядзелю пасля вяселля маладыя з блізкай раднёй ездзілі ў госці да бацькоў нявесты.

Хаўтуры – абрад пахавання памерлых. Паводле традыцыі, славяне ў дахрысціянскі перыяд спальвалі нябожчыкаў, радзей хавалі ў зямлю, насыпаючы курган. Хаваць памёршых у дашчатай труне на могільніку ў сельскай мясцовасці пачалі ў ХІІІ – ХІV стагоддзях. На магіле насыпалі невялічкі ўзгорак і ля галавы ставілі крыж. Вярнуўшыся з могільніку, ўсе старанна мылі рукі і садзіліся за жалобны стол. На памінках выконвалі пэўныя рытуалы, успаміналі памёршага, елі канун – кашу з вадою, падсалоджаную мёдам або цукрам, клёцкі, бліны, пакідалі яду нябожчыку.

Пытанні і заданні: 

1. Што такое любоў у сям’і?

2. Якую сям’ю можна назваць ідэальнай?

3. Уважліва прачытай у дадатку назвы ступеняў роднасці і падумай, якіх сваіх родзічаў ты мог бы (магла б) назваць гэтымі словамі.

Дадатковы матэрыял:

НАЗВЫ СТУПЕНЯЎ СВАЯЦТВА

Айчым – няродны бацька

Мачаха – няродная маці

Пасынак – няродны сын

Падчарыца – няродная дачка

Зводныя браты (сёстры) – дзеці мачахі і айчыма

Пляменнік (пляменніца) – дзеці брата або сястры

Дзядзька (цётка) – брат (сястра) бацькі або маці

Дваюрадны (стрыечны) брат – сын бацькавага або матчынага брата (сястры)

Дваюрадная (стрыечная) сястра – дачка бацькавага або матчынага брата (сястры)

Зяць – муж дачкі

Нявестка – сынова жонка

Свёкар, свякроў – мужавы бацькі

Цесць, цешча – жончыны бацькі

Дзевер – мужаў брат

Залоўка – мужава сястра

Швагер (швагра) – муж сястры, або жончын брат, або муж жончынай сястры

Швагерка – жончына сястра

Братавая – братава жонка

Ятроўкі – братавыя між сабой

Сваты – усе родныя мужа ў адносінах да ўсіх родных жонкі і наадварот.

ТЭМА 8. ТВОЙ РОД
1.  Што такое “спадчына”? Пад словам “спадчына” разумеюць усё тое, што пераемна пераходзіць ад папярэдняга да наступнага. У жыцці няма нічога пастаяннага. “Усё цячэ, усё мяняецца” – так казалі старажытныя філосафы. На змену старому прыходзіць новае, але гэта новае з’яўляецца працягам мінулага. У дачыненні да кожнага асобнага чалавека спадчына – гэта тое, што ён атрымаў ад сваіх папярэднікаў: бацькоў, дзядоў, прадзедаў, прапрадзедаў. Гэта праяўляецца ў фізічных і духоўных якасцях самаго чалавека: у форме твару, носа, вушэй, колеры вачэй і валасоў, групе крыві, характары, тэмпераменце. Таксама да спадчыны адносяцца маёмасныя і духоўныя здабыткі папярэднікаў: пабудаваная бацькам ці дзедам хата, дагледжаны сад, намаляваныя карціны, напісаныя кнігі, складзеныя песні і шмат іншага. 
У больш шырокім значэнні для ўсіх жыхароў краіны спадчынай з’яўляюцца ўсе тыя каштоўнасці і багацці, якія пакінулі тут нашы продкі. Што да іх можна аднесці? У першую чаргу – непаўторныя па прыгажосці прыродныя краявіды з вялікай колькасцю азёр, лясоў, лугоў, балот, якія перасякаюцца маляўнічымі стужкамі рэк, а таксама шматлікія помнікі гісторыі і культуры, народныя абрады і традыцыі. Нам трэба быць удзячнымі людзям, якія жылі на нашай зямлі, за ўсё добрае, што яны пакінулі нам у спадчыну.

2. Што такое род? Род – гэта калектыў кроўных родзічаў, якія вялі сваё паходжанне па адной лініі (мацярынскай або бацькоўскай), усведамлялі сябе патомкамі агульнага продка і мелі агульнае радавое імя. Узніклі роды ў Беларусі ў глыбокай старажытнасці і ўяўлялі сабой некалікі вялікіх сем’яў, якія былі звязаны роднаснымі сувязямі. У кожнага роду быў свой татэм – жывёла ці птушка, імем якой ён называўся і якой пакланяўся. Членам роду забаранялася паляваць на татэмную жывёлу. У кожнага роду было родавое свята, якое спраўлялася ў гонар татэма, і родавы татэмістычны цэнтр – месца, дзе захоўваліся свяшчэнныя родавыя рэчы. Былі роды, у якіх татэмнымі жывёламі былі воўк, змяя (вуж) і птушка бусел. Муж і жонка павінны былі быць з розных родаў. 

Старажытная родавая арганізацыя знікла на позняй стадыі першабытнаабшчыннага ладу, але яна зрабіла вялікі ўплыў на побыт і духоўную культуру людзей, што адлюстравалася ў рэлігійных вераваннях, міфалогіі, фальклоры. Сляды родавай арганізацыі ў беларусаў захаваліся пераважна ў вясельных абрадах.

У цяперашні час родам называюць рад пакаленняў блізкіх па крыві людзей, якія паходзяць ад аднаго продка.
3. Родзічы і сваякі.У сучасных сямейных адносінах выдзяляюць роднасць па прамой лініі (бацькі і дзеці, продкі і нашчадкі) і па бакавой (браты і сёстры, дзядзькі, цёткі і пляменнікі). Для абазначэння ступені роднасці ўжываюцца розныя словы-тэрміны: тата, мама, дачка, сын, дзед, баба, прадзед, прабабка, унук, унучка. Выдзяляюць некалькі ступеняў роднасці і сваяцтва. Да першай ступені кроўнай роднасці ў беларусаў адносяць бацьку (тату), маці (матку, маму), сына, дачку. Да другой ступені – дзеда, бабу, унука і ўнучку; да трэцяй – прадзеда, прабабку, праўнука, праўнучку. Значна радзей ужываецца чацвёртая ступень радства: прапрадзед, прапрабабка, прапраўнук, прапраўнучка. Далейшыя ступені кроўнай роднасці называюцца агульна: продкі, дзяды, дзяды-прадзеды, нашчадкі.

Назвы роднасці першай ступені бакавой лініі: брат, сястра, пляменнік, пляменніца; другой ступені – дзядзька, цётка, дваюрадны (стрыечны) брат, дваюрадная (стрыечная) сястра. Назвы трэцяй і наступных ступеняў бакавой лініі ўжываюцца рэдка і падаюцца, звычайна, апісальна.

Асобную групу сваякоў складаюць хросныя бацькі, хросная маці, хросныя дзеці – хроснік (хрэснік), хросніца (хрэсніца), а таксама назвы кум і кума. Усе яны звязаны з царкоўным абрадам хрышчэння.

У гаворках паміж людзьмі часта ўжываюцца розныя агульныя назвы роднасці: радня, родзічы, радзіна, сваякі, свае, адроддзе, род. 

Цікавы факт: У старажытнай Беларусі існаваў такі звычай. Калі хлопчык вырастаў, то мусіў даказаць, што меў права называцца мужчынам. Для гэтага ён павінен быў пераплысці хуткую і глыбокую раку, здабыць на паляванні тура, мядзведзя або зубра, распаліць пад дажджом вогнішча, а яшчэ – абавязкова ведаць, кім былі ягоныя дзяды, прадзеды і прапрадзеды. Таго, хто не ведаў, часам нават выганялі з сялібы, бо лічылася, што такі бяспамятны чалавек лёгка можа зрабіцца здраднікам.

4. Як скласці радавод?  Радавод – гэта гісторыя роду, якая гаворыць аб ягоным паходжанні, аб пераемнасці пакаленняў і крэўнай повязі паміж сямейнікамі. Для яго складання карыстаюцца як пісьмовымі, так і вуснымі сведчаннямі. Збіраючы матэрыял для радавода, у першую чаргу распытваюць бліжэйшую радню, выяўляюць ступень роднасці або сваяцтва. Каб даведацца пра родзічаў, якія жылі ў ХІХ стагоддзі і раней, трэба карыстацца пісьмовымі крыніцамі. Гэта могуць быць метрычныя кнігі храмаў, перапісы насельніцтва, інвентары маёнткаў і іншыя гістарычныя дакументы. Радаводы дваранскіх і шляхецкіх сем’яў можна адшукаць у радаслоўных разрадных кнігах, баярскіх спісах, польскіх гербоўніках, якія вяліся з сярэдзіны ХVІ стагоддзя.

Спецыялісты складаюць радаводныя дрэвы – графічныя выявы радаводаў. Яны дазваляюць прасачыць развіццё пэўнай галіны роду, вызначыць ступень роднасці з іншымі родзічамі. Гэта вельмі старая традыцыя, бо шляхта здаўна  і ва ўсіх краінах цаніла веды аб сваіх продках, ганарылася старажытнасцю і славутасцю сваіх родаў. Але, каб мець радавод, неабавязкова быць шляхціцам – памятаць пра сваіх продкаў варта кожнаму.

Радаводы складаюцца па мужчынскай і жаночай лініях, ці, як раней казалі, “па мячу” і “па кудзелі”. 

Пытанні і заданні:
1. Што такое спадчына? 

2. Што такое радавод?

       3. Чаму шляхта вяла радаводы?

       4. Якія крыніцы інфармацыі трэба выкарыстоўваць, каб збіраць звесткі для радавода?

Дадатковы матэрыял

Каб скласці радавод, трэба ісці наступным шляхам: 

1. Намаляваць радаводнае дрэва (генеалагічную схему). Уверсе мусіць быць ваш прадзед (а, калі ведаеш, і прапрадзед) са сваёю жонкаю (пазнач даты жыцця), ад іх павінны ісці лініі да дзяцей (пазнач і іх даты жыцця), адзнач шлюбныя сувязі. Гэтаксама зафіксуй звесткі пра вашых бацькоў, іхніх братоў і сясцёр. А потым – пра сябе, больш далёкіх братоў і сясцёр. Такая схема дапаможа табе лепш арыентавацца ў сваяцкіх сувязях.
2. Паспрабуй запісаць, што ты ведаеш пра сваіх продкаў. Кароткую біяграфію пра кожнага асобна.

3. Пагавары з бацькам і маці, запішы тыя звесткі, якія яны табе паведамяць.

4. Пагавары з бабуляй і дзядулем, запішы іх расказы.

5. Збяры фотаздымкі, пісьмы, успаміны і іншую інфармацыю пра бліжэйшую радню.

6. Выпішы назвы вёсак і гарадоў, дзе жылі і зараз жывуць блізкія родзічы.

7. Зрабі картасхему населеных пунктаў сваёй радні.

 ТЭМА 9. ГЕРАЛЬДЫКА

1. Гісторыя з’яўлення гербаў. Гербы ўпершыню з’явіліся ў Заходняй Еўропе ў сярэднявеччы. Першапачаткова гэта былі асабістыя знакі рыцараў. Каб нейкім чынам адрознівацца, кожны з іх адлюстроўваў на сваім шчыце адметны сімвал. З цягам часу рыцарскія сімвалы перайшлі ў цывільнае жыццё. Найбольш заможныя роды пачалі выкарыстоўваць іх як сведчанне вайсковай славы сваіх продкаў і перадаваць у спадчыну з пакалення ў пакаленне.

Апісаннем і тлумачэннем гербаў займаліся герольды, якія і выпрацавалі правілы іх складання і тлумачэння.

На Беларусі найбольшае распаўсюджанне атрымалі гербы з пачатку ХV стагоддзя, пасля уніі Вялікага княства Літоўскага і Польшчы. У сваіх сімвалах шляхта пачала выкарыстоўваць элементы, якія ўжываліся ў геральдыцы заходніх краін: Германіі, Аўстрыі, Англіі, Маравіі. Для сярэднявечнага шляхціца герб быў сімвалам яго роду, які вызначаў месца гэтага роду ў грамадстве.

2. Асноўныя элементы гербаў. Галоўнай часткай большасці гербаў з’яўляецца шчыт. Трохвугольны шчыт называюць варажскім, авальны – італьянскім, квадратны і троху закруглены знізу – іспанскім, чатырохвугольны, завостраны знізу, - французскім. Складаную форму мае нямецкі шчыт, або тарч. У яго бакавыя выемкі ў час бою ўстаўлялася дзіда.

Цікавы факт: пры апісанні сімвалаў на шчыце ў геральдыці прынята называць правай часткай тое, што мы бачым злева, і наадварот. Трэба ўявіць рыцара, які стаіць перад вамі і трымае шчыт.

У сярэднявеччы склалася традыцыя апісваць герб і яго колеры, выкарыстоўваючы паняцці “металы”, “фініфці” і “футры”. Металы ўжываліся два: золата і срэбра. Звычайна іх малявалі залатой і срэбнай фарбай, але часцей – жоўтай і белай. Графічна золата паказваюць кропачкамі, а срэбра – проста чыстым полем.

Акрамя “металаў” выкарыстоўваецца яшчэ толькі пяць фарбаў, якія называюцца “фініфцямі” або “эмалямі”. Пра сэнс і спосабы іх адлюстравання можна даведацца ў дадатку. 

Традыцыя абіваць шчыты футрам прыйшла з глыбокай даўніны. У геральдыцы выкарыстоўваюць футра гарнастая і вавёркі. Футра гарнастая паказваецца як белыя шкуркі з чорнымі хвосцікамі, футра вавёркі – чаргаванне шкурак белых і блакітна-серабрыстых, размешчаных у выглядзе ўмоўных фігур.

На шчытах гербаў можна пабачыць розныя малюнкі, якія называюцца фігурамі. Яны дзеляцца на тры групы: першасныя, крыжы і другасныя. Першаснымі геральдычнымі фігурамі называюць падзелы шчыта, якія найбольш часта сустракаюцца пры перасячэнні гарызантальных, вертыкальных і дыяганальных ліній. Да іх адносяцца: глава (вяршыня), аканечнасць, слуп, пояс, пярэвязь, страпілы. (Разгледзь малюнак і вызначы розніцу ў выявах).

Крыжы – другая група геральдычных фігур, якая мае шмат розных відаў. У глыбокай старажытнасці крыж (у тым ліку і свастыка) быў сімвалам сонца, пазней пачаў шырока выкарыстоўвацца хрысціянскай рэлігіяй. З форм крыжоў найбольш распаўсюджанымі з’яўляюцца: геральдычны крыж, андрэеўскі крыж і вілападобны крыж. Ад асноўных форм утварыліся шматлікія розныя віды крыжоў.

Другасныя геральдычныя фігуры – гэта розныя геаметрычныя фігуры, якія выкарыстоўваюцца на шчыце. Да іх адносяцца: кайма, квадрат, трохвугольнік, брусок і гонт (прамавугольнік), ромб, верацяно, кола. 

Усе іншыя фігуры, якія сустракаюцца на гербах, з’яўляюцца негеральдычнымі. Іх падзяляюць на тры групы: натуральныя, штучныя і легендарныя. Да натуральных фігур адносяць выявы чалавека, жывёл, птушак, паўзуноў, рыб, насякомых, раслін, зорак і стыхій, рэк, гор і да таго падобнага. Самымі распаўсюджанымі былі выявы звяроў і птушак, якія сімвалізавалі тыя ці іншыя якасці рыцараў.

Штучнымі фігурамі называюць разнастайныя прадметы, якія створаны чалавекам: прылады працы, караблі, пабудовы, музычныя інструменты і іншыя. Але найбольш шырока прадстаўлены выявы зброі: шлемы, мячы, дзіды, стрэлы, сякеры.

Самую таямнічую групу для сучаснага чалавека складаюць легендарныя фігуры, якія інакш называюцца фантастычнымі. Сярод іх антычныя вобразы – кентаўр, двухгаловая і двуххвостая сірэны, адзінарог, пегас, дракон, гідра, фенікс, казярог і іншыя.

3. Дапаўненні да геральдычных шчытоў. Акрамя рыцарскага шчыта ў гербы часта ўключаліся розныя неабавязковыя дапаўненні, якія рабілі герб раскошным і багатым. Да іх адносяцца: карона, шлем, нашлемнік, мантыя, намёт, шчытатрымальнікі, стужка з дэвізам. 

Кароны на гербах сведчаць пра высокія дынастычныя пасады іх уладальнікаў. Яны маляваліся ў выглядзе дуг, лістоў сельдэрэя, зубцоў, каштоўных камянёў. Існавала шмат варыянтаў кароны: імператарскія, каралеўскія, герцагскія, княскія, графскія, баронскія.

Рыцарскія шлемы, якія таксама мелі шмат розных форм, нярэдка ўпрыгожвалі нашлемнікі – фігуры, якія як бы выходзяць з кароны. Гэта мог быць леў, рука з мячом, пер’і, адзінарог і іншыя.

Мантыя – гэта парадны пакроў-накідка знатнага вяльможы. На гербах яна выпускалася з-пад кароны і малявалася футрам гарнастая або вавёркі.

Намёт – гэта лёгкае пакрывала, якое прымацоўвалася да шлема рыцара ў час крыжовых паходаў у Палестыну, дзе ім даводзілася шукаць спосаб схавацца ад сонечных промняў. У баявых сутычках тканіна рассякалася ўдарамі мячоў і ператваралася ў кавалкі, што на гербах стала сімвалам гераізму.

Шчытатрымальнікі – гэта натуральныя фігуры (людзі, жывёлы), якія падтрымлівалі шчыт з бакоў.

Стужка з дэвізам – гэта надпіс знізу або ўздоўж шчыта са словамі рыцарскага баявога кліча. З цягам часу некаторыя выказванні сказіліся і сталі незразумелыя, аднак і па сённяшні дзень ашчадна захоўваюцца ў гербах. 

Пытанні і заданні: 

1. Якое значэнне мелі гербы ў старажытнасці?

         2. Хто такія герольды?

3. Калі гербы пачалі распаўсюджвацца па тэрыторыі Беларусі?

         4. Назаві асноўныя геральдычныя фігуры.

5. Назаві дапаўненні да геральдычных шчытоў.

ТЭМА 10. ТВАЯ ХАТА
1. Беларускія сядзібы. Сядзіба – гэта ўчастак зямлі з дваром, садам і агародам. Раней двор падзяляўся на чысты: хата, сені, істопка (варыўня), клець і гаспадарчы: пабудовы для жывёлы, птушкі, гаспадарчага начыння (хлявы, вазоўні, паветкі), абгароджаны дзяннік (загон для жывёлы). Воддаль знаходзілася гумно і прыгуменне (гумнішча).

У Беларусі выдзяляюцца тры тыпы забудовы двара. Першы з іх, самы старажытны, нагадваў невялікую ўмацаваную крэпасць і называўся “вяночнай забудовай”, бо хата, клеці і хлявы ўтваралі замкнёны 4-хкутнік, прамежкі паміж пабудовамі закрываліся глухім бярвенчатым плотам, а патрапіць у двор можна было толькі праз веснічкі ў браме. Другі тып, пагонная забудова, найбольш пашыраная на Пастаўшчыне ў вёсках, уяўляе сабой пабудовы, злучаныя між сабой у адзін рад пад агульным дахам. Трэці тып, сучасны, - гэта калі пабудовы не звязаны між сабой, а хлеў аднесены на некаторую адлегласць ад хаты. 

Сярод важнейшых пабудоў, якія існавалі на сядзібах Беларусі са старажытнасці, можна назваць: клець (свіран),  варыўня (істопка), пограб (склеп), лазня, хлявы (абора, або кароўнік, цялятнік, аўчарня, стайня, куратнік), павець (паветка), гумно, ёўня (асець), пуня (адрына), азярод (друкі). (Пра значэнне гэтых пабудоў можна даведацца ў дадатку). Зараз сядзібы ёсць у вёсках і невялікіх гарадах, дзе захаваліся кварталы прыватных забудоў.

2. Традыцыйныя беларускія хаты. Асноўным будынкам на сядзібе з’яўляецца хата. У старажытнасці людзі жылі ў зямлянках і будах, пазней навучыліся ладзіць сабе наземныя жытлы з дрэва. Спачатку хаты былі курныя, без комінаў – дым выходзіў праз адтуліну ў сцяне, і толькі ў 19 стагоддзі яны былі заменены белымі (з печамі і комінамі). Галоўным матэрыялам для будаўніцтва была драўніна. Будавалі хаты найчасцей з хвоі і елкі, у ніжні вянец клаўся дуб. Спачатку ставілі пабудову проста на зямлі, пазней – на штандарах (драўляных слупах), потым – на каменным падмурку. Стрэхі рабіліся двух, трох і чатырохсхільныя і пакрываліся саломай, чаротам, дрэвам (дранкай, шчапой, гонтай, дошкамі). Падлога ў хаце ў старажытнасці была земляная і глінабітная, пазней – драўляная. Каля ўваходных дзвярэй майстраваўся ганак, пазней – веранда. 

Здаўна людзі стараліся нейкім чынам упрыгожыць свае хаты. Найчасцей гэта праяўлялася ў формах вільчакоў (скрыжаваныя ўверсе страхі канцы ветраніц), якія мелі выгляд бычыных рагоў, конскіх галоў і глядзелі ў розныя бакі, аберагаючы хату ад злых духаў; у аздабленні франтонаў (найчасцей – сонца з промнямі); упрыгожаннях ліштваў над вокнамі.

Галоўным месцам у хаце была покуць – кут наўскось ад печы. Там віселі абразы з ручнікамі, стаяў стол, а на скрыжаванні лаў – хлебная дзяжа. Уздоўж сцяны знаходзіўся спальны памост (палок), прымацаваная да бэлькі, вісела калыска. З другой паловы 19 ст. распаўсюдзіліся ложкі, канапы. Жылая частка хаты з аднакамернай паступова пераўтварылася ў шматкамерную.

Цікавы факт: Апошняя курная хата ў Пастаўскім павеце знікла пасля першай сусветнай вайны. Яна стаяла ў вёсцы Шурпікі. Сам стараста павета з уласнай кішэні даў беднай гаспадыні 20 злотых, каб яна збудавала сабе комін.

3. Сучасныя хаты. У старых вёсках яшчэ можна сустрэць будынкі канца 19 – пачатку 20 стагоддзяў, але сучасныя хаты шмат у чым адрозніваюцца ад традыцыйных беларускіх. Побач з драўлянымі цяпер будуюць цаглягыя, блочныя, панэльныя, шлакабетонныя дамы. Стрэхі звычайна перакрываюцца шыферам або металачарапіцай. Некаторыя хаты звонку абіваюцца шалёўкай або сайдзінгам. Павялічыліся памеры і колькасць вокнаў, замест драўляных рам устаўляюцца шклопакеты. Унутраннее убранне хат значна наблізілася да інтэр’ераў гарадскіх кватэр: 4-6 пакояў, кухня, фабрычная мэбля, фабрычныя дываны, фарбаваная падлога, электрычнасць, газ, швейныя і пральныя машыны, тэлевізары, камп’ютары, спадарожнікавыя антэны і іншыя рэчы сучаснай цывілізацыі.

4. Народныя звычаі, звязаныя з пабудовай хаты. Месца для хаты выбіралася вельмі грунтоўна: глядзелі, каб дзялянка была вольная, не спрэчная, каб на ёй не знаходзілася чалавечых костак, каб на ёй ніхто не парэзаўся, не пабіўся. Дрэва на пабудову нарыхтоўвалі ў снежні-студзені, бо ў гэты час яно смалістае, або ў сакавіку-красавіку, калі пачынаў рухацца сок – лічылася, што ён робіць драўніну мацнейшай. Ніколі не бралі дрэва, якое вывернула бура, бо казалі, што гэта “чорт сабе выбраў”; таксама не секлі і дрэва, якое навісала над другім – “хата згарыць”, і рыплівае – “будзе мучыць кашаль”.

Пры закладцы хаты за вугал хавалі манеты, кавалак хлеба ці сыру, а, часам, і галаву пеўня, які прыносіўся ў ахвяру дамавіку. Каб засцерагчы дом ад перуноў, пад усе чатыры вуглы клалі кавалачкі ладану, пасвянцоныя зёлкі ці хвойныя галіны. Паміж бярвеннямі маглі закладваць разнастайныя травы, сабраныя перад Купаллем, срэбныя манеты. Пры завяршэнні будаўніцтва гаспадар перакідваў праз апошні вянец асвечанае яйка, якое адразу закопвалася на месцы падзення з замовай, каб “вецер не здзіраў страху”.

Напярэдадні ўваходзінаў у новы дом праз акно запускалі пеўня, калі ён спяваў, то гэта быў добры знак. Засяляліся на поўню, каб “жыццё ў новай хаце было поўным”. Першым заходзіў гаспадар, які нёс гаршчок з вуглямі, потым – гаспадыня з абразам, астатнія неслі маёмасць, у першую чаргу – стол. Гаспадар абносіў гаршчок уздоўж сцен, спыняючыся ў кожным куце, ставіў гаршчок на прыпечак і адразу запальваў у печы.

У дзень засялення запрошвалі гасцей і святара, каб асвяціў новае жытло. Госці, увайшоўшы ў хату, кідалі грошы на печ, клалі на стол хлеб-соль, дарылі гаспадарам посцілкі, абрусы і іншае, часам прыносілі і пускалі ў хату жывых курэй, гусей, парсючкоў і іншую хатнюю жывёлу. 

Пытанні і заданні:

 1. Што такое сядзіба?

 2. На якія часткі раней падзяляўся двор?

 3. Якія тыпы забудовы двара ёсць на Пастаўшчыне?

 4. Як выглядае традыцыйна беларуская хата?

 5. Якія звычаі звязаны з пабудовай хаты?

Дадатковы матэрыял

Твая хата

1. Калі была пабудавана?

2. Хто будаваў хату?

3. Колькі год яна будавалася?

4. Якія матэрыялы выкарыстоўваліся пры пабудове?

5. Колькі паверхаў мае хата?

6. Колькі вокнаў?

7. Якую форму мае страха?(плоская, аднасхільная, двухсхільная, іншая)

8. Чым перакрыта страха? (шыфер, чарапіца, металачарапіца, дранка, іншае)

9. Якія памеры мае хата?

10. Колькі ў хаце пакояў?

11. Ці ёсць падвал?

12. Якое ацяпленне? (газавае, паравое (торфабрыкет, дровы, вугаль, вадкае паліва)

13. Якія знешнія ўпрыгожванні ёсць на хаце?

14. Апішыце унутраныя асаблівасці планіроўкі вашай хаты ў параўнанні з традыцыйнай беларускай.

ТЭМА 11. ТВАЯ ВУЛІЦА

1. Вуліцы старажытных гарадоў. З’яўленне вуліц звязана з разрастаннем вёсак, пераўтварэнні іх у мястэчкі і гарады. Першыя беларускія гарады ўзніклі як апорныя пункты абароны (назва “горад” паходзіць ад слова “гарадзіць, умацоўваць паселішча”) па берагах буйных рэк ці ў сутоках дзвюх рэк, на высокім мысе або пагорку. Цэнтрам горада быў звычайна ўмацаваны дзядзінец, які пасля 14 ст. называўся замкам. Вакол месціўся пасад. Вуліцы звычайна разыходзіліся ад цэнтра ў напрамку бліжэйшых населеных пунктаў. У цэнтры горада яны масціліся бярвеннем, плашкамі ці дошкамі. 

З 17 ст. у гарадской забудове і планіроўцы адбываліся змены, бо з’явіўся яшчэ адзін цэнтр – ратушная плошча з гандлёвымі радамі. Ратушы пачалі будаваць у гарадах, якія мелі магдэбургскае права (права на самакіраванне). Ад гандлёвай плошчы вуліцы разыходзіліся ў напрамку на бліжэйшыя буйныя гарады і вёскі (радыяльная або веерная планіроўка). У далейшым з’явіліся вуліцы паўколавага напрамку. Прыватнаўласніцкія гарады развіваліся ў асноўным па загадзя распрацаваных праектах і мелі ўпарадкаваную планіроўку.

2. Вуліцы сучасных гарадоў. У канцы 18 – першай палове 19 ст. беларускія гарады былі ўключаны ў агульны план перабудовы гарадоў Расійскай Імперыі. Перапланіроўка раздзяліла гарады на цэнтральную частку і прадмесці, на раёны і кварталы, у якіх усалёўваліся абавязковыя правілы забудовы. Зараз у большасці старых гарадоў спалучаецца радыяльная забудова цэнтра з квартальнай забудовай новых гарадскіх ускраін. 

Па характару забудовы вуліцы падзяляюцца на аднарадныя і двухрадныя. На аднарадных вуліцах хаты стаяць толькі на адным баку дарогі, а з другога боку можа знаходзіцца лес, возера, рака ці які іншы прыродны аб’ект. На вуліцах могуць знаходзіцца толькі жылыя дамы, а на некаторых, асабліва на цэнтральных, размяшчаюцца грамадскія будынкі – магазіны, установы, арганізацыі і інш. У вялікіх гарадах пераважаюць шматпавярховыя дамы, у невялікіх – адна- і двухпавярховыя.

3. Вуліцы горада Паставы. З глыбокай даўніны асноўнымі артэрыямі горада з’яўляюцца чатыры вуліцы, якія разыходзяцца ад былой Рынкавай плошчы ў напрамках на чатыры бакі свету. На поўнач ідзе Ленінская (ранейшая назва – Браслаўская), на поўдзень – Савецкая (раней - Віленская), на захад – 17 верасня (раней – Задзеўская), на ўсход – Чырвонаармейская (спачатку – Зарэчная, пазней – Лучайская). Усяго ж на плане Паставаў 1798 года можна налічыць толькі 8 вуліц. На 1939 год у горадзе мелася ўжо 17 вуліц і 2 плошчы – Рынак Стары (плошча Леніна) і Рынак Задзеўскі (плошча Камсамольская). У пачатку ІІІ тысячагоддзя ў Паставах налічвалася 58 вуліц, 15 завулкаў і 5 невялікіх плошчаў. Большасць даваенных гарадскіх артэрый увайшло ў сучасную планіроўку, толькі значная частка назваў была зменена, прычым, новыя назвы ніякім чынам не прывязаны ні да мясцовасці, ні да тутэйшай гістарычнай традыцыі, а ўтвораны штучна ва ўмовах існаваўшай грамадска-палітычнай сітуацыяй, што яскрава бачна на назвах цэнтральных вуліц.

Пытанні і заданні: 

1. Як утвараліся вуліцы?

       2. Якія віды планіроўкі характэрны для беларускіх гарадоў?

       3. Які від планіроўкі ў горадзе Паставы? Вызнач па плану горада.

4. Якія бываюць вуліцы па характару забудовы?

       5. Як змянялася колькасць вуліц у Паставах за апошнія 500 год?
Дадатковы матэрыял

Твая вуліца

1. Як называецца вуліца, на якой стаіць твая хата?

2. Чаму так называецца вуліца?

3. Якую даўжыню мае вуліца?

4. Колькі хат на ёй знаходзіца?

5. Якую планіроўку мае вуліца?

6. Які тып будынкаў на ёй?

7. Запішы нумары дамоў суседзяў і іх прозвішчы.

8. Якія грамадскія будынкі знаходзяцца на вуліцы? (магазіны, арганізацыі, заводы і інш)

9. Якія цікавыя і адметныя мясціны ёсць на вуліцы?

10. Дзе збіраюцца дзеці з тваёй вуліцы і ў якія гульні яны гуляюць?

11.  ПРЫРОДА ТВАЙГО КРАЮ

 1. Хрысціянскае стаўленне да прыроды. Не ў першы раз ты чуеш пра тое, як трэба паводзіць сябе на прыродзе: не засмечваць лясы і паляны, не чапаць мурашнікі і птушыныя гнёзды, быць вельмі асцярожным з агнём у лесе, не шумець. Калі ты ў жыцці сваім не гаспадар, то тым больш на прыродзе ты толькі ў гасцях. Нават проста не заўважаць прыгажосці прыроды,  не дзякаваць за яе Бога - ужо грэшна, а  псаваць - тым больш.

2. Будова зямной кары і рэльеф. Пастаўскі раён знаходзіцца на Ўсходне-Еўрапейскай платформе. Платформа – трывалы ўчастак зямной кары, і таму на Пастаўшчыне не назіраюцца праявы, характэрныя для актыўных зон – няма ў нас ні вулканаў, ні гейзераў, ні землятрасенняў.  

Для платформ характэрны марудныя вагальныя рухі. Паводле звестак навукоўцаў, зараз паверхня раёна падымаецца з хуткасцю да 1 - 2 мм у год. Землятрасенні малаверагодны, аднак усё ж такі могуць здарацца або па прычыне зрухаў горных парод падмурка, дзе выяўлены глыбінныя разломы, або як водгулле ваганняў зямной кары ў Карпатах або ў Балтыйскім моры.

Цікавы факт: У 2004 годзе па Пастаўшчыне прайшла хваля землятрасення, эпіцэнтр якога знаходзіўся ў Калінінградскай вобласці. Сіла штуршкоў была 3-4 балы. У кватэрах звінеў посуд, адчыняліся дзверы шафаў, хісталіся фіранкі. 

Геалагічная будова зямных нетраў на Пастаўшчыне даволі простая: на гранітна-гнейсавым падмурку амаль гарызантальна залягаюць розныя асадкавыя пароды, сярод якіх пераважаюць пяскі, супесі, суглінкі, гліны, торф.
Тэрыторыя мае слабаўзгорысты характар і з’яўляецца часткай вялікай Усходне-Еўрапейскай раўніны. Найбольш прыўзнятая частка раёна – заходняя (Лынтупшчына), дзе сярэднія вышыні маюць больш за 200 м над узроўнем Балтыйскага мора. Вышэйшая кропка раёна - гара Высокая - знаходзіцца каля вёскі Каптаруны амаль на мяжы з Літвой і мае адзнаку 247 м. 

Самая нізкая частка раёна – гэта тэрыторыя, што прылягае да рэчышча Дзісны, асабліва ў сутоках рэк Дзісны, Палавіцы, Галбяіцы, дзе знаходзяцца вёскі Белькі, Полава, Рымкі. У ваколіцах вёскі Рымкі (на ўсход ад яе) вызначаецца самае нізкае месца Пастаўшчыны з адзнакай 110 м.         

3. Карысныя выкапні. Пастаўскі раён не дужа багаты на карысныя выкапні. З групы неметалічных карысных выкапняў найбольш распаўсюджанымі з’яўляюцца радовішчы будаўнічых матэрыялаў (гліны, пяскі, жвір і некаторыя іншыя), сапрапелю, прэснаводных вапняковых адкладаў, будаўнічага каменю.
 На тэрыторыі раёна выяўлена дванаццаць значных па памерах радовішчаў глін і суглінкаў, сярод якіх два – Курапольскае і Галбяіца – уваходзяць у шэраг буйнейшых у краіне. 

Большасць радовішчаў пяскоў у нашым раёне адносіцца да групы будаўнічых і выкарыстоўваецца для вытворчасці блокаў, панэляў, пліт, сілікатнай цэглы. Найбольшую колькасць пяску ўтрымлівае Лынтупскае радовішча.

 Пясчана-жвіровы матэрыял у прыродзе сустракаецца ў выглядзе сумесі пяску, жвіру і галькі. Выкарыстоўваецца для вытворчасці бетону і жалезабетону, будаўніцтва, пракладкі дарог. У раёне гэты від будаўнічых матэрыялаў перапрацоўвае Варапаеўскі завод жалезабетонных вырабаў. Актыўная здабыча пясчана-жвіровай сумесі вядзецца на Данеўскім радовішчы, якое знаходзіцца недалёка ад возера В. Швакшты.

 Ледавіком прынесена на тэрыторыю раёна шмат камянёў розных памераў ад некалькіх сантыметраў да некалькіх метраў у папярэчніку. З’явіліся яны да нас здалёку – са Скандынавіі і Фінляндыі. Каменне выкарыстоўваецца ў якасці будаўнічага матэрыялу; апошнім часам у Паставах пачалі рэзаць камень на абліцовачныя дэкаратыўныя пліты. Некаторыя валуны ўзяты пад ахову, з’яўляюцца помнікамі прыроды.

Сапрапель – гэта ілістыя адклады ў вадаёмах, якія ўтрымліваюць шмат арганічных рэчываў. У залежнасці ад складу колер бывае чорны, шэры, блакітны, ружовы, нават чырвоны. На тэрыторыі раёна выяўлена 12 радовішчаў азёрных сапрапеляў. Найбольшыя іх тоўшчы вызначаны ў азёрах В. і М. Швакшты, Лучай, Лісіцкае, Задзеўскае. Сапрапелі гэтых радовішчаў могуць выкарыстоўвацца у якасці ўгнаенняў, для вытворчасці будаўнічых матэрыялаў і для атрымання буравых раствораў. 

З гаручых карысных выкапняў на Пастаўшчыне знойдзены і выкарыстоўваецца толькі торф. Таўшчыня тарфяной масы ў асноўным 1-3 м. У раёне налічваецца 62 радовішчы торфу, з якіх самыя вялікія: Пурвіны, Халосеньскае, Светлы Мох. Торф, які здабываюць у раёне, выкарыстоўваецца ў асноўным на сельскагаспадарчыя патрэбы.
Ёсць у Пастаўскім раёне і радовішчы падземных мінеральных вод. Сустракаюцца хларыдна-натрыевыя і хларыдна-сульфатна-натрыевыя воды. 

Цікавы факт: На ўсходняй ускраіне вёскі Бялянішкі, што на Лынтупшчыне з-пад зямлі б’е штучная крыніца, якая ўтварылася з прабуранай ў 90-я гады свідравіны. З трубы самацёкам ідзе слабамінералізаваная чыстая і прыемная на смак вада. 

Пытанні і заданні:
1. Ці могуць быць на Пастаўшчыне землятрасенні?

2. Якімі няруднымі карыснымі выкапнямі багатая Пастаўшчына?

3. Што такое сапрапель і дзе яго можна здабываць і выкарыстоўваць?

4. Знайдзіце на карце буйнейшыя радовішчы торфу.

5. Знайдзіце на карце самае высокае і самае нізкае месца Пастаўшчыны.
4. Клімат. На фарміраванне клімата ўплывае знаходжанне раёна ва ўмеранных шыротах, набліжанасць да Атлантычнага акіяна, перавага вятроў заходняга накірунку, узвышана-раўнінны рэльеф, паветраныя масы, цыклоны і антыцыклоны.
Раён знаходзіцца ва ўмераным кліматычным поясе. Тып клімата – умерана-кантынентальны. 

Сярэднегадавая тэмпература ў раёне +5,5(С, прычым, самым цёплым месяцам з’яўляецца  ліпень (+17,2(), а самым халодным – студзень (-7,3(). Колькасць дзён з тэмпературай ніжэй 0( складае 131 дзень, а з тэмпературай вышэй 0(С – 234 дні.
Па колькасці ападкаў Пастаўшчына разам з Навагрудчынай з’яўляецца самым вільготным месцам Беларусі . У сярэднім за год іх выпадае каля 650-700 мм. А ўсяго за год налічваецца да 190 дзён з ападкамі. 

Снежнае покрыва стала з’яўляецца на палях раёна звычайна ў пачатку снежня і ляжыць каля 100-110 дзён. Таўшчыня снегу дасягае 25-30 см.

5. Рэкі. Рэкі Пастаўскага раёна нясуць ваду ў Балтыйскае мора. У раёне ёсць 24 рэчкі і каля 300 ручаёў і рачулак. Самыя вялікія рэкі басейна Заходняй Дзвіны – гэта Дзісна, Мядзелка, Палавіца, Галбяіца, Камайка, з басейна Віліі – Пеляка, Страча.

         Жыўленне рэчак і ручаёў адбываецца за кошт ападкаў, таяння снягоў і лёду, падземных крыніц. Найбольшы ўзровень вады на рэках назіраецца вясной, звычайна ў красавіку ў час паводкі. Межань бывае зімой, калі рэкі закрытыя лёдам і летам у перыяды засух.

         Трывалы лёд усталёўваецца на рэках звычайна ў пачатку студзеня. Ён ляжыць 90-130 дзён, дасягаючы найбольшай таўшчыні 25-60 см у другой палове лютага – пачатку сакавіка.

Самая паўнаводная рака ў раёне – Дзісна, левы прыток Заходняй Дзвіны, пачынаецца ў Літве і працякае па паўночнай мяжы з суседнімі Браслаўскім і Шаркаўшчынскім раёнамі. На наш раён прыпадае толькі сярэдняе цячэнне ракі ад в.Каз’яны да в.Рымкі. Даўжыня яе на гэтым адрэзку 29 км (агульная – 178 км).
         Найбольшую даўжыню ў межах раёна мае рака Галбяіца, якая ў верхнім цячэнні называецца Заражанка. Яна працягнулася на 51 км з поўдня на поўнач ад в.Гараноўшчына да в.Рымкі. У вярхоўях рэчка мае звілістае рэчышча, прымае шмат прытокаў.

         Другое месца па даўжыні мае Мядзелка, правы прыток Бірветы. Працягнулася яна з поўдня на поўнач ад Ідаліны да Ракітаў. Вельмі моцна меандрыруе, чым адрозніваецца ад іншых рэчак. У Паставах і Манькавічах ёсць запруды з млынамі, вышэй якіх знаходзяцца значныя па памерах вадасховішчы. 

6. Азёры. Пастаўшчына багатая на азёры. Вадаёмаў натуральнага паходжання з папярэчнікам люстэрка больш за 100 м налічваецца 141. 
Размяшчэнне азёр звязана з ледавіковым паходжаннем іх катлавін. Яны раскіданы па тэрыторыі раёна пераважна групамі па 3 – 12 вадаёмаў. Выдзяляецца 13 такіх груп: Швакштаўская, Камайская, Спорская, Даўжанская, Мажэйкаўская, Азёркі, Валожынская, Лучайская, Дунілавіцкая, Казлоўшчынская, Варапаеўская, Галбейская, Ваўкоўская.

Самым глыбокім возерам Пастаўскага раёна з’яўляецца возера Каптарунскае, якое знаходзіцца на паўночным захадзе ад Лынтупаў каля мяжы з Літвой. Яно мае глыбіню 33 м і займае адзінаццатае месца сярод самых глыбокіх азёр Беларусі. Другое па глыбіні - возера Чорнае, што на Варапаеўшчыне – 31,5 м. 
         Самае вялікае па плошчы возера - Вялікія Швакшты. Яго люстра мае памер 9,56 км2, што намнога перавышае плошчу іншых вялікіх азёр. Напрыклад, у Лучая – 2,51 км2, у М.Швакштаў – 1,91 км2, у Доўжа – 1,04 км2, у азёр Лодасі і В.Сурвілішкі – 1,03 км2.

         З прычыны таго, што ледавік у свой час утварыў шмат выцягнутых катлавін, мы сёння маем значную колькасць доўгіх і вузкіх азёр. Чэмпіёнам у гэтых адносінах з’яўляецца воз.Доўжа, якое пры найбольшай шырыні ў 420 м мае даўжыню 4,89 км (суадносіны 1:11,6). Моцна выцягнута і воз. В.Сурвілішкі з памерамі 2,36 х 0,53 км (суадносіны 1:4,5).

         На некаторых азёрах Пастаўшчыны асаблівую пекнату іх знешняму віду надаюць астравы. Па іх колькасці не мае сабе роўных воз.Лучай, на якім іх аж шэсць. Тры востравы ёсць на воз.Світа, па аднаму – на Задзеўскім, Ласіцы, Лодасях, Саранчанах, Спорах, М.Швакштах, Чартах.

         Амаль усе азёры каля берагоў маюць некалькі палос расліннасці. Найбольш яўна прасочваюцца палосы надводных (тросць, сіта, чарот), з плаваючымі лістамі (кубышкі, лілеі) і падводных (рдэсты, эладэі, рагалістнікі, цэларэзы) раслін.

         У азёрах раёна распаўсюджана больш як 20 відаў рыб. Найбольш часта сустракаюцца плотка, акунь, лешч, лін, карась, гусцёрка, шчупак і інш. Ёсць і рэдкія. Так у р.Страча сустракаецца фарэль, у некаторых азёрах (Белае, Доўжа, Глодава і інш.) - вугар.

7. Вадасховішчы. У Пастаўскім раёне налічваецца больш дзесяці значных па памерах сажалак і вадасховішчаў. Частка з іх утворана шляхам падпруджвання ракі плацінай, як, напрыклад, каля Томішак на Лынтупцы, Пастаўскія азёры на Мядзелцы, каля Манькавіч на Мядзелцы, каля Алешына на Заражанцы і інш. Частка з’яўляецца штучна капанымі, як сажалкі ў Навінках, Норыцы, Цешылаве, Палессі.        
Прызначэнне сажалак і вадасховішчаў рознае. Некаторыя з іх выкарыстоўваюцца для развядзення рыбы (Навінкі, Стары Двор, Навасёлкі, Норыца, Лынтупы), для водазабеспячэння (Паставы, Лынтупы), для размяшчэння млыноў (Варапаева, Паставы, Манькавічы), для адпачынку. Некаторыя сажалкавыя сістэмы выконвалі ролю элементаў сядзібна-паркавых ансамбляў (Варапаева, Норыца, Лынтупы, Паставы, Нохаўшчына).

Да буйнейшых вадасховішчаў адносяцца Навінкі, Старадворскае, Пастаўскае.

8. Балоты і крыніцы. Балоты – гэта залішне ўвільготненыя ўчасткі сушы, зарослыя балотнай расліннасцю. На Пастаўшчыне іх плошча складае каля 11 тысяч гектараў. Абсалютна пераважаюць сярод іх нізінныя, якія займаюць вялікія тэрыторыі ў паўночнай частцы раёна на моцна забалочанай Дзісненскай нізіне, а таксама на паўднёвым захадзе – частцы Нарачана-Вілейскай нізіны. Для гэтых балот уласцівы багаты раслінны і жывёльны свет. Асноўнымі прадстаўнікамі вільгацелюбівай флоры з’яўляюцца: хвошч, папараць, тросць, сіта, асака, вольха, крушына, бяроза, елка, лаза і іншыя. 

Вярховыя балоты звычайна маюць невялікія памеры і знаходзяцца на ўзвышшах і раўнінах Свянцянскіх градаў. Расліннасць на іх намнога бяднейшая – пераважаюць сфагнавыя імхі, пушыцы, расянкі, верасы, багуны, журавіны, карлікавыя формы соснаў.

Найбольшую плошчу займаюць балоты “Пурвіны” каля Швакштаў, “Халосеньскае” каля Сяргеевічаў, “Сакалінскае” каля Груздава, “Светлы Мох” каля Валожына, “Лугі” каля Дунілавічаў.

На Пастаўшчыне знаходзіцца шмат крыніц – месцаў выхаду на паверхню падземных вод. Сустракаюцца яны пераважна ў паўднёвай частцы раёна на Свянцянскіх градах, дзе рэкі і ручаі перапілоўваюць горныя пароды, ускрываючы ваданосныя слаі і жылы. Таму найчасцей крыніцы прабіваюцца на паверхню па далінах рэк, у лагчынах, у забалочаных нізінах. Навукоўцамі зафіксавана і апісана ў нашай мясцовасці больш за 30 крыніц.

Пытанні і заданні:

1. Якія прычыны аказваюць галоўны ўплыў на клімат Пастаўскага раёна?

2. Знайдзіце на карце буйнейшыя рэкі,  азёрныя групы, вадасховішчы, балоты.

       9. Глебы. Пастаўскі раён знаходзіцца ў зоне змешаных лясоў, для якіх занальнымі глебамі з’яўляюцца дзярнова-падзолістыя. 

        10. Расліннасць.  Асноўнымі тыпамі натуральнай расліннасці раёна з’яўляюцца лясная, лугавая і балотная.

Расліннасць лясоў. У раёне налічваецца больш як 1000 відаў вышэйшых раслін. Большая іх частка знаходзіцца ў лясах. На канец 2004 года лясістаць тэрыторыі наблізілася да 40%, што па еўрапейскіх мерках з’яўляецца вельмі добрым паказчыкам. Рост лесапакрытасці адбываецца за кошт пераводу былых ворыўных земляў з нізкай якасцю глебаў пад лесапасадкі. Сярэдні ўзрост дрэў – каля 50 гадоў. Сярод парод пераважаюць сосны, елкі, дубы, ясені, бярозы, асіны, вольхі. Рэдка сустракаюцца ліпы, ясені, клёны. На захадзе, на мяжы з Літвой ёсць невялікія ўчасткі вяза голага і шурпатага, якія ахоўваюцца ў батанічным заказніку “Лынтупскі”.
Большая частка лясоў – гэта вялікія масівы дрэў: Гадуцінская Дача, Варапаеўская Дача, Груздаўская Дача, Пастаўская Дача, Манькаўская Дача, лес Дунілавічы, лес Лынтупы, лес Камаі, лес Мядзель (каля в.Вярэнькі), лес Мар’янполле (каля Полава), лес Навінкі (каля рыбгаса). 

Расліннасць лугоў.У раёне сустракаюцца розныя тыпы лугоў. Сухадольныя размешчаны на павышаных элементах рэльефу і часцей сустракаюцца на поўдні Пастаўшчыны на Свянцянскіх градах. На ўзгорках, градах, стромкіх схілах травастоі нізкарослыя і зрэджаныя, пераважаюць булаваносец сіваваты, аўсяніца авечая, мятліца тонкая, галадок шматгадовы, ястрабок валасісты, гладун гладкі, шчаўе малое, расходнік едкі і іншыя.
Нізінныя лугі шырока распаўсюджаны ў паўночнай частцы на Дзісненскай нізіне. Травастоі злакавыя (вострыца дзірваністая, мятліца сабачая і белая, метлюжкі балотны і звычайны, пажарніца шараватая), асаковыя са значнай прымессю вільгацелюбівага разнатраўя.        

Поймавыя (заліўныя) лугі сустракаюцца на Пастаўшчыне па далінах большых рэк: Дзісны, Мядзелкі, Галбяіцы, Лынтупкі, Лучайкі, Камайкі і іншых. У месцах сярэдняга ўвільгатнення пераважаюць злакі, у найбольш вільготных – злакі і асокі. 

 Расліннасць балот. У Пастаўскім раёне ёсць розныя тыпы балот. Вярховыя балоты сустракаюцца пераважна ў паўднёвай узвышанай частцы. Яны звычайна аблесены маларослай хвояй, укрыты суцэльным дываном  сфагнавых імхоў, у кусцікавым ярусе сустракаюцца багун, касандра, верас, буякі, андрамеда, журавіны; у травяністым – багноўка, падвей похвенны, расянка круглалістая, чаротнік, імхі і лішайнікі.
         Нізінныя балоты пераважаюць у паўночнай частцы Пастаўшчыны, хоць сустракаюцца і ў паніжэннях Свянцянскіх градаў. З дрэў растуць хвоя, бяроза, вольха; з кустоў – розныя віды вербаў, нізкая бяроза; з травяністых раслін – вятроўнік, бабок, шабельнік, хвошч, папараць, скрыпень, пажарніца, трыснёг, мятліца (белая), мурожніца чырвоная, метлюжок лугавы, асока, імхі.

11. Жывёльны свет.  У сучаснай фауне раёна налічваецца каля 400 відаў пазваночных і некалькі дзесяткаў тысяч беспазваночных жывёл. Сустракаюцца прадстаўнікі ўсіх класаў, што зафіксаваны і ў Беларусі – млекакормячыя, птушкі, земнаводныя, паўзуны, рыбы, насякомыя, прасцейшыя, чэрві, малюскі, рака- і павукападобныя.

Сучасная фауна млекакормячых прадстаўлена 6 атрадамі: насякомаедныя (10 відаў), лятучыя мышы (15 відаў), драпежнікі (16 відаў), парнакапытныя (6 відаў), зайцападобныя (2 віды), грызуны (24 віды). Сярод іх і 4 акліматызаваныя: янотападобны сабака, янот-паласкун, амерыканская норка, андатра.

Паўзуноў налічваецца 7 відаў, сярод якіх па 3 віды яшчарак і змеяў. Земнаводныя прадстаўлены 2 відамі трытонаў і 10 відамі бясхвостых (жабы, рапухі і да т. п.)

З птушак на нашай тэрыторыі сустракаюцца прадстаўнікі 302 відаў, з якіх каля 200 тут і гняздзіцца. 

         Некаторыя віды жывёл і птушак адносяцца да паляўніча-прамысловых. Па ліцэнзіях вядзецца паляванне на лася, дзіка, казулю, аленя, бабра і выдру. Паляўнічым дазваляецца таксама здабываць у вызначаныя тэрміны вавёрак, зайцаў, лісаў, норак, тхароў, куніц, гарнастаяў.

Пытанні і заданні:

1. Якую лясістаць мае Пастаўскі раён?

2. На якіх жывёл дазволена паляванне?

3. Назавіце жывёл і птушак, якія сустракаюцца каля вадаёмаў, у лясах, на лугах, у населеных пунктах.

ТЭМА 13. ГІСТОРЫЯ ТВАЙГО КРАЮ

1. Старажытная гісторыя. Тэрыторыя Пастаўскага края пачала засяляцца людзьмі вельмі даўно, з тых часоў, калі паўночную Беларусь пакінуў апошні ледавік і ўтварыліся спрыяльныя ўмовы для развіцця расліннасці і жывёльнага свету. Першыя жыхары – малалікія купкі паляўнічых, рыбаловаў, збіральнікаў – з’явіліся на нашай зямлі, верагодна, каля VIII–ІХ тысячагоддзя да нашай эры. Да ІV стагоддзя н.э. гэта былі плямёны розных археалагічных культур (нарвенскай, паўночна-беларускай, банцараўскай, штрыхавой керамікі), якія адносіліся, верагодна, да фіна-вугорскай моўнай сям’і і былі продкамі сучасных эстонцаў, фінаў, карэлаў і іншых паўночных народаў. Пазней тэрыторыю раёна засялялі балты - продкі сучасных літоўцаў і латышоў. Яны доўгі час жылі ў суседстве са славянамі, якія ў IV-VIII стагоддзях актыўна рассяляліся на водападзелах раёна. 
Старажытных паселішчаў даславянскай каланізацыі выяўлена нямнога: каля вёсак Задзеўе, Данеўцы, Навадруцк, Саранчаны, Сарокі, Асінагарадок, Шыркі, азёр Світа і В.Швакшты (Лысая гара). 

Да XIII стагоддзя паступова былі асвоены людзьмі не толькі рачныя даліны і ўзбярэжжы азёрных груп, але і прыдатныя месцы на выспах сярод балот Полацкай нізіны і на пагурках і ў лагчынах Свянцянскіх градаў. Так, напрыклад, толькі на Камайшчыне, на невялікай адлегласці знаходзяцца гарадзішчы ў Лапінцах, Камаях, Мумішках, Ёдаўцах, Каралінове.

Аднак размяшчэнне Пастаўшчыны на мяжы Полацкай і Нальшчанскай земляў, а пазней – на паўночным ускрайку Вялікага княства Літоўскага не спрыяла спакойнаму развіццю. Асабліва цярпела ліха мясцовае насельніцтва ў XIV – пачатку XV стагоддзяў, калі на край перыядычна накатваліся хвалі крыжацкіх набегаў.

Цікавы факт: Князь Гедымін у сваім пасланні біскупу Дэрпскаму ў 1324 годзе, згадваючы аблогу Мядзела, скардзіцца:”…мноства людзей яны забілі і многіх павялі з сабой… Таксама роўна сорак дзён пасля яны зноў, як драпежныя ваўкі, люта спустошылі тую ж зямлю, бязлітасна забілі 80 чалавек…” 

2. Раён у часы сярэднявечча. Пасля перамогі аб’яднаных войск ВКЛ і Кароны над крыжакамі ў Грунвальдскай бітве (1410 год), на Пастаўшчыне ўсталявалася адноснае зацішша: амаль 200 гадоў ваенныя калясніца абміналі наш край. Спакойнае жыццё паўплывала на эканамічнае ажыўленне. Аднак, у сярэдзіне ХVІІ стагоддзя на тэрыторыю раёна прыйшла самая жорсткая і самая бязлітасная вайна ў гісторыі Беларусі. Прынесена яна была маскоўскімі акупацыйнымі войскамі, якія пакідалі за сабой выпаленую зямлю. Гэта сёмая вайна паміж Расіяй і ВКЛ (Рэччу Паспалітай) 1654 – 1667 гадоў. У Ашмянскім павеце, у якім тады знаходзіліся Паставы, страты насельніцтва склалі 114760 чалавек, што адпавядае 53, 7% даваеннага насельніцтва, гэта значыць, што загінуў або быў пагнаны ў расійскі палон кожны другі жыхар..

Канец стагоддзя быў адносна спакойны, што паспрыяла эканамічнаму аднаўленню гаспадаркі і паступоваму росту насельніцтва. Аднак пачатак новага, XVIII стагоддзя, супаў з перыядам чарговага зацяжнога ліхалецця. Распачаліся вайна паміж рускімі войскамі Пятра І і шведскай арміяй Карла ХІІ. Паставы апынуліся троху ў баку ад асноўнага тэатра баявых дзеянняў, але поўнасцю пазбегнуць навалы мясцоваму люду не ўдалося. Рабаўніцтвам займаліся размешчаныя тут вайсковыя аддзелы, а ў 1709 годзе праз Пастаўшчыну прайшоў 16-тысячны корпус шведскага войска над камандаваннем генерала Левенгаўпта, які імкнуўся на дапамогу арміі свайго караля Карла ХІІ. Маюцца звесткі, што ягоныя атрады праходзілі праз Паставы, Споры, Камаі. Камайскі абарончы касцёл знаходзіўся ў аблозе – пра гэта сведчаць каменныя ядры шведскіх гармат, што ўмураваны ў сцены. 

Цікавы факт: У вёсцы Яцавічы распавядаюць легенду пра тое, што касцёл, які стаяў тады на мясцовым гарадзішчы, праваліўся скрозь зямлю разам са шведамі, якія ўварваліся ў яго і пасеклі мячамі святыя абразы. Хутчэй за ўсё касцёл быў спалены, што сведчыць пра гвалт, які чыніўся захопнікамі ў дачыненні да мясцовых святыняў і мясцовага насельніцтва.

 Разам з вайной на жыхароў абрынулася і іншая пошасць: у пачатку 18 стагоддзя край спасцігла вялікая засуха, а з 1708 па 1711 – эпідэміі розных хвароб. Як адзначалася ва ўніверсале 1711 года, у выніку эпідэмій некаторыя гарады і мястэчкі “сталі амаль пустымі”, колькасць жыхароў у населеных пунктах зменшылася на трэць. 

3. Росквіт Паставаў. Другая палова XVIII стагоддзя прайшла адносна спакойна, што паспрыяла даволі хуткаму аднаўленню насельніцтва. Наогул, канец гэтага стагоддзя – пара росквіту Паставаў. Антоній Тызенгаўз жабрацкае драўлянае паселішча ператварыў у каменны гарадок. У 60-80-х гадах было заснавана 8 прамысловых прадпрыемстваў, узведзена шмат барочных будынкаў, якія утварылі ў цэнтры горада закончаны архітэктурны ансамбль; на выездзе на Мядзел пачата будаўніцтва шыкоўнага палаца. У горадзе пачалі дзейнічаць тэатр, балетная і музычная школа, народнае вучылішча, бібліятэка. “Литовский подскарбий Антоний Тизенгауз возвёл Поставы на высокую ступень в культурном отношении, построил много великолепных зданий, завёл бумажную и полотняную фабрики...” (“Живописная Россия”).

Для правядзення сваіх рэформ у Паставах А. Тызенгаўз напачатку заснаваў  (у 1754 годзе) цагельны завод, які павінен быў забяспечыць патрэбы ў будаўнічых матэрыялах. У 1766-1967 гадах правёў індустрыялізацыю папяровай фабрыкі, якая існавала ў мястэчку з 1728 года. Паперня знаходзілася на р. Мядзелка, працавала пры дапамозе двух вадзяных колаў. На фабрыцы выраблялася шэсць сартоў паперы і картон, у тым ліку выпускалася гербавая папера з вадзянымі знакамі. Даход ад рэалізацыі прадукцыі ў 1783 годзе склаў 1209 злотых, у 1785 – 3000 злотых. На фабрыцы працавала 5 чалавек: майстар і 4 памагатыя. Паперня дзейнічала і пасля смерці А. Тызенгаўза. У дакументах 1800 года засведчана, што ва ўладаннях ваяводы Ксаверыя Хамінскага ў Паставах ёсць фабрыка “бумажная, на коей выделывают разного сорта бумаги не более как до 100 стоп для домашнего обихода, частью и на продажу.”

А. Тызенгаўзам была пабудавана фабрыка паясоў або персіярня, на якой на 24 станках вырабляліся паясы. За год вопытны майстар вырабляў звычайна не больш 8 паясоў з залатых і сярэбраных нітак на шаўковай аснове. Вырабы былі арыгінальнымі і не паўтаралі адзін другі. Паводле некаторых звестак, паясы пастаўскай фабрыкі былі з аднаго боку чырвоныя, а з другога зялёныя, і каштаваў кожны з іх па 30 дукатаў (для параўнання: за два дукаты можна было купіць вала). Майстроў А. Тызенгаўз прывазіў з Германіі і Галандыі, рабочых наймаў на месцы з платай па 3 злотыя ў дзень.

У тыя ж гады ў мястэчку былі заснаваны ткацкія майстэрні, дзе на 26 станках вырабляліся ніткі, палатно, шарфы, капялюшы, дываны, карабельныя ветразі, карункі, ігральныя карты.

На левым беразе Мядзелкі быў адноўлены вятрак, а недалёка ад яго, на ўзвышшы, ўладкавана гарбарня (зараз гарадскі парк Гарбарка), дзе татары, якіх спецыяльна прывезлі ў Паставы для арганізацыі гарабарнай справы і ўладкавання агародаў, займаліся апрацоўкай скур. Пазней на гэтым месцы быў знойдзены гаршчок з багдадскімі манетамі.

А. Тызенгаўз перабудаваў вадзяны млын на рацэ Мядзелка, які ў ХVІІ  стагоддзі ўзвёў Ян Ежы Зяновіч, а таксама адкрыў латунную майстэрню.

У цэнтры горада вядомым італьянскім архітэктарам Джузепе Сака быў пабудаваны рынак у форме квадрата, будынак суда, школа, фабрыкі, піларама, маслабойня, дом заездаў, дом урача, дамы рамеснікаў. У сярэдзіне базарнай плошчы была ўзведзена арыгінальная пабудова, якое мела назву “ратуша”.

У 1783 годзе ў Паставах налічвалася 198 дымоў і 1386 жыхароў.

Такім чынам, у канцы ХVIII стагоддзя Паставы ператварыліся ў адзін з прыгажэйшых гарадкоў на ўсходніх абсягах Рэчы Паспалітай. Аднак, ненадоўга, бо пасля смерці А. Тызенгаўза ў 1785 годзе мануфактуры пачынаюць паступова прыходзяць у заняпад. А ў 1793 годзе ў выніку другога падзелу Рэчы Паспалітай Паставы былі далучаны да Расійскай імперыі.

З 1791 года Паставы – цэнтр Завілейскага павета Віленскага ваяводства, у 1793 годзе мястэчка становяцца цэнтрам Дзісненскага павета Менскай губерні.

22 студзеня 1796 г. Паставам нададзены герб: на блакітным полі французскага шчыта намалявана пірамідальна расцягнутая рыбалоўная сетка, зверху - тры залатыя рыбіны звернутыя галовамі ўніз. Такім герб атрымаўся з-за таго, што ў пастаўскіх азёрах лавілася шмат рыбы, якую прадавалі ў губернскі горад Менск і іншыя. 

Са старажытных часоў Пастаўшчына ўваходзіла ў склад ВКЛ і Рэчы Паспалітай, а ў час 2-га падзелу (1793 г) усходняя і цэнтральная часткі раёна былі захоплены Расійскай імперыяй, у час 3-га падзелу (1795 г.) у склад Расіі ўвайшла і Лынтупшчына. 

4. Вайна 1812 года. Пачатак 19 стагоддзя для жыхароў Пастаўшчыны выдаўся вельмі неспрыяльны. Шмат праблем прынесла краю вайна 1812 года, калі праз яго ў пастаянных сутычках з рускімі атрадамі арміі Барклая дэ Толі прайшлі французскія войскі Жэрома Банапарта. Сам Напалеон праехаў праз Пастаўшчыну 17–18 ліпеня, калі накіроўваўся з Гадуцішак у Глыбокае. Дарэчы адну з вёсак Пастаўскага раёна ён назваў Парыж. Гэта вайна пакінула вялікі адбітак у памяці мясцовага люду, бо напалеонаўскія войскі паўсюдна займаліся гвалтам і рабаўніцтвам. Доўгі час з пакалення ў пакаленне перадаваліся апавяданні пра здзек, які чынілі французы над мясцовымі жыхарамі. На тэрыторыі раёна захавалася каля дзесяці курганных груп, якія маюць назву “французскія магілы”.

У гісторыі застаўся эпізод з гэтай вайны: каля вёскі Ажарава быў разбіты раз’езд французскіх войск маршала Даву. Французскіх салдат, якія загінулі ў гэтым баі, пахавалі на могілках каля Груздаўскай царквы. 

Цікавы факт: У лісце павятовай шляхты паведамлялася: “Пастаянныя пераходы мнагалікіх войскаў аднялі ў нас усё: коней, жывёлу, адабралі ў нас падначаленых, неараная зямля стала пустыром”. 

5. Паўстанне 1830-1831 гадоў. Узмацненне прыгнёту. Землі Пастаўшчыны апынуліся амаль у цэнтры паўстання 1830-1831 гадоў, якое мела мэтай барацьбу з панаваннем “маскалёў” і адноўленне незалежнасці ВКЛ. У Пастаўскім краі выступленне пачалося 11 красавіка 1831 года. Ініцыятарамі руху сталі браты Адольф і Станіслаў Кубліцкія з вёскі Палессе. Яны арганізавалі атрад з 30 чалавек і захапілі Свянцяны. Паўстанне распаўсюдзілася на ўсю Пастаўшчыну. Актыўны ўдзел у ім прымаў уладальнік Пастаў Канстанцін Тызенгаўз, які знаходзіўся ў тайных зносінах з Дзісненскім “урадавым камітэтам”, уладальнік маёнтка Ляхаўшчына Міхал Сямашка, уладальнікі маёнтка Кубаркі Адольф і Густаў Хомскія, уладальнік маёнтка Норыца Юзаф Лапацінскі і іншыя. Паступова да восені 1831 года рускім войскам удалося ўсталяваць кантроль над Пастаўшчынай і актыўныя выступленні тут прыпыніліся.

Пасля паўстання неўраджайныя гады ішлі адзін за другім. На працягу 30 гадоў неўраджаі былі 10 разоў. 

Цікавы факт: Афіцыйная справаздача пра становішча жыхароў сведчыць, што “сяляне амаль не ведаюць хлеба, харчуюцца грыбамі і рознымі сырымі рэчывамі, якія нараджаюць хваробы; галеча страшная, а побач раскоша памешчыкаў; жыццёвыя сілы краю зусім вычарпаліся ў маральных і фізічных адносінах; расслабленне дасягнула апошняй мяжы”.
6. Пастаўшчына ў паўстанні 1863-1864 гадоў. У канцы 50-х гадоў 19 стагоддзя на беларускіх землях ішла актыўная падрыхтоўка да паўстання за вызваленне ад прыгону і расійскага прыгнёту, за аднаўленне Рэчы Паспалітай у межах 1772 года. Адным з кіраўнікоў паўстання быў Кастусь Каліноўскі, які выдаваў і распаўсюджваў газету “Мужыцкая праўда”. Вядома, што два яе першыя нумары трапілі і на Пастаўшчыну. Прывёз іх аканом з маёнтка Каралінова Мацвей Пятроўскі. Газету чыталі і перадавалі з рук у рукі. М. Пятроўскі быў арыштаваны і высланы на катаржныя работы на 6 гадоў.

Паўстанне выбухнула 23 студзеня 1863 года, калі Цэнтральны нацыянальны камітэт выдаў маніфест з заклікам да выступлення. У Свянцянскім павеце, у які тады ўваходзіла частка Пастаўшчыны, былі сфарміраваны 4 паўстанцкія атрады, якімі кіравалі Л. Нарбут, Ф. Віславух, С. Бухавецкі, Г. Чаховіч. Ужо ў першыя дні адбыліся сутычкі паўстанцаў з расійскімі салдатамі каля Свянцян. За 3 км на ўсход ад Лынтупаў, у вёсцы Свірдуны, стаіць помнік загінуўшым у змаганні за волю.

На Пастаўшчыне размяшчалася база паўстанцаў. Узначальваў яе Апалінар Танскі, які забяспечваў інсургентаў грашыма, а ў яго маёнтках Камаі і Бежаны нарыхтоўвалася харчаванне. Паплечнікам К. Каліноўскага і адным з кіраўнікоў паўстання быў ураджэнец Пастаўшчыны Зыгманд Чаховіч.

Нягледзячы на шырокі размах вызвольнага руху, паўстанне было падаўлена. Паводле загаду галоўнага начальніка Паўночна-Заходняга краю М. Мураўёва, якога за жорсткасць у народзе празвалі Шыбенікам,  са Свянцянскага павету 138 чалавек разам з сем’ямі былі высланы ў Самарскую губерню, а іх маёмасць была распрададзена.

Цікавыя факты: 1. Звяртаючыся да беларускай шляхты, М. Мураўёў казаў: “...помните, что если вы не станете здесь по своим мыслям и чувствам русскими, то вы будете здесь иностранцами и должны тогда покинуть этот край».

2. Зыгмант Чаховіч зрабіў вялікі ўплыў на фарміраванне светапогляду і таленту вядомага беларускага паэта Янкі Купалы: пасля дванаццацігадовай катаргі былы паўстанец жыў у маёнтку М. Бясяды каля Радашковічаў, куды за кнігамі часта наведваўся сын-падлетак суседа-арандатара.

7. Пастаўшчына ў час 1-й сусветнай вайны. 1 жніўня 1914 года пачалася 1-я сусветная вайна У пачатку кастрычніка ў выніку жорсткіх кавалерыйскіх баёў рускія войскі занялі Паставы, але каля возера Задзеўскае сутыкнуліся з умацаванымі пазіцыямі германцаў. Раён быў падзелены на дзве часткі, разам з гэтым аказаліся падзелены і многія сем’і,  родныя людзі не бачыліся на працягу амаль трох год. 
Супрацьстаянне армій прывяло да таго, што многія вёскі і горад Паставы аказаліся моцна разбуранымі, большая частка жыхароў падалася ва ўцёкі. У час Нарацкай аперацыі людскія страты аказаліся вельмі вялікія: рускіх загінула каля 78 тысяч чалавек, германцаў – каля 34-40 тысяч.

Зараз на былой лініі фронта, асабліва паміж азёрамі Задзеўскае і Загачча, сустракаецца вялікая колькасць бетаніраваных бліндажоў часоў 1-й сусветнай вайны. Ёсць многа могільнікаў нямецкіх і рускіх салдат.

Цікавы факт: З успамінаў германскага генерала Э. фон Людэндорфа: “З 18 па 21 сакавіка становішча 10-й арміі было крытычным. Рускія валодалі вялікай колькаснай перавагай…Заходней Паставаў іх атака з цяжкасцю адбіта. Напружанне войскаў, якія прымалі ўдзел у гэтай аперацыі, на глыбока размытай зямлі, у халоднае і золкае надвор’е, было вельмі вялікім. Падмацаванні, якія спешна падводзіліся намі, правальваліся ў балоце, з цяжкасцю прасоўваючыся наперад ад чыгункі Вільня ─ Дзвінск. Але рускія, якім прыходзілася па яшчэ менш спрыяльнай мясцовасці, чым тая, якая знаходзілася ў тыле нашых пазіцый, самі выдыхнуліся.”  

8. Пастаўшчына ў міжваенны час. З 1920 па 1939 год тэрыторыя Пастаўскага раёна ўваходзіла ў склад усходніх ускраін (“Крэсаў Усходніх”) Польшчы. Зямельныя рэформы 1920-30 гадоў садзейнічалі ўмацаванню сялянскіх гаспадарак, рассяленню сялян на хутары. Аднак, сем’і былі вялікія, зямлі не хапала і таму многія вымушаны былі ехаць на заработкі ў Латвію, ЗША, Аргентыну.

Прамысловасць развівалася слаба. Пераважалі невялічкія прадпрыемствы, якія перапрацоўвалі ў асноўным сельгаспадачую прадукцыю, драўніну, карысныя выкапні. Яны дзейнічалі ў Паставах і буйнейшых мястэчках і вёсках (Варапаева, Лынтупы, Гута, Алешына, Камаі, Круткі і інш.). Каб узмацніць далучанасць да Польшчы, у краі праводзілася палітыка паланізацыі: на адказныя пасады прызначаліся выхадцы з Польшчы, школы пераводзіліся на польскую мову навучання, актыўна распаўсюджваліся польскія кнігі, часопісы, газеты, а зямельныя надзелы раздаваліся асаднікам – былым польскім вайскоўцам. 

Беларускае насельніцтва вяло актыўную барацьбу супраць нацыянальнага і сацыяльнага прыгнёту.

Цікавы факт: Да польскай акупацыі ў Заходняй Беларусі дзейнічала 400 беларускіх школ, у 1928 г. іх засталося 28, у 1934 г. – толькі 16, у 1939 не засталося ніводнай.

9. Пастаўшчына ў часы 2-й сусветнай вайны. Другая сусветная вайна пачалася 1 верасня 1939 года нападам Германіі на Польшчу. Праз 17 дзён па дамове Сталіна з Гітлерам Чырвоная Армія таксама пачала наступленне на гэту краіну, у выніку чаго Пастаўшчына ўвайшла ў склад СССР. У раёне пачаліся сацыялістычныя пераўтварэнні, аднак завершыць іх не ўдалося, бо 22 чэрвеня 1941 года Германія пачала вайну супраць Савецкага Саюза. Ужо ў пачатку ліпеня фашысцкія войскі захапілі тэрыторыю Пастаўскага раёна і ўсталявалі тут акупацыйны рэжым. Захопнікамі Пастаўшчына выкарыстоўвалася для перападрыхтоўкі, часовага прыпынку перад адпраўкай на фронт шматлікіх вайсковых падраздзяленняў. Найбольшыя фашысцкія гарнізоны знаходзіліся ў Паставах, Варапаеве, Камаях, Лынтупах. Карнікі праводзілі ваенныя аперацыі супраць партызан, зганялі і адпраўлялі людзей на прымусовыя работы ў Германію. Для яўрэяў фашысты стварылі гета. Увосень 1942 года ў Паставах, Дунілавічах і Лынтупах амаль усе вязні гета (каля 4000 чалавек) былі расстраляныя акупантамі. Падпольшчыкі і партызаны брыгады імя Варашылава, якая дзейнічала на тэрыторыі раёна, вялі актыўную барацьбу супраць ворага. Яны разграмілі гарнізоны ў Дунілавічах, Груздаве, Лынтупах, Ажунах, Залессі; зрывалі мабілізацыю на работы ў Германію; вялі рэйкавую вайну.

У першай палове ліпеня 1944 года Пастаўшчына была вызвалена войскамі 1-га Прыбалтыйскага фронту.

Цікавы факт: За тое, што партызанамі пад кіраўніцтвам Ф. Маркава былі забіты шэф жардармерыі Вілейскай акругі Крыль і гебітскамісар Бек, мясцовай паліцыяй былі расстраляны 200 схопленых жыхароў Лынтупаў і навакольных вёсак.

10. Пастаўшчына ў пасляваенны час. Пасля вайны пачалося паступовае аднаўленне гаспадаркі. Ужо ў 1945 годзе была выпушчана першая прадукцыя прадпрыемстваў мясцовай прамысловасці, а ў хуткім часе пачалі працаваць і іншыя асноўныя прадпрыемствы: ільнозавод, хлабазавод, кансервавы завод, малаказавод, мясакамбінат, спіртзавод, шклозавод. Усталяванне савецкай улады і калектывізацыя сялянскіх гаспадарак  вяліся хутка і рашуча. Незадаволеныя рэпрэсіраваліся: арыштоўваліся і высылаліся ў Сібір, як тады казалі – “на белыя мядзведзі”.

Асаблівасцю Пастаўшчыны стала тое, што пасля вайны ў раёне размесцілася буйная вайсковая групоўка: авіяцыя, артылерыя, танкавыя войскі, войскі стратэгічнага прызначэння. У некаторых лясных масівах і зараз знаходзяцца былыя ракетныя шахты.

Эканамічнае развіццё раёна паскорылася, калі былі пабудаваны такія вялікія прадпрыемствы як завод “Беліт” і завод па вытворчасці камплектаў вучэбнага абсталявання па чарчэнню і маляванню у Паставах, завод жалезабетонных вырабаў і дрэваапрацоўчы камбінат у Варапаеве. 
У канцы ХХ-пачатку ХХІ стагоддзя Паставы сталі адным з прыгажэйшых гарадоў Беларусі, значным турысцкім цэнтрам. На Пастаўшчыне штогод праходзіць міжнародны фестываль народнай музыкі “Звіняць цымбалы і гармонік”, а ў верасні 2006 года тут адбылося рэспубліканскае Свята беларускага пісьменства.

Сярод творчых калектываў найбольшую вядомасць мае народны фальклорны ансамбль “Паазер’е”, які быў створаны ў 1991 годзе дырэктарам Пастаўскай музычнай школы А. Собалем. Калектыў – лаўрэат і дыпламант розных конкурсаў і фестываляў.

Цікавыя факты:1. Да лета 1947 года ў Пастаўскім педагагічным вучылішчы дзейнічала патрыятычная арганізацыя моладзі “Саюз беларускіх патрыётаў”, якая праводзіла работу па павышэнню нацыянальнай свядомасці насельніцтва. Большасць сяброў арганізацыі была арыштавана і асуджана на пазбаўленне волі ад 5 да 25 гадоў.

2.У сярэдзіне 90-х гадоў Паставы займалі 1 месца ў Віцебскай вобласці па ўзроўню беспрацоўя.

3. Прыватнае прадпрыемства А. М. Бабічава “Пастаўскі мэблевы цэнтр” з’яўляецца адным з буйнейшых у Беларусі. Яго прадукцыя паступае на продаж у многія краіны свету.

Пытанні і заданні:

1. На які час прыпадае росквіт Паставаў?

2. Чаму на заходнім беразе возера Задзўскага многа мураваных бліндажоў?
3. Прывядзі доказы існавання шырокага партызанскага руху ў час ІІ сусветнай вайны.
ТЭМА 14. ГІСТАРЫЧНЫЯ І КУЛЬТУРНЫЯ МЯСЦІНЫ

1. Што такое патрыятызм? Слова "патрыятызм" паходзіць ад лат. "pater" - "бацька". Адгэтуль і словы айчына, бацькаўшчына, зямля бацькоў. Фізічныя, зямныя бацькі ў нас усіх розныя, а Айчына - адна.  
Тэрмін "Айчына" зыходзіць і з Евангелля: "Схіляю калені мае перад  Богам Айцом, ад Якога называецца ўсякая айчына на нябёсах і на зямлі", - піша апостал Павел. Як і ўсё сваё жыццё веруючы чалавек будуе на падставе запаведзяў Божых, так і ўсю сваю зямную айчыну ён стварае па ўзоры сваёй Айчыны Нябеснай. Стагоддзямі скарб хрысціяніна быў не ў матэрыяльных дасягненнях, а ў духоўнай прыгажосці і святасці. Для чалавека, сэрца якога напоўнена любоўю да Бога, духоўныя арыенціры важней матэрыяльных. Радзіма яму даражэй часовых замежных матэрыяльных выгод і каштоўнасцяў. 

Патрыятызм - гэта адданасць  сваёй Айчыне,  свайму народу, гонар за іх мінулае і сучаснае, гатоўнасць да іх абароны. Ён заснаваны на ведах мовы, гісторыі, культуры і традыцый сваёй радзімы, з'яўляецца часткай маральнага пачуцця. У аснове патрыятызму ляжаць прынцыпы не матэрыяльнага, а  духоўнага парадку.
2. Заходняя Пастаўшчына. У заходняй частцы Пастаўскага раёна знаходзіцца шэраг цікавых гісторыка-культурных мясцін, якія з’яўляюцца аб’ектамі рэспубліканскага і міжнароднага турызму. 

У в. Камаі дзейнічае касцёл св. Яна Хрысціцеля – масіўны храм абарончага тыпу. Магутныя сцены, вузкія байніцы, суровыя вежы надаюць касцёлу ўнушальны выгляд. Побач з храмам – вялікі каменны крыж, яшчэ адна памятка даўніх часоў.

На поўдзень ад Камаяў ляжыць в. Каралінова, у якой у канцы ХІХ стагоддзя быў маёнтак вядомага мастака Альфрэда Ромэра. Ад былой сядзібы застаўся драўляны дом і рэшткі паркавага ансамбля. На вясковых могілках ёсць адноўленыя помнікі паўстанцу Ф. Даноўскаму і ўладальніцы маёнтка Г. Ромэр.

На крайнім захадзе раёна, недалёка ад мяжы з Літвой, у г. п. Лынтупы захаваліся рэшткі шыкоўнага сядзібна-паркавага ансамбля Бішэўскага: палац, гаспадарчыя пабудовы, вежа, масток, ставы. Там жа, у пасёлку, узвышаецца стогадовы Андрэеўскі касцёл. У ваколіцах Лынтупаў знаходзіцца шэраг курганных могільнікаў і былых шляхецкіх сядзіб. Турыстаў прывабліваюць старажытныя курганы ў в. Саранчаны, гарадзішча каля в. Данеўцы, арыгінальная капліца ў в. Радута, маляўнічыя краявіды Блакітных азёр.

Цікавыя факты: 1. Паводле легендаў, з Камайскага касцёла ў розныя бакі разыходзілася некалькі падземных хадоў, адзін з якіх выходзіў на старых могілках каля Камайскага возера.

2. У Камайскім касцёле знаходзіцца цудоўная карціна-абраз “Хрыстос і сірата”, якую намаляваў мастак А. Ромэр.

3. Паводле легенды, Юзаф Бішэўскі, будучы ў Парыжы, закахаўся ў францужанку-акторку. Тая згадзілася выйсці за маладога пана замуж, калі ён пабудуе для каханай палац. І Ю. Бішэўскі, маючы прафесію архітэктара, стварыў такі сядзібна-паркавы ансамбль з палацам, якога не было ў ваколіцах. Запрасіў сваю каханку. Тая прыехала, агледзіла і зняважліва сказала: “У майго бацькі лепшыя стайні...”. Так і застаўся Юзаф халасцяком.

3. Усходняя Пастаўшчына. Усходняя частка раёна таксама багата на помнікі гісторыі і культуры. Са знакамітым родам Агінскіх звязана гісторыя прыгожага касцёла св. Тадэвуша ў в. Лучай. Вакол яго захаваліся рэшткі парка і гаспадарчых пабудоў былой шляхецкай сядзібы.

Яшчэ адзін адметны касцёл узвышаецца ў в. Дунілавічы. Насупраць яго – могілкі польскіх жаўнераў, якія загінулі ў часы 1-й сусветнай вайны, а на старых могілках – грабніца ўладальнікаў Дунілавіч – Длужнеўскіх.

У ваколіцах вёскі знаходзіцца таямнічы пейзажны парк з Чортавым каменем у Крыкалах і непаўторнае па прыгажосці лясное возера Баравое з былым панскім домам на ўзбярэжжы. Далей на ўсход, у в. Норыца, захаваўся выдатны сядзібна-паркавы ансамбль з сістэмай сажалак і курцін старых дрэў.

Запамінальны гісторыка-архітэктурны комплекс ёсць у в. Асінагарадок: на высокай гары-гарадзішчы стаіць прыгожая драўляная Свята-Пакроўская царква са званіцай, а побач – помнік вайне 1812 года і капліца.

У г. п. Варапаева ўздоўж р. Заражанка раскінуўся вялікі пейзажны парк на месцы былой сядзібы Пшаздзеціх, а ў цэнтры пасёлка – новыя будынкі царквы і касцёла.

Акрамя названых помнікаў цікавасці выклікаюць адметныя гарадзішчы на Гуце і ў  Сароках, курганныя магільнікі каля Галбеі, Сарок і Міхаліны, капліца ў Сергах, царква ў Ласіцы. Вельмі вабіць аматараў падарожжаў агра-экатурыстычны комплекс “Салаўіны гай”, а таксама леснічоўка каля в. Пруднікі, дзе знаходзіцца сядзіба Зюзі – беларускага Дзеда Мароза.

Цікавыя факты: 1. З уладальнікаў маёнтка Лучай найбольш адметнай асобай была Эльжбета Агінская. Яна мела добрую адукацыю, цікавілася навукай. Па яе ініцыятыве у Лучайскім маёнтку праводзіліся астранамічныя назіранні. Агінская стала заснавальніцай астранамічнай абсерваторыі ў Вільні.

2. Паводле легенды, на Чортавым камені ў Крыкалах граф-чарнакніжнік, уладальнік маёнтка, гуляў у карты з чортам.

3. Паводле павер’яў, Зюзю ўяўлялі ў выглядзе лысага барадатага дзеда, які ў расхрыстаным кажусе, босым хадзеў па снезе. Ён узнімаў завіруху, мяцеліцу, выклікаў сцюжу.

4. Цэнтральная Пастаўшчына. У цэнтральнай частцы Пастаўскага раёна самыя вядомыя помнікі гісторыі і культуры знаходзяцца ў Паставах, аднак і ў ваколіцах горада можна знайсці шмат цікавых аб’ектаў. 

У в. Манькавічы засталіся рэшткі сядзібна-паркавага ансамбля Друцкіх-Любецкіх: капліца, вадасховішча, вялікія дрэвы, падмуркі млына і гаспадарчых пабудоў. У цэнтры вёскі хаваецца ў засені дрэў невялікая Свята-Успенская царква. Падобная, Свята-Прадцечанская царква, ёсць і ў Груздаве. Яна стаіць на высокім узгорку, на якім яшчэ відаць уросшыя ў зямлю сівыя камяні з надпісамі.

Добра выдзяляюцца ў рэльефе гарадзішчы і селішчы каля азёр Задзеўскае, Загачча, Світа. З поўначы на поўдзень працягнулася паласа ўмацаванняў лініі фронта 1-й сусветнай вайны. Тут сустракаецца шмат бетонных дотаў, траншэй, акопаў, пахаванняў загінуўшых салдат. 

На паўднёвы захад ад Пастаў размешчаны шэраг помнікаў прыроды рэспубліканскага значэння. Гэта ўнікальная Спорыцкая ледавіковая лагчына, якую ў далёкія часы ўтварыў ледавік, і Лысая гара – узгорак амаль правільнай формы, на якім раней знаходзілася старажытнае паселішча.

Праз паўднёвую частку раёна праходзіў знакаміты “шлях Баторыя-Напалеона”: па яму рухаліся ў час войнаў войскі гэтых вядомых гістарычных асоб.

Цікавыя факты: 1. У Манькаўскай школе ў пачатку ХХ стагоддзя вучыўся вядомы беларускі пісьменнік, паэт Уладзімір Дубоўка.

2. Па словах мясцовых жыхароў, у час пабудовы дарогі на гары каля Груздаўскай царквы былі знойдзены каскі французскіх салдат вайны 1812 года.

3. Паводле легенды, у купальскую ноч на Лысую гару злятаецца нячыстая сіла і там аж да першых пеўняў чуецца музыка, рогат і лямант.

Пытанні і заданні:

1. Якія пімнікі прыроды, гісторыі і культуры могуць быць цікавымі для замежных турыстаў?

2. Якія найбольш цікавыя аб’екты ёсць у розных частках Пастаўскага раёна?

Дадатковы матэрыял

7 цудаў (адметных мясцін) Пастаўшчыны

	Назва
	Від аб’екта
	Месцазнаходжанне
	Рэгіён

	1. Ансамбль Рынкавай плошчы
	Старажытная забудова горада
	Паставы
	Паставы

	2. Касцёл Яна Хрысціцеля і каменны крыж
	Касцёл, каменны крыж
	Камаі
	Камаі

	3. Палац Тызенгаўзаў
	Палац
	Паставы
	Паставы

	4. Касцёл св. Тадэвуша
	касцёл
	Лучай
	Лучай

	5. Свята-Пакроўская царква, помнік 1812 г, капліца
	Царква і помнік
	Асінагарадок
	Варапаеўшчына

	6. Гара Лысая
	Помнік прыроды і старажытнае паселішча
	Шыркі
	Пастаўшчына

	7. ДОТы 1 сусветнай вайны
	Абарончы комплекс
	Дукі
	Пастаўшчына


СЦЭНАРЫЙ

“Ганаруся тым, што на Пастаўшчыне жыву...”
	№
	Тэксты
	Слайды
	Музыка

	1
	Родны Край! Ты - Айчына святая!

Свет покуль гэты стаіць

Нібы дзяўчыну цябе я кахаю,

Ты у душы будзеш жыць

Подыхам вольным шырокім прастору,

Пахам смалістым сасновага бору,

Сном запаветным курганаў маўклівых,

Спевам-гульбой ручаёў гаманлівых,

Сенам духмяным стажкоў канюшыны,

Сінню валошак у полі жытнёвым,

Шчырай гаворкай–прадзедавым словам,

Полымем яркім калючай шыпшыны…

Але найперш, нібы з матчынай ласкі,

Ў сэрцы жывуць твае песні і казкі.
	Па зместу верша
	“Спадчына”

	2
	Народная песня 
	
	

	3.
	На свеце шмат мясцін чароўных,

На небе шмат нязгасных зор.

Мае Паставы – паміж роўных

Сплятаюць песенны ўзор
	
	

	4
	Песня “Ноч у Паставах”

(вакальная група?)
	Па зместу
	Фанаграма

	5
	Паставы славяцца людзьмі

Што тут жывуць, што тут жылі.

І кожны горад свой любіў,

І так, як мог, яму служыў

Калісьці ў даўнія часы

Былі тут рэкі і лясы.

Зяновіч край упадабаў,

Пасаднік-вёску збудаваў.

Яго нашчадкі, як маглі.

Край шанавалі, бераглі.

На Мядзелцы зрабілі стаў –

Мястэчкам той Пасаднік стаў.

Але Паставы расцвілі,

Як Тызенгаўзы тут жылі.

Антоній – скарбнік караля

Адбудаваў амаль з нуля,

У камень плошчу апрануў

І веліч гораду вярнуў.

А Канстанцін – навукі брат, -

Прыгожы збудаваў палац.

Стварыў птушыны ён музей 

Каля мастацкіх галерэй.

Ў Паставах жыў і працаваў,

І зорны шлях свой пачынаў

Знаўца ракет і іх арбіт,

Вядомы фізік Барыс Кіт.

Усіх ці зможам прыгадаць,

Бо доўга можна называць:

Рудкоўскі, Ромэр, Валадзько,

Казура, Малец і Шылько,

Бішэўскі, Собаль, Нафрановіч, 

Сваяк, Стружэцкі і Катовіч –

Ўсе, жывуць і што жылі

Паставы славяць на Зямлі! 

Бо, сапраўды, Пастаўскі край

Падобны на біблейскі рай.

У плыні Мядзелкі-ракі 

Адлюстраваліся вякі.

Ці ты тутэйшы, ці ты госць,

Паўсюль, дзе глянеш, - прыгажосць.

А каля Манькавіч і Світа

Прастора песнямі наліта.
	Гістарычныя слайды, карта Радзівіла, прэзентацыя “Паставы Тызенгаўзаў”
	

	6
	Песня “На ставе Манькаўскім”

(Л. Логінава)
	Слайды Манькавіч
	

	7
	Песня “На гарадзішчы каля Світы”

(Л. Логінава, Т. Рогава)
	Слайды Світы
	

	8
	Усе ўжо ведаюць пра гэта:

Пастаўшчына – зямля паэтаў.

Яскравы тут пакінуў след

Дубоўка – лепшы наш паэт.
	
	

	9
	Верш У. Дубоўкі “А колькі б дзе ні вандраваў”
	Партрэт У. Дубоўкі
	Фанаграма мелодыя

	10
	Песня “Партызанская зямлянка”


	Партызанскія слайды
	

	11
	Раны вайны 

загаіліся часам няўмольным.

Кожны жыхар 

хоча мірна свой дом будаваць,

І адчуваць сябе 

сыта, спакойна і вольна,

І весяліцца, 

і святы свае святкаваць.

Зноў феерверкі 

расквецяць пастаўскае неба,

Зорным дажджом 

яны ў Мядзелцы зноў заблішчаць.

На ручніку – 

свежы бохан духмянага хлеба,

Солі драбок – 

час прыйшоў нам гасцей сустракаць.

Грымнуць цымбалы, 

гармонік рване зухавата,

Звонкая песня 

у вольны прастор паляціць,

Каб расказаць, 

што ў Паставах вялікае свята

Зноўку гуляе

і добрых людзей весяліць!
	Слайды са свята “Звіняць цымбалы і гармонік”
	

	12
	Песня (або танец) “Як зайграюць цымбалы”
	
	Дыск “Паазер’я”

	13
	Мы ўсе сваёй гасціннасцю вядомы,

Мы – пастаўчане, мы – народ такі.

Калі і забываем, што мы, хто мы,

Згадаюць нашай памяці вякі!

Мы сціпласцю сваёй здаўна вядомы,

Саміх сябе хваліць нам не з рукі.

Ніколі мы не падаем ад стомы,

Таму пяюць над намі жаўрукі.

Мы ўсім сваёю музыкай вядомы,

Надзейныя сябры і дружбакі.

І госць, і падарожны ў нас, як дома,

Таму нам неба дорыць свой блакіт.

Гатовы ўсё аддаць – і тым багаты.

Мы – пастаўчане, мы – народ такі.

Усім даюць прытулак нашы хаты,

Пра гэта помняць нават чужакі!
	Прыгожыя слайды сучасных Пастаў
	

	14
	Песня “Я жыву тут!”
	
	


У сцэнарыі выкарыстаны тэксты І. Пракаповіча, Л. Трубача, У Дубоўкі, а таксама песні Л. Логінавай і А. Собаля на словы І. Пракаповіча.

ТЭМА 15. ТВАЕ ВЯДОМЫЯ ЗЕМЛЯКІ

1. Героі паўстанняў ХІХ стагоддзя. Пастаўская зямля ўзгадавала многіх выдатных людзей, якіх любоў да волі і да радзімы падштурхнула на гераічныя ўчынкі. У паўстанні 1830-1831 годоў сваёй мужнасцю і самаахвярнасцю вызначыліся браты Адольф і Станіслаў Кубліцкія з Палесся, якія арганізавалі паўстанцкі атрад і пачалі ўзброеную барацьбу супраць расійскіх войск. Таксама з Палесся паходзіў і кіраўнік паўстанскіх узброеных сіл Свянцянскага павета Вікенцій Барткевіч, які яшчэ ў 1794 годзе быў паручнікам артылерыі ў паўстанцкай арміі Тадэвуша Касцюшкі. Актыўным ўдзельнікамі антырасійскіх выступленняў былі браты Аўгуст, Адольф і Густаў Хомскія з маёнтка Кубаркі, Юзаф Лапацінскі з маёнтка Норыца, Міхал Сямашка з маёнтка Ляхаўшчына.

У паўстанні К. Каліноўскага 1863-1864 гадоў самаахвярна змагаліся “за нашу і вашу волю” уладальнік маёнтка Камаі Апалінарый Танскі, які быў паўстанскім грамадзянскім начальнікам Свянцянскага павета, і ўладальнік маёнтка Сурвілішкі Густаў Чаховіч, які быў ваенным начальнікам гэтага ж павета. Усе актыўныя ўдзельнікі выступленняў былі сурова пакараныя расійскімі ўладамі.

За актыўную паўстанцкую дзейнасць двойчы высылаўся на катаргу ў Сібір Фларыян Даноўскі, помнік якому знаходзіцца на могілках у Каралінове.

Цікавы факт:  Па рашэнню вайсковага суда ад 19 лістапада 1850 года, Ф. Даноўскага прысудзілі да пакарання шпіцрутэнамі (атрымаў 1000 удараў палкамі, калі праганялі праз вайсковы строй). Пасля збіцця-экзэкуцыі быў сасланы на 10 гадоў катаржнай работы ў капальнях Нерчынскіх руднікоў – самых жорсткіх і знясільваючых. 

 2. Героі сусветных і грамадзянскіх войн ХХ стагоддзя. У гады першай сусветнай і грамадзянскай войн, у якія патрапіла Расійская імперыя ў пачатку ХХ стагоддзя, праявілі звае здольнасці і ўменні ўраджэнцы Пастаўшчыны І. Ф. Шубін, А. У. Станкевіч, А. М, Ціхан.

Іван Філарэтавіч Шубін нарадзіўся ў в. Саранчаны, працаваў на заводах у Пецярбурзе. Ваяваў, камандаваў кавалерыйскім палком. Быў 4 разы паранены, узнагароджаны трыма ордэнамі Чырвонага Сцяга. У 1937 годзе быў рэпрэсаваны і трагічна загінуў.

Антон Уладзіміравіч Станкевіч родам з маёнтка Губіна на Пастаўшчыне. Служыў у Віленскім пяхотным вучылішчы. У час 1 сусветнай вайны камандаваў брыгадай, дывізіяй. У 1918 годзе песайшоў на бок бальшавікоў, быў намеснікам камандуючага 13 арміі. Пахаваны на Краснай плошчы ў Маскве. У гонар Станкевіча названа вуліца ў Паставах.

Антон Міхайлавіч Ціхан нарадзіўся ў 1887 годзе ў в. Альшэўскія. Працаваў у Пецярбурзе на заводзе. З 1905 года ўдзельнічаў у рэвалюцыйным руху,  займаў высокія пасады ў партыйных і прафсаюзных органах краіны. З 1930 года быў наркомам працы. Арыштаваны і расстраляны 7.3.1939 г.

У гады 2-й сусветнай вайны мужнасцю і гераізмам праславіліся Н. Асяненка, Ф. Маркаў, Г. Маслоўская і многія іншыя жыхары раёна.

Надзея Асяненка нарадзілася ў 1917 г. у вёсцы Ліпнікі. У час вайны была партызанкай-разведчыцай. Удзельнічала ў многіх баявых аперацыях. Загінула ў баі з фашыстамі ў сакавіку 1944 года каля в. Гулі Мядзельскага раёна. У в. Ліпнікі мужнай партызанцы пастаўлены помнік.

Фёдар Рыгоравіч Маркаў нарадзіўся 24.12.1913 г. у в. Качанішкі. За рэвалюцыйную дзейнасць адбываў зняволенне ў Бяроза-Картузскім канцлагеры, віленскай турме. У час вайны – камандзір партызанскай брыгады імя К. Я. Варашылава. Герой Савецкага Саюза. Памёр 14.1.1958 г. Яго імем названы вуліцы ў Вілейцы, Паставах, Лынтупах.

Ганна Іванаўна Маслоўская нарадзілася 6.1.1920 у в. Курсевічы. У час вайны была падпольшчыцай, партызанкай атрада імя Пархоменкі. Удзельнічала ў разгроме фашысцкіх гарнізонаў у Залессі, Лынтупах, Камаях. Герой Савецкага Саюза. Пасля вайны стала прыёмнай маці 15 сірот, бацькі якіх загінулі на вайне. Памерла 11.11.1980. 

Ураджэнцы Пастаўшчыны ўдзельнічалі і ў вядомых падзеях апошняга года вайны: П. П. Бароўка з в. Бараўкі штурмаваў рэйхстаг, С. Я. Зубкоў з в. Жвойрышкі ўдзельнічаў у парадзе Перамогі ў Маскве, а А. І. Чувалаў з в. Паташня – у парадзе саюзных войск у Берліне.

3. Героі мірнай працы. У пасляваенны час за самаахвярную і дабрасумленную працу па аднаўленню і развіццю гаспадаркі раёна вялікая група жыхароў края ўзнагароджана ордэнамі і медалямі. Дваім – В. М. Асяненку і А. А. Валодзьку – нададзена высокае званне Герояў Сацыялістычнай працы, 28 чалавек адзначана найвышэйшай узнагародай СССР - ордэнам Леніна. 

Васіль Мікалаевіч Асяненка нарадзіўся 31.1.1916 г. у в. Ліпнікі. У час вайны быў камандзірам партызанскага атрада “Слава”. Ганаровае званне Героя Сацыялістычнай працы прысвоена яму ў 1966 годзе за поспехі ў развіцці сельскагаспадарчай вытворчасці, калі працаваў 1-м сакратаром Глыбоцкага РК КПБ. Памёр 13.6.1977 г.

Адольф Адольфавіч Валодзька нарадзіўся 17.7.1946 г. у в. Старчуны. Закончыў Гарадоцкі тэхнікум механізацыі сельскай гаспадаркі. З 1968 г. працуе старшынёй сельгаскааператыва “Навасёлкі-Лучай” (раней – калгас імя Суворава). Ганаровае званне Героя Сацыялістычнай працы прысвоена ў 1988 г. Узнагароджаны таксама двума ордэнамі Леніна, ордэнамі Працоўнага Чырвонага Сцяга, Кастрычніцкай Рэвалюцыі, Дружбы народаў. Выбіраўся дэпутатам Вярхоўнага Савета СССР.

4. Дзяржаўныя дзеячы, навукоўцы, творцы. У розных сферах жыцця праявілі сябе выхадцы з Пастаўшчыны. Сярод іх шэраг вядомых дзяржаўных дзеячаў краіны былы міністр замежных спраў Рэспублікі Беларусь М. М. Хвастоў; былы міністр сельскай гаспадаркі і харчавання І. П. Шакола.

Пастаўская зямля дала дарогу ў свет навукі многім таленавітым хлопцам і дзяўчатам. Яны сталі дактарамі і кандыдатамі навук, дацэнтамі і выкладчыкамі вышэйшых навучальных устаноў. Вучоную ступень доктара навук атрымалі А. І. Быхавец (біялогія), Ю. Л. Вайцяхоўскі (геалогія), І. В. Залуцкі (медыцына), Г. А. Каралёнак (эканоміка). Кандыдацкія дысертацыі абаранілі У. М. Глазкоў (фізіка), Р. Б. Грыгарянец (матэматыка), Н. А. Дзісько (біялогія), А. Я. Зуйкоў (сельская гаспадарка), І. І. Маліноўскі (медыцына), У. С. Масцяніца (матэматыка), А. Я. Міхасёнак (тэхніка), Э. І. Рудкоўскі (філасофія), В. Е. Собаль (гісторыя), А. С. Юркевіч (медыцына), пісьменнік М. П. Кенька (літаратура).

Сярод творцаў самай адметнай асобай Пастаўшчыны з’яўляецца пісьменнік, паэт Уладзімір Дубоўка. Ён нарадзіўся 15.7.1990 г. у в. Агароднікі. Вучыўся ў Манькавіцкай і Мядзельскай школах, закончыў Нова-Вілейскую настаўніцкую семінарыю. Служыў у войску, працаваў на розных пасадах у Маскве. Быў адным з лідэраў маладой беларускай літаратуры. Выдаў шмат кніг паэзіі і прозы для дзяцей і дарослых. З 1930 па 1957 быў рэпрэсаваны, знаходзіўся ў выгнанні ў Сібіры і на Далёкім Усходзе. Пасля рэабілітацыі жыў у Маскве. Памёр 20.3.1976 г.

У розных жанрах творчасці праявілі сябе мастакі Г. А. Анішчык (Гутар) і С. І. Катовіч, музыкант В. В. Баранаў, кампазітар С. Казура, дырыжор і заслужаны работнік культуры Беларусі І. Ф. Сушко, пісьменнікі Я. Малец, І. М. Пракаповіч, А. І. Нафрановіч, дзеяч культуры Т. І. Стружэцкі. 

Пытанні і заданні:

1. Якіх герояў паўстанняў ХІХ стагоддзя ты можаш назваць? За што яны змагаліся?

2. Назаві герояў сусветных і грамадзянскіх войн ХХ стагоддзя.

3. Хто з ураджэнцаў Пастаўшчыны атрымаў званне Героя Сацыялістычнай Працы?

4. Якія навукоўцы і творчыя асобы нарадзіліся на Пастаўшчыне?

ТЭМА 16. ХРЫСЦІЯНСКІЯ СВЯТЫНІ ТВАЁЙ ЗЯМЛІ

1. Рэлігіі і  вераванні на Пастаўшчыне. Да пачатку ІІ тысячагоддзя нашай эры мясцовае насельніцтва верыла ў звышнатуральныя сілы духаў зямлі, пакланялася дрэвам ды камяням, прыносіла ахвяры на агні і на вадзе. Паганскія вераванні існавалі доўгі час побач з хрысціянствам і іншымі канфесіямі. Але ўсё ж галоўныя пазіцыі ў рэлігійным жыцці раёна належаць хрысціянству, якое прадстаўлена каталіцызмам, праваслаўем і пратэстантызмам. 

У пачатку нашага стагоддзя паміж праваслаўем і каталіцызмам на Пастаўшчыне існаваў парытэт: абедзьве галіны хрысціянства мелі па 7 таварыстваў. Праваслаўныя рэлігійныя суполкі дзейнічалі ў Паставах, Варапаеве, Ваўках, Манькавічах, Груздаве, Асінагарадку, Ласіцы; каталіцкія – у Паставах, Варапаеве, Лынтупах, Дунілавічах, Лучаі, Груздаве, Камаях. 

Пры захаванні трывалых пазіцый двух традыцыйных галін хрысціянства, разам з тым паступова пашыраецца ўплыў пратэстантызму, які ў нашай мясцовасці праяўляецца ў павелічэнні колькасці прыхільнікаў царквы хрысціян веры евангельскай. Маючы падтрымку аднаверцаў, пераважна з краін Скандынавіі, прадстаўнікам гэтай галіны хрысціянства ўжо ўдалося стварыць свае таварыствы ў Паставах, Камаях, Варапаеве.

Хрысціянства прадстаўлена на Пастаўшчыне і яшчэ адной плынню – стараабрадчай, або стараверскай царквой. Гэта адгалінаванне праваслаўя ўзнікла пасля расколу ў рускай праваслаўнай царкве ў другой палове ХVІІ стагоддзя. Ратуючыся ад пераследу стараверы уцякалі з цэнтральнай часткі Расіі цэлымі вёскамі. Асноўны арэал іх кампактнага пражывання – гэта паўночная Лынтупшчына. Менавіта там і знаходзяцца два стараабрадчыя храмы ў Апідамах і Куклянах. 

Напачатку ХХІ стагоддзя нехрысціянскіх рэлігійных таварыстваў не зарэгістравана, аднак ёсць асобныя невялікія групы насельніцтва, якія з’яўляюцца прадстаўнікамі іншых рэлігій. Найбольшымі адметнасцямі сярод іх выдзяляюцца татары-мусульмане і яўрэі-іудаісты.

Цікавыя факты: 1. Візантыйскі пісьменнік Пракопій Кесарыйскі (6 ст. н.э.) пісаў пра вераванні славян:”… лічаць, што адзін толькі бог, тварэц маланкі, з’яўляецца уладыкай над усімі, і яму прыносяць у ахвяру быкоў і спраўляюць другія свяшчэнныя абрады…Яны шануюць рэкі і німф і ўсялякія іншыя бажаствы, прыносячы ахвяры ўсім ім і пры дапамозе гэтых ахвяр робяць і гаданне…”

4. Прыкладам захавання паганскіх вераванняў з’яўляецца Святы (Дзіравы) камень каля вёскі Каптаруны на Лынтупшчыне, да якога да нядаўняга часу насілі ахвяраванні некаторыя мясцовыя жыхары.
2. Праваслаўныя храмы Пастаўшчыны. На тэрыторыі Пастаўскага раёна знаходзіцца шэраг культавых пабудоў, якія былі ўзведзенны ад пачатку ХVІІ стагоддзя і да сённяшняга дня. Сярод праваслаўных храмаў найбольш адметнымі з’яўляюцца цэрквы ў Паставах, Манькавічах, Асінагарадку, Груздаве. 

Пастаўскі праваслаўны храм мае старажытную і складаную гісторыю, перажыўшы часы заняпаду і ўваскрашэння, спусташэння і шчаслівага росквіту. У гістарычных дакументах царква ўпершыню згадваецца ў інвентары маёнтка Паставы за 1628 год. Апісваецца яна так: “…на вуліцы, што ідзе да Зарэчча, царква пад тытулам святога Мікалая з усім начыннем…”

У 1815 годзе храм напаткала вялікая бяда. Вучні мясцовага вучылішча, будынак якой знаходзіўся побач, запускаючы ракеты, упалілі царкву. Драўляная пабудова згарэла поўнасцю.

Пасля пажару ўладальнік Паставаў граф Канстанцін Тызенгаўз аддаў пад царкву невялікі двухпавярховы каменны будынак, у якім раней месцілася судовая ўстанова. Пераробка будынка заключалася ў тым, што з пярэдняга, усходняга, боку былі ўзведзены чатыры каменныя калоны, на якіх зладжана пакрытае ўзвышэнне ў форме купала для званіцы, а з супрацьлеглага боку прыбудавана паўкруглая сцяна, дзе знаходзіўся алтар. Ад суседніх дамоў гэта царква ні формай, ні велічынёй амаль не адрознівалася; толькі невялікі крыж і нізкая званіца паказвалі, што будынак – храм Божы.

1 жніўня 1891 года ў мястэчку адбылася ўрачыстая закладка праваслаўнага храма. З бласлаўлення архіяпіскапа Даната царкоўны чын здзейсніў протаіерэй Богінскай царквы а. Юліян Васілеўскі з пяццю святарамі. Будаўніцтва храма ішло хуткімі тэмпамі і ўжо ўвосень 1893 года знешнія работы былі завершаны. Аднак асвячэнне царквы адклалі да вясны, бо яшчэ вялася праца над іканастасам; да таго ж надышла дажджлівая восень.    

Вось як апісвае пастаўскі храм святар Гаўрыіл Пігулеўскі:” Пабудаваны ён у стылі руска-візантыйскім, каменны, пяціглавы, мае форму крыжападобную, крыжы на главах пазалочана-люстраныя, умацаваныя бронзавымі ланцугамі, і здаецца больш аб’ёмным, прасторным, чым на колькі чалавек разлічаны; у ім можа размесціцца да 1000 чалавек. Унутраная будова храма і яго аздабленне наколькі арыгінальнае, настолькі і выкшталцонае. Асабліва звяртае на сябе ўвагу велічны ківорый над прастолам, пабудаваны на васьмі калонах у выглядзе блакітных нябёсаў са шматлікімі зоркамі і па-мастацку злучаны з аднаго боку з іканастасам і ўвенчаны купалам і крыжам. Абразы ў іканастасе, якія напісаны віленскім іканапісцам Малокіным на залатым фоне, выдзяляюцца мастацкім выкананнем. Іканастас на светла-залатым фоне ўвесь вызалачаны, сваёю зграбнасцю пакідае глыбокае ўражанне; наогул, усе разныя і пазалотныя работы іканастаса і дубовых клірасаў выкананы цудоўна. Для продажу свечак зроблена прыгожая дубовая разная шафа, накшталт камода, з мармурнай дошкай на версе. Звонку царква на франтоне па сценах упрыгожана пяццю абразамі святых, напісанымі даволі правільна мясцовым псаломшчыкам Мілаванавым. На высокай званіцы ўсталявана шэсць благазвучных званоў, з якіх галоўны мае 70 пудоў вагі. З купала пасярэдзіне спускаецца ўніз цудоўная трохярусная каштоўная панікадзіль, а на клірасе ззяе пара харугваў металічных на пяць лопасцей.

Вакол царквы пабудавана прыгожая агароджа з цэглы з прасветамі ў ёлачку і пакрыта плоскай чарапіцай, а таксама з трывалымі жалезнымі варотамі.

Наогул, новая пастаўская царква па вонкаваму і ўнутранаму свайму выгляду, сіметрыі ва ўсіх частках, трываласці аздаблення і зграбнасці начыння ўяўляе сабой велічны, цэльны і цалкам благалепны храм. Нездарма пастаўскія вернікі назвалі гэты храм – Саборам”.

Жорсткае і крывавае ХХ стагоддзе было літасцівым для пастаўскага храма. У адрозненні ад іншых местачковых цэркваў і касцёлаў, якія ці то разбураліся пад час войнаў, ці то зачыняліся ўладамі і пазней рабаваліся і апаганьваліся, пастаўская царква да сённяшніх дзён нясе сваю службу для людзей. У цяжкія 60 – 80-я гады ХХ стагоддзя, калі ваяўнічы атэізм вёў зацятую вайну з рэлігіяй, пастаўскі храм заставаўся, па-сутнасці, адзіным апірышчам хрысціянства ў раёне. З некаторых зачыненых цэркваў сюды на захаванне везлі рэлігійныя святыні і каштоўнасці. Так, калі ў 1965 годзе па рашэнню мясцовых уладаў быў зачынены малітоўны дом ў Манькавічах, то маёмасць яго па вопісу перададзена ў Пастаўскі Свята-Мікалаеўскі храм. А тры царкоўныя званы, якія догі час захоўваліся ў хляве жыхара вёскі Манькавічы Антона Яфімавіча Дунца, ў 1989 годзе былі ўсталяваны на званіцы Пастаўскай царквы

Пасля закрыцця касцёла св. Антонія Падуанскага ў пастаўскім праваслаўным храме да 1989 года захоўваўся касцёльны крыж.

Больш стагоддзя верай і праўдай служыць пастаўскі праваслаўны храм людзям. У спёку і ў лютую сцюжу, у пару нудных дажджоў і раз’юшаных вятроў кожны чалавек знаходзіць у царкве прытулак, малітву і заспакаенне для сваёй душы.

На гарадзішчы ў вёсцы Асінагарадок у пачатку ХХ стагоддзя пабудавана драўляная Пакроўская царква. Яна мае традыцыйную кампазіцыю: прамавугольны асноўны зруб, роўны з ім па шырыні бабінец, пяцігранная апсіда і складаны шмат’ярусны дах з высокай шатровай вежачкай у цэнтры. Побач з царквой знаходзіцца званіца. Ніжні яе ярус змураваны у выглядзе пілона, верхні – драўляны, складанай формы. Царква і званіца з’яўляюцца помнікамі драўлянага дойлідства з выкарыстаннем элементаў стылю “мадэрн”.

Побач з царкоўнай каменнай агароджай знаходзіцца мураваны помнік-капліца, узведзены ў першай чвэрці ХІХ стагоддзя ў памяць пра вайну 1812 года. 

Царква ў Манькавічах пабудавана з бутавага каменю. Асноўны квадратны ў плане аб’ём пакрыты пакатым шатром. Да асноўнага аб’ёму далучаны вялікі квадратны бабінец, завершаны вежай званіцы, і паўкруглая апсіда. Пры ўваходзе – невялікі прытвор. Дэкаратыўныя дэталі выкананы з цэглы і атынкаваны. Царква -  помнік эклектычнай архітэктуры.

Архітэктура Груздаўскай царквы мае эклектычны характар: спалучэнне класіцызму з візантыйска-рускім царкоўным дойлідствам. З бутавага каменю і цэглы. Прамавугольная ў плане пабудова пакрытая двухсхільным дахам з прымыкаючай чацверыковай вежай-званіцай. На фоне бутаванай муроўкі бакавых сцен вылучаюцца атынкаваныя кілепадобныя ліштвы паўцыркульных акон і лапаткі. Фасады абкружаны карнізам простага профілю. Званіцу ўтварае трох’ярусны аб’ём. Трэці ярус атынкаваны васьмярык з шатровым верхам і цыбульчатай галоўкай, мае кілепадобные франтоны. Вакол царквы металічная агароджа арачнай брамай. Царква – помнік архітэктуры з элементамі псеўдабарока.

Варапаеўская Свята-Ўваскрашэнская царква ўзведзена ў 1992-1994 гадах. Галоўная частка царквы – васьмігранная шатровая вежа. Яна ўзвышаецца над портыкам галоўнага ўвахода. Увенчана цыбульчатападобнай галоўкай. Над будынкам узвышаюцца яшчэ тры невялікія купалы
3. Каталіцкія храмы Пастаўшчыны. Сярод каталіцкіх храмаў найбольш адметнымі з’яўляюцца касцёлы ў Камаях, Паставах, Дунілавічах, Лучаі.
Пастаўскі касцёл святога Антонія Падуанскага быў пабудаваны на Гарадзішчы ў 1880 – 1887 гадах (па іншых звестках у 1898 – 1904 гг.) з фундацыі сястры Канстанціна Тызенгаўза Марыі Пшаздзецкай архітэктарам Артурам Гойбелем (1835 – 1913) у стылі неаготыкі. Названы ён у гонар аднаго з найбольш шануемых святых прапаведнікаў - Антонія Падуанскага, які выступае заступнікам пры пошуку згубленых рэчаў, дапамагае знайсці людзям не толькі матэрыяльнае, але і духоўнае: любоў, надзею, сумленне, Бога. 
Храм уяўляе сабой аднавежавую базіліку з пяціграннай апсідай і бакавымі сакрысціямі. Асноўны аб’ём накрыты высокім двухсхільным чарапічным дахам, а апсіда – гранёным. Велічнасць храму надае шматярусная шатровая вежа. На чырвоным тле цаглянай муроўкі сцен вылучаюцца атынкаваныя і пабеленыя нішы і аркатура – шэраг невялікіх дэкаратыўных глухіх арак. Бакавыя фасады рытмічна расчляняюцца контрфорсамі і стральчатымі праёмамі. Уваход у храм прадстаўлены трымя стрэльчатымі парталамі. Унутраная прастора касцёла шасцю гранёнымі слупамі падзелена на тры высокія падоўжаныя нефы, перакрытыя крыжовымі скляпеннямі. Галоўны алтар прысвечаны Антонію Падуанскаму, два бакавыя – Панне Марыі і Сэрцу Ісуса. Акрамя гэтага касцёл упрыгожвалі абразы Святога Францыска і Святога Георгія. Чатырнаццаць карцін паказвалі мукі Ісуса Хрыста. Сярод званоў, якія былі ўсталяваны на вежы, выдзяляўся адзін, які быў адліты ў 1680 годзе і важыў 170 кілаграмаў.

Камайскі касцёл — адзін з самых позніх і апошніх храмаў абарончага тыпу ў Беларусі. У стылявой трактоўцы тут спалучыліся формы абарончага дойлідства, готыкі і рэнесансу. Ён просты паводле кампаноўкі: двухвежавы, двухзальны, з вялікай апсідай. 3 боку апсіды ёсць сляды яшчэ дзвюх веж. Гэта сведчыць, што першапачаткова былі чатыры вежы. Галоўны фасад асноўнага аб’ёму завершаны трохвугольным шчытом, раскрапаваным у верхняй частцы чатырма плоскімі арачнымі нішамі з байніцамі, Вежы вышынёй каля 16 метраў маюць два ярусы круглых байніц, якія абаранялі ўваход у касцёл.
Храм значна пацярпеў у час вайны са шведамі ў 1655-1667 гадах. Як памяць аб тых выпрабаваннях у фасадную сцяну касцёла ўмуравалі ядры са шведскіх гармат. Вялікую шкоду нанесла касцёлу Паўночная вайна (1700-1721), пасля якой на працягу 10 гадоў ён рэстаўрыраваўся.
Вядома, вялікая заслуга ў тым, што касцёл захаваўся, людзей старэйшага пакалення. Гэта яны аберагалі касцёл, прыбіралі яго, дапамагалі святарам, вучылі дзяцей малітвам. Нізкі паклон ім за гэта. I цяпер касцёл трымаецца на гэтых людзях, яны заўсёды гатовы прыйсці на дапамогу. Але галоўная асоба ў касцёле — святар. У пачатку XX стагоддзя ў Камайскім касцёле пачаў сваю святарскую дзейнасць ксёндз-паэт Казімір Сваяк (Канстанцін Стаповіч). Ён вельмі любіў сваю Радзіму, свой народ, хацеў быць сваяком у кожнай хаце, кожнаму чалавеку. Выступаў з беларускімі казаннямі, пісаў вершы, апавяданні, рэлігійныя артыкулы, апрацоўкі евангелічных сюжэтаў. Галоўнай адметнасцю вёскі Лучай з’яўляецца цудоўны па прыгажосці касцёл Святога Тадэвуша, які пабудаваны ў 1766-1778 гадах па фундацыі Тадэвуша Агінскага. Храм – помнік архітэктуры з рысамі барока і класіцызму. Гэта двухвежавая трохнефавая купальная базіліка з паўкруглай апсідай і трансептам. На галоўным фасадзе выдзяляюцца трох’ярусныя вежы і фігурны шчыт. У верхняй частцы меўся вялікі гадзіннік з боем праз 1 гадзіну і праз 15 мінут.

Інтэр’ер касцёла аздоблены архітэктурнымі элементамі дарычнага ордэра. У цэнтральным нефе скляпенне цыліндрычнае, у бакавых – крыжовае, а над сяродкрыжжам – сферычны купал. Амаль усе плоскасці і скляпенні інтэр’ера пакрыты размалёўкамі ў тэхніцы грызайль. Над уваходам у храм знаходзяцца хоры з арганам, які ўстаноўлены ў 1811 годзе.

У пасляваенны час касцёл быў зачынены, у ім размяшчаўся калгасны склад. Зараз адноўлены і прываблівае сваім урачыстым святочным выглядам. У касцёле ў 1821 годзе браў шлюб з Валерыяй Ваньковіч знакаміты вучоны і мецэнат Канстанцін Тызенгаўз.

У сучасным вобліку вёскі дамінуе велічны Троіцкі касцёл. Гэта агромісты храм, які размешчаны ў цэнтры паселішча, уяўляе сабой трохнефавую двухвежавую базіліку з трансептам і хорамі над прытворам. Пабудаваны ён у 1769-73 гадах з цэглы каля двухпавярховага мураванага кляштара дамінікан, які, на жаль, не збярогся. Да яго тут стаяў драўляны касцёл, заснаваны ў 1683 годзе па фундацыі Лізаветы Белазор. Насупраць быў пастаўлены драўляны касцёл, які згарэў у 1890 годзе і ня быў адноўлены.
Троіцкі касцёл шмат пацярпеў. Пасля другой сусветнай вайны быў зачынены і, фактычна, разрабаваны – да канца 80-х гадоў, калі яго вярнулі вернікам, заставаліся трываць толькі сцены. Зараз касцёл адноўлены.

Пытанні і заданні:

1. У што верылі жыхары Пастаўшчыны ў дахрысціянскія часы?

2. Якія галіны хрысціянства прадстаўлены на Пастаўшчыне?

3. У якіх населеных пунктах раёна знаходзяцца хрысціянскія храмы?

4. Чаму некаторыя храмы аказаліся знішчанымі і не дайшлі да нашых дзён?

ТЭМА 17. КРАЯЗНАЎЧАЯ ЭКСПЕДЫЦЫЯ

1. Арганізацыя экспедыцыі. Экспедыцыі праводзяцца па вызначаным маршруце з мэтай пошуку і даследавання канкрэтных аб’ектаў па пэўнаму заданню. Галоўнай асаблівасцю школьных экспедыцый з’яўляецца іх пошукава-даследчая накіраванасць. 

Школьныя экспедыцыі бываюць тэматычнымі і комплекснымі. Задачы першых абмяжоўваюцца пэўнай тэмай пошукаў, і па зместу іх падзяляюць на гістарычныя, археалагічныя, этнаграфічныя, гідралагічныя, геалагічныя і да таго падобнае. Для комплексных экспедыцый уласціва ўсебаковае вывучэнне краязнаўчых аб’ектаў і з’яў на вызначанай тэрыторыі. 

Арганізацыя і правядзенне экспедыцый складаецца з 3 этапаў: 1) падрыхтоўчага; 2) палявога; 3) камеральнага.

Падрыхтоўчы этап экспедыцыі ўключае ў сябе навукова-практычныя, матэрыяльна-тэхнічныя і арганізацыйныя пытанні. У гэты час вучні знаёмяцца:

а) з мэтамі і задачамі экспедыцыі;

б) з індывідуальнымі тэмамі даследаванняў;

б) з бібліяграфіяй па тэме;

г) вывучаюць літаратуру, дакументы, матэрыялы музеяў;

д) праводзяць папярэдняе планаванне на кожны дзень;

е) вывучаюць па розных крыніцах прыродныя ўмовы раёна экспедыцыі;

ё) рыхтуюць разнастайную дакументацыю (афармляюць палявыя дзённікі, сшыткі для палявога вопісу, запісу ўспамінаў, фіксацыі фота- і кінакадраў і інш.);

ж) знаёмяцца з тэхнічнымі сродкамі даследаванняў, рыхтуюць турысцкі рыштунак;

з) вывучаюць асабістыя абавязкі і тэхніку бяспекі ва ўмовах экспедыцыі;

і) знаёмяцца з формамі справаздач.
Зразумела, што розныя тэмы вандровак, розныя аб’екты даследаванняў патрабуюць і рознай падрыхтоўкі. 

Дазвол на правядзенне экспедыцыі дае метадычны савет школы і дырэктар. Яны зацвярджаюць маршрут, раён і план работы. 

Падчас правядзення экспедыцый паступова павялічваецца аб’ём выкарыстання тэхнічных сродкаў: фотаапаратаў, магнітафонаў, дыктафонаў, відэаапаратаў. Але разам з імі па-ранейшаму найбольш шырока выкарыстоўваюцца сшыткі, алоўкі, фотаапарат.

Для палявой работы ў экспедыцыі загадзя рыхтуюць наступныя дакументы: «Палявы вопіс», «Палявы дзённік», «Сшытак для запісаў успамінаў і апавяданняў”. На кожным дакуменце на першай старонцы робяць запісы: 

1. Назва ўстановы, школа.

2. Назва тэмы даследавання.

3. Маршрут экспедыцыі і сродкі работы.

4. Склад групы.

5. Кіраўнік (начальнік) экспедыцыі.

6. Адказны за вядзенне дадзенага дакумента.

7.Дата пачатку і заканчэння вядзення запісаў. 

«Палявы вопіс» — гэта дакумент, у які запісваецца кожны знойдзены пад час экспедыцыі прадмет (дакумент) па наступнай схеме: парадкавы нумар —> назва прадмета —> назва прадмета (рэчы) —> прызначэнне і спосаб ужытку —> сціслае апісанне —> месца і дата знаходкі —> прозвішча, імя, імя па бацьку ўладальніка рэчы.

У «Палявы дзённік» храналагічна запісваюцца толькі звесткі аб паслядоўнасці пошукаў і знаходках прадметаў. 

Падрыхтоўка да экспедыцыі заканчваецца складаннем праграмы:

1. Тэма экспедыцыі з пералікам пытанняў, матэрыялаў, якія трэба даследаваць.

2. Мэта экспедыцыі. 

3. Маршрут, раён работы.

4. Час работы экспедыцыі ўвогуле і на асобных участках маршрута.

5. Склад экспедыцыйнай групы і пералік заданняў для пошукавых груп і асобных членаў экспедыцыі. 

6. Сціслыя метадычныя парады па тэмах.

Пры падрыхтоўцы экспедыцыі адным з важнейшых этапаў з’яўляецца распрацоўка маршрута. Вызначыўшы раён работы экспедыцыі, асабліва комплекснай, трэба імкнуцца да таго, каб за адведзены час абследаваць найбольшую колькасць аб’ектаў з максімальнай эфектыўнасцю. Распрацоўваючы нітку маршрута, трэба карыстацца комплексам карт і схем. Да неабходных варта аднесці тапаграфічныя карты буйных маштабаў, карту-схему ахоўваемых тэрыторый і помнікаў прыроды, схему размяшчэння вядомых гістарычных аб’ектаў. Супастаўляючы гэтыя картаграфічныя крыніцы, трэба вызначыць маршрут, аб’яднаўшы вывучаемыя краязнаўчыя аб’екты. Нітку маршрута неабходна «прывязаць» да пунктаў пачатку і заканчэння экспедыцыі, што звязана з рухам транспарту (калі выкарыстоўваецца транспарт рэйсавы), а таксама вызначыцца з месцамі прывалаў і начлегаў, выбар якіх залежыць ад прыдатнасці мясцовасці для ўстаноўкі бівака, наяўнасці дроў і пітной вады (калі група ідзе на самазабеспячэнні). 

На падставе маршрута распрацоўваецца дэталёвы план даследаванняў. Ён павінен адказваць на два асноўныя пытанні: што вывучаць і як правільна арганізаваць вывучэнне. 

Палявы этап экспедыцыі ўключае ў сябе шырокі спектр навукова-даследчых і арганізацыйна-практычных работ. Сутнасць іх вызначаецца тэмай, планам і маршрутам.

Для комплексных экспедыцый гэта звычайна 3—5 асноўных аб’ектаў і шэраг спадарожных, якія мэтазгодна абследаваць, выкарыстоўваючы поўнасцю магчымасці маршрута. Колькасць аб’ектаў бывае рознай, што залежыць ад працягласці экспедыцыі, падрыхтоўкі ўдзельнікаў, ступені вывучанасці помнікаў і іншых прычын. 

На маршруце сустракаюцца аб’екты розных краязнаўчых накірункаў (геаграфічнага, гістарычнага, мастацкага, прыродазнаўчага), што патрабуе ад удзельнікаў экспедыцыі шырокай агульнакраязнаўчай падрыхтоўкі. Прычым, могуць сустрэцца, што часта і бывае, аб’екты і з’явы, вывучэнне якіх не планавалася. У такіх выпадках важна правільна зарыентавацца, крытычна ацаніць каштоўнасць і неабходнасць даследавання нечаканай знаходкі, вызначыцца з аб’ёмам работ, якія можна правесці не ламаючы значна распрацаваны план экспедыцыі. Вельмі часта нечаканыя знаходкі нясуць у сабе патэнцыял навуковага адкрыцця і могуць мець не толькі мясцовую, але і агульнанацыянальную каштоўнасць. 

Поспех экспедыцыі залежыць ад мэтанакіраванага характару назапашвання матэрыялаў. Збор інфармацыі, якая з розных бакоў асвятляе абраныя тэмы экспедыцыі, аб’екты і з’явы, дае магчымасць атрымаць дастаткова поўныя комплексы звестак з вялікім аб’ёмам знаходак. У палявых умовах усе прадметы і дакументы, якія трапляюць у фонд экспедыцыі, шыфруюцца. Шыфрам выступае парадкавы нумар прадмета, пад якім ён зарэгістраваны ў палявым вопісе. Гэты нумар наносіцца на асобную этыкетку з картону, фанеры, тканіны і пакуецца разам з дакументам.

Камеральны этап экспедыцыі з’яўляецца апошнім. Амаль поўнасцю ён праводзіцца ў школе, і ў яго задачу ўваходзіць апрацоўка матэрыялаў экспедыцыі. Камеральны этап уключае розныя віды работ. Да важнейшых можна аднесці:

1) апрацоўку запісаў  відэа і фотадакументаў, напісанне справаздачы або рэферата;

2) вывучэнне матэрыяльных здабыткаў экспедыцыі;

3) сістэматызацыю атрыманай краязнаўчай інфармацыі;

4) друк фотаздымкаў, стварэнне слайд-фільмаў, відэафільмаў, фотазапісаў, прэзентацый.
Завяршаецца трэці этап падрыхтоўкай справаздачнасці. На практыцы яна можа быць прадстаўлена ў розных відах. Да найбольш распаўсюджаных адносяцца:

а) рэферат або даклад па тэме даследавання;

б) апісанне прадметаў матэрыяльнай культуры, якія вывучаліся пад час экспедыцыі;

в) калекцыя прадметаў матэрыяльнай культуры;

г) фотагазета, фотаальбом, слайд-фільм, відэафільм, кінафільм, аўдыёматэрыялы, прэзентацыі;

д) аформленыя запісы апытаных жыхароў (інфарматараў);

е) агульны дзённік з запісам падзей, знаходак, уражанняў, прапаноў.

ё) выданне буклетаў і кніг.

2. Распрацоўка маршрута экспедыцыі. Амаль кожная добрараспрацаваная экспедыцыя прыносіць шмат знаходак і адкрыццяў, фіксуе многа цікавых з’яў і аб’ектаў. Гэтыя матэрыялы з’яўляюцца выдатнай асновай для распрацоўкі турысцка-краязнаўчых маршрутаў, якія могуць прывабіць не толькі падарожнікаў нашай краіны, але і замежжа. Пры складанні такіх маршрутаў варта ўлічваць наступныя моманты:

1. Мэты (грамадскія, прыватныя) – дзеля чаго ствараецца турысцка-краязнаўчы маршрут 

2. Мэтавыя групы – на якія групы людзей разлічаны маршрут (універсальныя, спецыялізаваныя; дарослыя, дзеці)

3. Від маршрута (пешаходны, водны, роварны, аўтамабільны, конны, экзатычны, камбінаваны)

4. Працягласць па часе (2-4 гадзіны, 1 дзень, 2 дні, 3 дні ....)

5. Раён маршрута – участак мясцовасці, дзе будзе адбывацца вандроўка

6. Краязнаўчыя аб’екты на маршруце:

А) прыродныя: геалагічныя (кар’еры, рачныя абрывы, валуны), рэльеф (горы, яры, лагчыны, тэрасы, озавыя грады, камы і інш), водныя (рэкі, азёры, крыніцы, балоты), расліны (адметныя дрэвы, рэдкія расліны), жывёлы (норы, логавы, сляды дзейнасці жывёл, птушыныя гнёзды);

Б)гістарычныя: археалогія (гарадзішчы, курганныя магільнікі, каменныя крыжы, капішчы), былыя фальваркі, маёнткі, сядзібна-паркавыя ансамблі; сацыяльна-прамысловыя аб’екты (корчмы, бровары, кузні, паташні, буды, ляды, гуты і інш); сляды 1 і 2 сусветных войнаў (умацаванні, пахаванні, лініі абароны); вядомыя гістарычныя асобы;

      В) культурныя: промыслы (вытворчасць поташу, смалы, дзёгцю, вугалю; вырабы з пянькі; сплаўны промысел; бортніцтва; паляўніцтва; рыбалка; кавальства; гутніцтва); рамёствы (ганчарства, ткацтва, вышыўка; разбярства; пляценне; дрэваапрацоўка; сукнаробства і шапавальства; гарбарства і кушнерства; выраб музычных інструментаў; апрацоўка камення, касцей, рагоў); традыцыйныя святы і абрады; традыцыйная кухня; традыцыйныя гульні і забавы;

7. Крыніцы інфармацыі (карты, літаратурныя крыніцы, мясцовыя жыхары, інтэрнет)

8. Нітка маршрута (населеныя пункты (аб’екты) – кіламетраж – час руху)

9. Апісанне аб’ектаў

10. Афармленне маршрута (буклет, брашура, мультымедыйная прэзентацыя (кампутарны дыск), відэафільм)

11. Рэкламаванне маршрута (сродкі масавай інфармацыі, інтэрнет, спецыялізаваныя арганізацыі, выставы).

Паколькі значная частка матэрыялаў, якія збіраюцца ў час экспедыцый, засноўваецца на ўспамінах і апавяданнях мясцовых жыхароў, для ўдзельнікаў вандровак рыхтуецца дапаможная інфармацыя для правядзення гутарак з людзьмі. У залежнасці ад тэматыкі экспедыцыйных пошукаў некаторыя пытанні дабаўляюцца, іншыя – здымаюцца.  Ніжэй падаецца прыклад дапаможніка па апытанню мясцовых жыхароў, які быў падрыхтаваны ўвесень 2010 года для удзельнікаў трохдзённай экспедыцыі па пошуку волакаў на мяжы Пастаўскага, Глыбоцкага і Докшыцкага раёнаў.

Дадатковы матэрыял

АПЫТАННЕ МЯСЦОВЫХ ЖЫХАРОЎ

	Сфера
	Пра што пытацца

	1. Археалогія
	- назвы “капцы”, “гарадзішча”, “гарадзец”, “селішча”, “французскія магілы”, “шведскія магілы”, “валатоўкі”

- высокія ўзгоркі з плоскай вяршыняй, назвы “Чорная гара”, “Лысая гара”

- участкі вельмі чорнай зямлі

- месцы знаходак каменных сякер, крэмню, рэшткаў гліняных гаршкоў

	2. Вёска
	- назва, яе сэнс і паходжанне 

- легенды пра заснаванне вёскі

- агульная характарыстыка (колькасць двароў, колькасць жыхароў, заняткі насельніцтва (рамёствы), адметныя пабудовы)

- цікавыя людзі (старажылы, умельцы, вядомыя ураджэнцы (навукоўцы, творчыя асобы, дзяржаўныя дзеячы і да т. п.)

- гісторыя вёскі (асноўныя падзеі, панскія маёнткі; жыццё ў час вайны, пры Польшчы, ў пасляваенны час)

- масты, млыны, запруды

- помнікі

- мясцовыя могілкі (могілкі ваенныя, старыя, нямецкія, яўрэйскія і інш)

- рэлігійны склад насельніцтва

- корчмы, магазіны, паштовыя ямы

	3. Матэрыяльная культура
	- прылады працы (кросны, калаўроты, жорны, сячкарні, кузні, прасы, старыя гаршкі, куфры, жалезныя вырабы, тканіны (рушнікі, сурвэткі, настольнікі, дываны); 

- косы (віды, формы, прылады для касьбы)

- драўляныя вырабы (бочкі, цэбры, прылады для прасавання бялізны, міскі і лыжкі і інш)

	4. Духоўная культура
	- храмы і капліцы (парафіі, назвы, гісторыя, святыя месцы і абразы, рэлігійныя святы)

- старыя кнігі, падручнікі, газеты, часопісы

- старыя грошы

- пацефоны і пласцінкі

- даўнейшая вышыўка, арнаменты

- старыя фотаздымкі

- легенды, казкі, паданні, мясцовыя здарэнні, цікавыя гісторыі

- абрады, песні і танцы (мясцовыя)

	5. Прыродная спадчына
	- вялікія камяні (больш 3 м (для паўночнай Беларусі))

- цікавыя камяні (форма, колер, легенда, сляды на камянях і г.д)

- крыніцы

- вялікія дрэвы (па вышыні, па таўшчыні, па ўзросту)

- месцы, дзе сустракаюцца рэдкія дрэвы і жывёлы

- азёры (назвы і іх сэнс, памеры, найбольшыя глыбіні, водмелі, віды рыб, жывёл, птушак і інш)

- рэкі і ручаі,  (тое, што і азёры)

- балоты (назвы і іх сэнс, памеры, найбольшыя глыбіні, водмелі, віды рыб, жывёл, птушак і інш)

	6. Тапанімія
	- назвы мясцовых аб’ектаў (вёсак, азёр, балот, лясоў, урочышчаў, форм рэльефу) у вымаўленні жыхароў

- тлумачэнне сэнсу мясцовых назваў – асабліва (“лоты”(латы), “валкі”)

- прозвішчы, імёны і мянушкі жыхароў

	7. Волак
	- тапонімы і аб’екты: “гаць”, “пераходы (праходы)”, “волак”, “вароты”, “торг (торжышча)”, “канал”, “перакоп”

- легенды

	8. Крыжы
	- прыдарожныя

- каменныя, металічныя

